
ერთიანობა ქრისტეში

დენის ფორტინი




ჩვენი ერთიანობა ქრისტეში
   ეკლესია არის ღვთის ოჯახი დედამიწაზე, რომლის წევრებიც ერთად სწავლობენ, ემსახურებიან  და თაყვანს სცემენ ღმერთს. ეკლესია იესოს უმზერს, როგორც თავის წინამძღოლს, გამომსყიდველს და მოწოდებულია, რომ ყველა ხალხს ამცნოს კეთილი უწყება ხსნის შესახებ.
   ამის თაობაზე ლაპარაკია მეშვიდე დღის ადვენტისტთა სწავლებაში: “ეკლესია არის საზოგადოება მორწმუნეებისა, რომლებიც იესო ქრისტეს აღიარებენ, როგორც უფალსა და მხსნელს. ჩვენ, ღვთის ხალხის მემკვიდრეები ძველაღთქმისეული დროიდან, ვართ ამ ქვეყნიერებიდან გამოხმობილნი და გაერთიანებულნი ღვთისმსახურებისთვის, ძმური ურთიერთობის, წმიდა სიტყვაში გაძლიერების, უფლის სერობის შესრულებისთვის, ასევე მთელი მსოფლიოსთვის სახარების საუწყებლად და მსახურებისთვის მთელი კაცობრიობის მიმართ” (რწმენის საფუძველი, 12).
   მაგრამ როგორ გვესმის ეკლესია? ვინ მიეკუთვნება ეკლესიას? პასუხი ამ კითხვებზე ჭეშმარიტად დამოკიდებულია იმაზე, თუ რა განსაზღვრებას ვაძლევთ ეკლესიას.
   ნამდვილად, ეკლესია არის ადგილობრივი საზოგადოება იესოს მორწმუნეებისა, რომლებიც ემორჩილებიან უფალს და იკრიბებიან ერთობლივი თაყვანისცემისა და მსახურებისათვის. მათ შეუძლიათ, ერთმანეთს ხვდებოდნენ საშინაო ეკლესიებში ან დიდ საკრებულოებში (იხ. რომ. 16:10, 11). ეკლესიაში ასევე გულისხმობენ შენობას, რომელშიც ქრისტიანები იკრიბებიან, მაგრამ ეს არ არის ეკლესიის საუკეთესო განმარტება. ეკლესია პირველ რიგში არის ადამიანები და არა შენობები.
   ახალ აღთქმაში ეკლესია ზოგჯერ გულისხმობს მორწმუნეთა ჯგუფს გარკვეულ გეოგრაფიულ რაიონში. მაგალითად, როდესაც პავლე ლაპარაკობს გალატიის ეკლესიის შესახებ, მიუთითებს ადგილობრივ საკრებულოებზე ამ რეგიონის ქალაქებსა და სოფლებში (იხ. გალ. 1:2; 1 პეტრ. 1:1). ასევე ეკლესიაში ზოგჯერ იგულისხმება ადამიანთა ჯგუფი, რომლებიც მიეკუთვნებიან განსაზღვრულ დენომინაციას ან თავს უწოდებენ გარკვეულ სახელს, რომელიც ასახავს მათ რწმენასა და ცხოვრების ტრადიციულ წყობას.
   მაგრამ ეს ყველა განსაზღვრება მაინც არ არის სრული. ეკლესია არის ღვთის ხალხი მთელ დედამიწაზე. და თუმცა ქრისტეს ჰყავს ერთგული მიმდევრები სხვადასხვა კონფესიებში (ბევრი მათგანი საბოლოოდ შეუერთდება ღვთის ნარჩომს; იხ. გამოცხ. 18:1-4), ამ კვარტალში ყურადღებას გავამახვილებთ ჩვენს ეკლესიაზე - მეშვიდე დღის ადვენტისტთა ეკლესიაზე და იმაზე, თუ რას ნიშნავს ჩვენთვის ერთიანობა ქრისტეში.
   მე-14 პუნქტი სწავლებისა “ერთიანობა ქრისტეს სხეულში” ამბობს: “ეკლესია ერთი სხეულია, თუმცა კი მისი წევრები მოწოდებული არიან ყოველი ტომიდან, შტოდან, ენიდან და ხალხიდან. ჩვენ ყველა ქრისტეში გარდავიქმნებით ახალ ქმნილებად. ამიტომ განსხვავებები სქესის, რასის, კულტურის, განათლების, ეროვნებისა და სოციალური მდგომარეობის მიხედვით, არ უნდა გვაშორებდეს ერთმანეთს. ჩვენ თანასწორები ვართ ქრისტეს წინაშე, რომელმაც თავისი სულით გაგვაერთიანა თავისთან და ერთმანეთთან. როცა ქრისტეს ვუმზერთ წერილებში, ვიზიარებთ ერთ რწმენასა და იმედს და გვეუფლება სურვილი, რომ ვემსახუროთ მთელ კაცობრიობას. ეს ერთიანობა სათავეს იღებს ერთობიდან სამპიროვანი ღმერთისა, რომელიც თავის შვილებად გვღებულობს” (რწმენის საფუძველი, 14).
   ბიბლიის შესასწავლი ამ სახელმძღვანელოს მიზანია იმის ჩვენება, თუ რას ეუბნება ეს წიგნი ქრისტიანულ ერთიანობაზე მეშვიდე დღის ადვენტისტებს, რომლებსაც ზოგჯერ უძნელდებათ, მიაღწიონ ამ ერთიანობას. წერილში ჩვენ ვპოულობთ მრავალრიცხოვან იდეებსა და დარიგებებს იმის შესახებ, თუ როგორ მივაღწიოთ ერთიანობას ქრისტეში და სრული ზომით როგორ განვიცადოთ ღვთის ამ ნიჭის უპირატესობები. სწორედ ამ იდეებსა და დარიგებებს განვიხილავთ დაწვრილებით მიმდინარე კვარტალში.
   დენის ფორტინი არის ღვთისმეტყველების პროფესორი მეშვიდე დღის ადვენტისტთა უნივერსიტეტის სემინარიაში, ენდრიუსში, მიჩიგანის შტატში, აშშ. 1994 წლიდან სემინარიაში მუშაობისას ფორტინი სათავეში ჩაუდგა პროგრამას “ღვთისმეტყველების მაგისტრი” და ასრულებდა დეკანის მოადგილის, ღვთისმეტყველებისა და ქრისტიანული ფილოსოფიის კათედრის გამგის, ასევე დეკანის მოვალეობას.

გაკვეთილი 1
29 სექტემბერი - 5 ოქტომბერი

შექმნა და ცოდვით დაცემა
ბიბლიური ტექსტები გამოსაკვლევად: დაბ. 1:26, 27; 1იოან. 4:7, 8, 16; დაბ.3:16-19; დაბ. 11:1-9; გალ. 3:29; რჯლ. 7:6-11.
საზეპირო მუხლი: “და გაიყვანა იგი გარეთ და უთხრა: ახედე ზეცას და დაითვალე ვარსკვლავები. თუ ძალგიძს აღრიცხვა მათი. და უთხრა მას: ასე იქნება შენი შთამომავლობაც. და ერწმუნა იგი უფალს, და ეს შეერაცხა მას სიმართლედ” (დაბ. 15:5, 6).

ღვთის ხალხის ისტორია იწყება ადამიანების შექმნიდან და მათი ტრაგიკული შეცოდებიდან. რომ გავიგოთ ეკლესიის ერთიანობის ბუნება, ჯერ უნდა შევიგნოთ ღმერთის თავდაპირველი ჩანაფიქრი შექმნის დროს, აგრეთვე გავაცნობიეროთ აღდგენის აუცილებლობა ცოდვით დაცემის შემდეგ.
   ბიბლიის პირველი თავები გვიჩვენებს, თუ რა გაითვალისწინა ღმერთმა, რათა კაცობრიობას ერთ ოჯახად ეცხოვრა. სამწუხაროდ, ეს ერთობა გაწყვეტილი იქნა შეცოდების შემდეგ. სწორედ ცოდვამ წარმოშვა განხეთქილება და გაყოფა - ურჩობის მთავარი შედეგები. ეს გაყოფა ჩანს ადამისა და ევას საქციელში იმ მომენტში, როდესაც ღმერთი მათ პირველად მიუახლოვდა მას შემდეგ, რაც აკრძალული ნაყოფი იგემეს (იხ. დაბ. 3:11). აქედან გამომდინარე, ხსნის გეგმის ერთ-ერთი მნიშვნელოვანი მიზანი სხვა დანარჩენების გვერდით, არის პირველდაწყებითი ერთიანობის აღდგენა.
   აბრაამი, ღვთის ხალხის მამა, გახდა ძირითადი ფიგურა ხსნის ღვთიურ გეგმაში. წერილი აბრაამს გამოხატავს, როგორც “რწმენის სიმართლის” ნიმუშს (იხ. რომ. 4:1-5). სწორედ ეს რწმენა ანათესავებს ღვთის ხალხს და აერთიანებს მათ თავად უფალთან. ღმერთი მუშაობს ადამიანების მეშვეობით, რათა აღადგინოს დაკარგული ერთიანობა და გზააბნეულ კაცობრიობას თავისი ნება აუწყოს.

კვირა, 30 სექტემბერი
სიყვარული, როგორც ერთიანობის საფუძველი
   შექმნის ისტორია, გადმოცემული დაბადების 1 და 2 თავებში, მოგვითხრობს შექმნის კვირის ბოლოს გამეფებული სრულყოფილი ჰარმონიის შესახებ. ღმერთის სიტყვები, რომ ყველაფერი ძალზე კარგი იყო (დაბ. 1:31), მიუთითებს არა მარტო ესთეტიკურ სილამაზეს, არამედ იმას, რომ არ არსებობდა ბოროტების ან განხეთქილების უმცირესი ელემენტიც კი იმ დროს, როცა შეიქმნა ეს ქვეყნიერება და ადამიანები, რომლებსაც ის უნდა აევსოთ. შექმნაში ღმერთის პირველდაწყებითი მიზანი იყო სიცოცხლის ყველა ფორმათა ჰარმონიული და ერთმანეთზე დამოკიდებული თანაარსებობა. ეს იყო შესანიშნავი სამყარო, შექმნილი ადამიანთა ოჯახისთვის. ყველაფერი იყო სრულყოფილი და შემოქმედის შესაფერისი. ქვეყნიერების მიმართ ღმერთის თავდაპირველი ჩანაფიქრი მდგომარეობდა იმაში, რომ მასში გამეფებული ყოფილიყო ჰარმონია, ერთიანობა და სიყვარული.
   წაიკითხეთ დაბ. 1:26, 27. რას ამბობს ეს მუხლები ადამიანის უნიკალურობაზე დაბ. 1 და 2-ში აღწერილ სხვა დანარჩენ შექმნილ არსებებთან შედარებით?
   დაბადების წიგნში ნათქვამია, რომ მხოლოდ ადამიანი შექმნა ღმერთმა თავის მსგავსად. “და თქვა ღმერთმა: შევქმნათ ადამიანი ჩვენს ხატად და ჩვენს მსგავსად... და შექმნა ღმერთმა ადამიანი თავის ხატად - ღვთის ხატად შექმნა იგი. და შექმნა ისინი მამაკაცად და დედაკაცად (დაბ. 1:26, 27). თუმცა ღვთისმეტყველები საუკუნეების განმავლობაში მსჯელობენ ამ სახისა და თავად ღმერთის ხასიათის შესახებ, წერილის მრავალი ნაწყვეტი ამბობს, რომ ღმერთი - ესაა სიყვარული.
   წაიკითხეთ 1იოან. 4:7, 8, 16. რას ამბობს ეს ტექსტები იმაზე, თუ როგორები შეგვქმნა ღმერთმა დასაწყისში და როგორი ზეგავლენა მოახდინა ამან თავდაპირველ ერთიანობაზე შექმნის დროს?
   რადგანაც ღმერთი სიყვარულია, ადამიანებსაც გააჩნიათ სიყვარულის უნარი (ამგვარად, როგორი სიყვარული არ შეუძლიათ სხვა მიწიერ არსებებს?). ღმერთის ხატად და მსგავსად შექმნილი გულისხმობს ასეთ უნარს. მაგრამ სიყვარული მხოლოდ სხვებთან ურთიერთობაში შეიძლება იყოს გამოვლენილი.

ორშაბათი, 1 ოქტომბერი	
ცოდვით დაცემის შედეგები
   დიდია ცოდვით დაცემის შედეგები. ადამისა და ევას ურჩობით დაიწყო ყველა ცოცხალ ფორმას შორის ჰარმონიული ურთიერთობების რღვევა. უარესიც, მან წარმოშვა განშორება, უთანხმოება და განხეთქილება ადამიანებს შორის, რაც დღესაც შეინიშნება. ჰარმონიის დარღვევა დაუყოვნებლივ აისახა ადამისა და ევას საქციელზე, რომლებიც შეეცადნენ, ცოდვით დაცემის დანაშაული სხვებისთვის დაებრალებინათ (იხ. დაბ. 3:12, 13). მას შემდეგ სიტუაცია მხოლოდ გაუარესდა.
   წაიკითხეთ დაბ. 3:16-19 და დაბ. 4:1-15. როგორ გვაჩვენებს ეს მუხლები ცოდვის ნაყოფებს და მის გავლენას ღმერთის შექმნილ ჰარმონიულ სამყაროზე?
   ადამის ურჩობამ გამოიწვია მთელი რიგი მოვლენებისა, რომლებმაც შემდეგ ღვთის ყველა ქმნილებაზე მოახდინეს ზეგავლენა. ბუნების სამყარომ ცოდვის შედეგად ტანჯვა დაიწყო. ადამიანთა ურთიერთობებიც წამხდარი აღმოჩნდა. კაენი და აბელი, ორი ძმა, რომლებსაც ერთმანეთი უნდა ჰყვარებოდათ და ერთმანეთზე ეზრუნათ, გაითიშნენ, რადგან ერთ მათგანს სურდა, მიჰყოლოდა თავის საკუთარ ეგოისტურ მიდრეკილებებს, ნაცვლად იმისა, რომ დაეცვა ღმერთისგან დაწესებული მოდელი ღვთისმსახურებისა. ეს განხეთქილება ძალადობასა და სიკვდილამდე მივიდა. მაგრამ კაენის რისხვა უფრო მეტად იყო მიმართული ღმერთზე, ვიდრე აბელზე. ის ღმერთზე ბრაზობდა (იხ. დაბ. 4:5). და ეს გაბოროტება აბელის მიმართ სიძულვილში გადადიოდა. დაუმორჩილებლობამ შემდგომში უფრო მეტად წაახდინა ადამიანური ურთიერთობები.
   “და იხილა უფალმა, რომ გამრავლდა ბოროტება ადამიანისა მიწაზე, და მისი გულის ყოველი წადილი მუდამ მხოლოდ ბოროტება იყო” (დაბ. 6:5). ამ ბოროტებამ კაცობრიობა საბოლოოდ მიიყვანა წარღვნასა და ღმერთის მიერ შექმნილი ქვეყნიერების უჩვეულო განადგურებამდე. მაგრამ მაშინაც კი ვერ თქვა უარი ღმერთმა ადამიანთა მოდგმაზე, არამედ შემოინახა ნარჩომი - ნოე და მისი ოჯახი, რათა ახლიდან დაეწყო.
   წარღვნის შემდეგ ღმერთმა ნოეს და მის ოჯახს აღთქმა დაუდო. ცაში გამოჩენილი ცისარტყელა ყოველთვის ახსენებდა მათ მის ზრუნვასა და დაპირებებს, მის სიკეთესა და გულმოწყალებას (იხ. დაბ. 9:12-17; ეს. 54:7-10). ღმერთმა ნოესთან აღთქმა დადო და განაახლა პირველდაწყებითი ჩანაფიქრი ადამიანთა ერთიანი ოჯახის შესახებ, რომელიც ღმერთისა და მისი სიტყვის ერთგული იქნებოდა.
   რანაირად შემოაქვს ცოდვას დისჰარმონია? როგორი გადაწყვეტილების მიღება შეგიძლიათ ახლავე, რათა დაეხმაროთ ჰარმონიის აღდგენაში მათ, ვინც თქვენი გავლენის სფეროში იმყოფებიან?

სამშაბათი, 2 ოქტომბერი
შემდგომი დაშორება და გათიშვა
   წაიკითხეთ დაბ. 11:1-9. რომელმა მოვლენამ გააუარესა დაშორებისა და გათიშვის პრობლემა?
   შემდეგ ბიბლია მოგვითხრობს ბაბილონის გოდოლის მშენებლობაზე, ენების აღრევასა და აქამდე ერთ ენაზე მოლაპარაკე ადამიანების გაფანტვაზე. სავარაუდოდ, ნოეს ზოგიერთმა შთამომავალმა, მოხიბლულმა ევფრატისა და ტიგროსის შუაში მდებარე ბუნების სილამაზით, ასევე ნაყოფიერი მიწებით, გადაწყვიტა, აეშენებინა ქალაქი და მაღალი კოშკი შინყარის მიწაზე, ახლანდელი ერაყის ტერიტორიაზე (იხ დაბ. 11:2).
   არქეოლოგიური კვლევები გვაჩვენებს, რომ მესოპოტამია ადრეული ისტორიული ხანიდან მჭიდროდ დასახლებული რეგიონი ყოფილა. მესოპოტამიაში მცხოვრებ ხალხთა შორის იყვნენ შუმერები, რომლებიც ცნობილი არიან თიხის ფირფიტებზე დამწერლობის თავიანთი ხელოვნებით. გარდა ამისა, ისინი კარგად აშენებდნენ სახლებს და მაღალი ოსტატობით ამზადებდნენ საიუველირო ნაწარმს, ინსტრუმენტებსა და საყოფაცხოვრებო ნივთებს. გათხრებით აღმოჩენილია ასევე სხვადასხვა ღვთაებებისადმი მიძღვნილი მრავალრიცხოვანი კოშკისმაგვარი ტაძრები.
   ნოეს შთამომავლებმა, რომლებიც შინყარის ქვეყანაში დასახლდნენ, მალე დაივიწყეს ღმერთი და მათთვის მიცემული აღთქმა, რომ აღარასოდეს მოუვლენდა წუთისოფელს წარღვნას. ბაბილონის გოდოლი უნდა გამხდარიყო მათი არნახული სიბრძნისა და ოსტატობის ძეგლი. ამ მშენებლობის ერთ-ერთი ძირითადი მოტივი იყო სურვილი, რომ “შეექმნათ სახელი” (დაბ. 11:4). “ღვთის ჩანაფიქრით, ადამიანებს ჭეშმარიტი რელიგიის მეშვეობით უნდა შეენარჩუნებინათ ერთიანობა. როდესაც კერპთაყვანისმცემლობამ და მრავალღმერთიანობამ დაარღვიეს ეს შინაგანი კავშირი, მათ დაკარგეს არა მარტო რელიგიის ერთიანობა, არამედ ძმობის სულიც. ამიტომაც ისეთი გეგმა, როგორიცაა კოშკის მშენებლობა იმისათვის, რომ  გარეგნული საშუალებებით შეენარჩუნებინათ ის შინაგანი ერთიანობა, რომელიც დაკარგეს, არასოდეს იქნებოდა წარმატებული” (მდა ბიბლიური კომენტარი, ტ. 1, გვ. 284, 285).
   ადამისა და ევას ცოდვით დაცემამ დაარღვია ადამიანთა მოდგმის ერთიანობა და ღმერთის პირველდაწყებითი გეგმა. ცოდვამ შედეგად მოიტანა არასათანადო თაყვანისცემა, ბოროტებისა და უზნეობის ფართო გავრცელება მთელ დედამიწაზე და საბოლოოდ კაცობრიობის დაყოფა მრავალ განსხვავებულ კულტურად, ენად და რასად, რომლებიც მას შემდეგ ხშირად უპირისპირდებიან ერთმანეთს.
   რომელი  პრაქტიკული ნაბიჯები შეიძლება გადაიდგას, რათა გადალახული იქნას რასების, კულტურებისა და ენების მტკივნეული დაყოფა თუნდაც ეკლესიის დონეზე?

ოთხშაბათი, 3 ოქტომბერი
აბრაამი, ღვთის ხალხის მამა
   სამი მონოთეისტური მსოფლიო რელიგია - იუდაიზმი, ქრისტიანობა და ისლამი - აბრაამს მიმართავენ როგორც მამა-წინაპარს. ქრისტიანები კვალდაკვალ მიჰყვებიან სულიერ ნათესაობას აბრაამთან. როდესაც აბრაამი მოწოდებული იქნა, დაეტოვებინა თავისი ქვეყანა მესოპოტამია, მაშინ მიიღო აღთქმა, რომ მასში “იკურთხება მიწის ყოველი ტომი” (დაბ. 12:3), იხ. აგრეთვე დაბ. 18:18; 22:18). ეს კურთხევა მოვიდა იესოსთან ერთად.
   წაიკითხეთ ებრ. 11:8-19; რომ. 4:1-3 და გალ. 3:29. აბრაამის რწმენის რომელი ელემენტები შეინიშნება ამ ტექსტებში და როგორ შეესაბამება ისინი ქრისტიანული ერთიანობის იდეას? ამ ტექსტების თანახმად, რომელია ქრისტიანული ერთიანობის შემადგენელი?
   როგორც ყველა მორწმუნის მამა, აბრაამი თავის ცხოვრებაში დემონსტრირებს ქრისტიანული ერთიანობის ძირეულ ელემენტებს. პირველ რიგში, ის მორჩილებას იჩენდა. “რწმენით დაემორჩილა აბრაამი მოწოდებას, წასულიყო ქვეყანაში, რომელიც სამემკვიდრეოდ უნდა მიეღო, და ისე წავიდა, რომ არ იცოდა, სად მიდიოდა” (ებრ. 11:8). მეორე, ის ინარჩუნებდა ერთგულებას ღვთის აღთქმებისადმი. “რწმენით მდგმურობდა აღთქმულ ქვეყანაში, როგორც უცხოს, და კარვებში სახლობდა ისაკთან და იაკობთან - იმავე აღთქმის თანამეკვიდრეებთან ერთად. ვინაიდან ელოდა საძირკვლიან ქალაქს, რომლის მშენებელი და შემოქმედიც ღმერთია (ებრ. 11:9, 10). მესამე, მას სწამდა ის, რომ ღმერთი მას მისცემს ძეს და რომ მისი შთამომავლები ერთხელაც ისეთი ურიცხვი იქნებიან, როგორც ვარსკვლავები. ამიტომ ღმერთმა გაამართლა ის რწმენით (იხ. რომ. 4:1-3). მეოთხე, ის ენდობოდა ხსნის ღვთიურ გეგმას. როდესაც ღმერთმა მოუწოდა აბრაამს, მსხვერპლად შეეწირა ისააკი მორიას მთაზე, ეს აბრაამის რწმენის უდიდესი გამოცდილება გახდა (იხ. დაბ. 22:1-19; ებრ. 11:17-19).
   ძველი აღთქმა აბრაამს ახასიათებს, როგორც ღმერთის მეგობარს (იხ. 2ნეშტ. 20:7; ეს. 41:8). მისი რწმენა, ურყევი მორჩილება და ღვთის აღთქმებში დარწმუნებულობა მას აქცევს იმის მაგალითად, თუ როგორი უნდა იყოს ჩვენი ქრისტიანული ცხოვრება.
   მომდევნო რამდენიმე დღის განმავლობაში იფიქრეთ თქვენს მოქმედებებსა და სიტყვებზე. როგორი ახასიათებს თქვენს რწმენას ის, თუ  რას ამბობთ ან აკეთებთ?

ხუთშაბათი, 4 ოქტომბერი
ღვთის რჩეული ხალხი
   აბრაამს მეგობრად რომ მოუწოდა, ღმერთმა თავისთვის ამოარჩია ხალხი, რომელიც მას წუთისოფლის წინაშე წარადგენდა. ეს მოწოდება და რჩეულობა იყო ღვთის სიყვარულისა და მადლის აქტი. ღმერთის მიერ ისრაელის მოწოდება მნიშვნელოვან როლს თამაშობდა მის გეგმაში, რომ შეცოდებით გამოწვეული ნგრევისა და დაშორების შემდეგ აღედგინა მთელი კაცობრიობა. წმიდა ისტორია გვიცხადებს ღმერთის საქმეებს აღდგენის გზაზე, და ამ გეგმის შემადგენილი ნაწილი იყო აღთქმის ხალხი - ისრაელი.
   რჯლ. 7:6-11-ის თანახმად, რისთვის მოუწოდა ღმერთმა ისრაელს, რომ მისი ხალხი ყოფილიყო? რატომ ამოარჩია მან თავის ხალხად აბრაამის შთამომავლები?
   ღმერთმა ისრაელი თავის ხალხად ამოარჩია კაცობრიობისადმი სიყვარულის გამო. ღმერთმა აბრაამსა და მის შთამომავლებს აღთქმა დაუდო, რათა თავისი ხალხის მცდელობით შენარჩუნებულიყო შემეცნება ღმერთზე და აღსრულებულიყო კაცობრიობის გამოსყიდვის გეგმა (იხ. ფსალმ. 66:3). ღმერთმა ისრაელი თავისი დიდი სიყვარულით ამოარჩია. აბრაამის შთამომავლებს არაფერი ჰქონდათ დასაკვეხნი, და არც ღმერთისგან დაუმსახურებელი სიყვარულის პრეტენზიის საფუძველი გააჩნდათ. “თქვენი სიმრავლის გამო კი არ მოგისურვათ უფალმა და ამოგირჩიათ ყველა ხალხიდან, თქვენ ხომ ყველა ხალხზე უმცირესნი ხართ” (რჯლ. 7:7).
   თავისი ხალხის არჩევისას ღმერთი ფასეულობათა საკუთარი სისტემიდან ამოდის. თუ ადამიანები ლიდერის არჩევისას უყურებენ ძალას, სიბრძნესა და თავდაჯერებულობას, ღმერთი თავის მსახურებაში ირჩევს მათ, ვისაც შეგნებული აქვს თავისი უძლურება, უმეცრება, არარაობა და აღიარებს, რომ არავინ იმსახურებს ღვთის დიდებას (იხ. 1კორ. 1:26-31). 
   მაგრამ შეხედეთ ისრაელისთვის მიცემულ უპირატესობებს: “ღმერთს სურდა, თავისი ხალხი დიდების სიმაღლეებზე აეყვანა. ამიტომ მიეცა ამ ხალხს ყველა სულიერი უპირატესობა. არაფერი დაუკლია მისთვის; ყველაფერი მისცა მათში ისეთი ხასიათის ჩამოყალიბებისათვის, რომელიც ხალხთა წინაშე ღმერთს წარმოაჩენდა. 
   ღვთის რჯულისადმი მორჩილების გამოვლენით ამ ხალხს შეეძლო, უდიდესი განვითარებისა და წარმატებისათვის მიეღწია მთელი სამყაროს წინაშე. მას, ვინც ამ ხალხს თავდაპირველად ასეთი დიდი სიბრძნე და გამჭრიახობა უბოძა, შეეძლო, შემდგომშიც მათ მოძღვრად დარჩენილიყო, რათა უფრო მეტად განედიდებინა და გაენათლებინა ისინი თავისი რჯულის დაცვის მეშვეობით. და მართლაც, მორჩილების შემთხვევაში თავიდან აიცილებდნენ მრავალ სნეულებას, რომელმაც სხვა ხალხებს მუსრი გაავლო. და უფრო მეტ კურთხევას - უდიდეს ინტელექტუალურ ძალას შეიძენდნენ. მათ წარმატებას ღვთის დიდება, ძალა და ძლიერება უნდა გამოევლინა. და ეს ხალხი მღვდელთა და მთავართა ერად გადაიქცეოდა. ღმერთმა ყველაფერი მისცა მას, რათა მთელ დედამიწაზე განდიდებულიყო” (ე. უაითი, ქრისტეს იგავები, გვ. 164, 165).
   რა პარალელების გავლება შეიძლება ძველ ისრაელსა და ჩვენს, მეშვიდე დღის ადვენტისტებს შორის იმაში, რაც ეხება ღვთის სიკეთესა და მის მოწოდებას? თქვენი პასუხები ერთმანეთს გაუზიარეთ საშაბათო სკოლის კლასში.

პარასკევი, 5 ოქტომბერი
შემდგომი გამოკვლევისათვის
   ე. უაითი. პატრიარქები და წინასწარმეტყველები, თავები “სამყაროს შექმნა”, გვ. 15-20, და “აბრაამის მოწოდება”, გვ. 69-73.
   კაცობრიობის შექმნაში ღვთის თავდაპირველი მიზანი ასევე ასახულია ოჯახის ინსტიტუტის (იხ. დაბ. 2:21-24) და შაბათის დაწესებაში. შაბათი დადგენილი იქნა მთელი კაცობრიობისთვის, რაზედაც იესო მკაფიოდ მიუთითებს მარკ. 2:27, 28-ში. შაბათის უნივერსალური ხასიათი უკვე ჩანს დაბადების წიგნში - ღმერთმა მეშვიდე დღე არა მარტო ისრაელის, როგორც თავისი აღთქმის ხალხის,  მოწოდებამდე გამოჰყო, არამედ ცოდვით დაცემამდე. შაბათს უდიდესი გამაერთიანებელი ძალა ექნებოდა, თუკი მას ყველა ადამიანი დაიცავდა! ღვთის განზრახვით, სიმშვიდის დღეს ადამისა და ევას შთამომავლებისთვის უნდა შეეხსენებინა მათი უწყვეტი კავშირის შესახებ შემოქმედთან და ერთმანეთთან. “შაბათი და ოჯახი დადგენილი იქნა ედემში, და ღვთის ჩანაფიქრით, ისინი მუდმივად ერთმანეთს უკავშირდება. შაბათ დღეს უფრო მეტად, ვიდრე როდისმე, შეიძლება ედემის ცხოვრებით ყოფნა. ღმერთი ელოდება, რომ ჩვენი ოჯახის წევრები ისწავლიან, ურთიერთობა იქონიონ მუშაობასა და სწავლაში, ღვთისმსახურებასა და დასვენებაში, რომ მამა იქნება მღვდელი ოჯახში, ხოლო დედა და მამა თავიანთი შვილების მასწავლებლები და მეგობრები გახდებიან” (ე. უაითი, ბავშვების აღზრდა, გვ. 535).
კითხვები მსჯელობისათვის
1. როგორ ამჟღავნებს ცოლისა და ქმრის ძალიან მჭიდრო კავშირს დაბადების წიგნი, როცა მოგვითხრობს ადამის ნეკნიდან ქალის შექმნის შესახებ? რატომ იყენებს ღმერთი ბიბლიაში ცოლ-ქმრული კავშირის სახეს, როცა აღწერს იმ ურთიერთობას, რომელიც სურს, თავის ხალხთან ჰქონდეს?
2. თუმცა ბაბილონის კოშკის ისტორია გვეუბნება, რომ ეთნიკური და ენობრივი მრავალფეროვნება არ იყო ნაწილი ღმერთის თავდაპირველი გეგმისა კაცობრიობის მიმართ, როგორ შეგვიძლია გადავლახოთ ეს დაყოფა, დღეს რომ ასე ბუნებრივია? როგორ შეუძლია ეკლესიას, რომ აჩვენებდეს ერთობასა და ჰარმონიას, თუკი შედგება ადამიანებისგან, რომლებიც სხვადასხვა ერებსა და ენობრივ ჯგუფებს მიეკუთვნებიან?
3. რა არის საერთო ძველი ისრაელის მოხმობასა და ჩვენს, როგორც მეშვიდე დღის ადვენტისტების მოწოდებას შორის? რა გაკვეთილები შეიძლება მივიღოთ ნანახი პარალელებიდან, რომლებიც დაგვეხმარება, რომ ერთგულნი ვიყოთ ღვთიური მოწოდებისა ქრისტეში?
დასკვნა:
   ღმერთმა შექმნის დროს ჩაიფიქრა, რომ ადამიანის ოჯახს ჰარმონიასა და ერთიანობაში ეცხოვრა. ჩვენი წინაპრების ურჩობამ დაარღვია ღვთის გეგმა. მაგრამ ღმერთმა მაინც მოუწოდა აბრაამს, დაეარსებინა ხალხი, რათა მისი მეშვეობით მიეცა აღთქმა აღდგენის შესახებ, რომელიც მხოლოდ ქრისტეში შესრულდა.

გაკვეთილი 2
6-12 ოქტომბერი

განხეთქილების მიზეზები
ბიბლიური ტექსტები გამოსაკვლევად:
რჯლ. 28:1-14; იერ. 3:14-18; მსაჯ. 17:6; 1მეფ. 12:1-16; 1კორ. 1:10-17; საქმე. 20:25-31. 
საზეპირო მუხლი:
“სიბრძნის დასაბამი უფლის შიშია და წმიდის შეცნობა - გონიერება” (იგავ. 9:10).
   ძველაღთქმისეული წინასწარმეტყველები არაერთხელ მოუწოდებდნენ ისრაელს, რომ დამორჩილებოდნენ ღმერთის მითითებებს. ურჩობამ და უდარდელობამ განდგომილებასა და გათიშვამდე მიიყვანა ისინი. ღვთის კანონებისადმი მორჩილება იყო საშუალება, რომელიც ებრაელებს ცოდვის ბუნებრივი შედეგებისგან იცავდა და მათ მრავალრიცხოვან უცხო ხალხებს შორის წმიდას ხდიდა. 
   ღვთის ნებისადმი მორჩილებას ჰარმონია უნდა დაემყარებინა ხალხს შორის და განემტკიცებინა გაბედულება, რომ ერთად აღდგომოდნენ წინ თაყვანისცემის წარმართულ და უწმიდურ პრაქტიკას. ღვთის განზრახვა მდგომარეობდა იმაში, რომ მისი ხალხი ყოფილიყო წმიდა და დაემოწმებინა გარშემომყოფი ხალხებისთვის.
   აი, რა თქვა უფალმა მას შემდეგ, რაც ებრაელები გამოიყვანა ეგვიპტიდან: «შეხედეთ, გასწავლეთ თქვენ წესები და სამართალნი, როგორც მიბრძანა მე უფალმა, ჩემმა ღმერთმა, აღსასრულებლად იმ ქვეყანაში, სადაც თქვენ მიდიხართ დასამკვიდრებლად. დაიცავით და აღასრულეთ, რადგან ესაა თქვენი სიბრძნე და თქვენი გონიერება, სხვადასხვა ხალხების წინ, რომელნიც ყურს მოჰკრავენ ამ წესებს და იტყვიან: “მხოლოდ ეს ხალხია ბრძენი და გონიერი, დიდი ერია ეს”» (რჯლ. 4:5, 6).
   უეჭველია, ღვთის ხალხი ერთგული რომ დარჩენილიყო, უხვად კურთხეული იქნებოდა და სხვებისთვისაც კურთხევა გახდებოდა. მაგრამ ურწმუნოებამ მიიყვანა ისინი უამრავ პრობლემასთან, განხეთქილების ჩათვლით.

“მობრუნდით, განდგომილო შვილებო”
   ისრაელის ხალხის ისტორია აღსავსეა დრამატული მოთხრობებით ურჩობისა და ანარქიის, მონანიებისა და ღმერთისადმი ხანმოკლე დამორჩილების, ახალი განდგომილებისა და ახალი უბედურებების შესახებ. ეს სცენარი ისევ და ისევ მეორდებოდა. ყოველ ჯერზე, როდესაც ღვთის ხალხი შეგნებულად მისდევდა ღმერთის ნებას, მშვიდობიანი ცხოვრებით იყო კურთხეული. ხოლო რადესაც ეს ხალხი არ უსმენდა ღმერთს და თავის გზას მიჰყვებოდა, მის ცხოვრებას ომები და კონფლიქტები ავსებდა. ჯერ კიდევ მანამ, სანამ ისრაელი აღთქმულ ქვეყანაში შევიდოდა, ღმერთმა განჭვრიტა ეს კანონზომიერება და შესთავაზა გადაწყვეტილება, რომლითაც ასეთ საშინელ შედეგებს აიცილებდნენ თავიდან.
   წაიკითხეთ რჯლ. 28:1-14. რა კურთხევებს მიიღებდა ისრაელი, თუკი ხალხი ღვთის ნების მორჩილი იქნებოდა?
   წაიკითხეთ იერ. 3:14-18. რა გაკვეთილის მიღება შეგვიძლია ისრაელისადმი მიმართული მოწოდებიდან, რომ მოენანიებინათ და ღმერთთან დაბრუნებულიყვნენ? რას გვეუბნება ეს ღვთის სიყვარულისა და მოთმინების შესახებ თავისი ხალხის მიმართ? 
   იერემიას წიგნი განსაცვიფრებელია ღმერთის აღწერით, რომელიც უსასრულოდ მოსიყვარულე, მოწყალე და დიდსულოვანია თავისი ხალხის მიმართ, მიუხედავად ამბოხისა, გათიშვისა და კერპთაყვანისმცემლობისა. ღმერთი გამუდმებით მოუხმობს თავის ხალხს, რომ დაბრუნდნენ მასთან და მოინანიონ თავიანთი განდგომილება. ღმერთი ისევ და ისევ პირდება აღდგენასა და მომავლის იმედს.
   «“მობრუნდი, განდგომილო ისრაელო! მე არ დავცემ ჩემს სახეს თქვენზე რისხვით, რადგან შემწყალებელი ვარ მე!” - სიტყვა უფლისა. - “და არ შეგინახავ ბოროტებას საუკუნოდ. ოღონდ შეიცანი შენი ურჯულოება, რომ შენი უფალი ღმერთის მიმართ ჩაიდინე დანაშაული და გაჰფანტე შენი გზები უცხოებში, ყოველი ამწვანებული ხის ქვეშ და ჩემს ხმას არ მოუსმინეთ!” - სიტყვა უფლისა» (იერ. 3:12, 13).
   იერემიას სიტყვები ითქვა მაშინ, როცა ღვთის სიტყვა საყოველთაოდ იყო უგულებელყოფილი. თუმცა მეფე იოშიაჰუს დროს დაწყებული იქნა ზოგიერთი რეფორმა, ადამიანთა უმრავლესობა მაინც არ განიცდიდა ღმერთისადმი მორჩილების სულიერ მოთხოვნილებას. მათი ცოდვები, კერპთაყვანისმცემლობა და ეგოისტური მიდრეკილებები იყო სულიერი და პოლიტიკური დაცემის მიზეზი. რაც უფრო მეტად შორდებოდნენ ისინი ღვთის ნების შესრულებას, მით უფრო საშინელი იყო მათი ბედი მომავალში. მაგრამ ღმერთი იერემიას საშუალებით ევედრებოდა მათ, გონს მოსულიყვნენ. ღმერთს მათთვის უკეთესი მომავალი ჰქონდა გათვალისწინებული და სურდა, ისინი აყვავებასთან, ერთობასა და ჯანსაღ ცხოვრებასთან დაებრუნებინა. მაგრამ ეს მხოლოდ იმ შემთხვევაში იყო შესაძლებელი, თუ ისინი იცხოვრებდნენ რწმენით, ამ გამონათქვამის სრული აზრით.   
   როგორ გესმით განსხვავება მორჩილებასა და ურჩობას შორის თქვენს ცხოვრებაში?

ის, რაც სამართლიანი გვეჩვენება
   მსაჯულთა წიგნი გვაჩვენებს მრავალრიცხოვან ნეგატიურ შედეგებს იმისა, რომ ებრაელები არ მისდევდნენ უფლის ნებას. მალე მას შემდეგ, რაც მათ ქანაანი დაიპყრეს, ადამიანებმა დაიწყეს ქანაანელთა ცრუ წესების დაცვა - ანუ აკეთებდნენ სწორედ იმას, რაც აკრძალული ჰქონდათ! სამწუხაროდ, ეს არ არის ერთადერთი პრობლემა, რომელსაც ისინი შეხვდნენ.
   წაიკითხეთ მსაჯ. 17:6 და 21:25. რას გვეუბნება ეს ტექსტები იმ პრობლემებზე, რომლებიც ღვთის ხალხს შორის წამოიჭრა?
   ლაპარაკია ღვთის ხალხს შორის გათიშვისა და დაშორების მიზეზზე. ერის ერთიანობა დაფუძნებული უნდა ყოფილიყო ერთგულ მორჩილებაზე უფლის აღთქმის მიმართ, აღთქმისა, რომელიც მათ ღმერთთან დადეს. გარემომცველ ხალხთა ზეგავლენის ქვეშ მყოფი ებრაელები იმის კეთებით, რაც თავად მიაჩნდათ სამართლიანად, პირდაპირ კატასტროფისკენ მიდიოდნენ. საკუთარი თავის ამარა დარჩენილები და გულის მიდრეკილებებს აყოლილები ჩვენ, როგორც დაცემის პირას მყოფი არსებები, აუცილებლად გადავუხვევთ ჭეშმარიტი გზიდან, რომლითაც სიარულისკენ ღმერთი მოგვიწოდებს.
   რა არის ნათქვამი შემდეგ ტექსტებში ისრაელის საზოგადოების სულიერი მდგომარეობის შესახებ მსაჯულთა დღეებში?
მსაჯ. 2:11-13
მსაჯ. 3:5-7
   “უფალმა თავის ხალხს მოსეს მეშვეობით მიუთითა ღალატის შედეგებზე. მისი აღთქმის დაცვაზე უარის თქმით ისრაელიანები დაშორდნენ სიცოცხლის წყაროს და დაკარგეს მისი კურთხევები. დროდადრო ყურად იღებდნენ მის გაფრთხილებებს, და მაშინ კურთხევები უხვად იღვრებოდა იუდეველებზე, ხოლო მათი მეშვეობით - გარშემომყოფ ერებზე. მაგრამ უმეტესწილად ადამიანებს ავიწყდებოდათ ღმერთი და თავიანთი უდიდესი მოწოდება - ყოფილიყვნენ მისი რჩეულები. ისინი არ ემსახურებოდნენ ღმერთს ისე, როგორც ის მათგან მოითხოვდა, და ამით თავიანთ ახლობლებს სულიერი ხელმძღვანელობა და წმიდა მაგალითი დააკარგვინეს. ისინი განიზრახავდნენ ვენახის ნაყოფების მითვისებას, რომლის მცველებადაც თავად იყვნენ დაყენებულნი. შურიანი და ხარბი ისრაელიანები წარმართებსაც კი შესძულდათ. ამ ყველაფერმა გამოიწვია ის, რომ უფალი და მისი სასუფევლის კანონები წარმართულ სამყაროს ცრუ ფორმით მიეწოდა” (ე. უაითი, წინასწარმეტყველები და მეფეები, ორიგ. გვ. 20, 21).
   როგორ გავლენას ახდენს ჩვენი, როგორც ეკლესიის წევრების მოქმედებები გარშემომყოფებზე? რას ხედავენ ისინი მეშვიდე დღის ადვენტისტებში ისეთს, რაც მათზე სასიკეთო შთაბეჭდილებას მოახდენდა?

ებრაელი ხალხის გათიშვა
   განდგომილება ერთ ღამეში არ მომხდარა. მაგრამ მრავალი საუკუნის განმავლობაში დაგროვილმა არასწორმა გადაწყვეტილებებმა საბოლოოდ საშინელი შედეგები მოიტანა ღვთის ხალხისთვის.
   წაიკითხეთ მეფე რეხაბყამის ისტორია 3მეფ. 12:1-16-ში. რამ გამოიწვია საშინელი გათიშვა ღვთის ხალხს შორის ?
   “რეხაბყამი და მისი გამოუცდელი მრჩევლები რომ ჩაწვდომოდნენ ღვთის ნებას ისრაელის შესახებ, მაშინ დაემორჩილებოდნენ ხალხის ხმას და მმართველობის სისტემას მკვეთრად შეცვლიდნენ. მაგრამ როდესაც ასეთი შესაძლებლობა მიეცათ შექემში, ვერ გააცნობიერეს შექმნილი მდგომარეობის სერიოზულობა და ამგვარად სამუდამოდ დაკარგეს ხალხზე გავლენა. მათი განზრახვა, შეენარჩუნებინათ სოლომონის მიერ დაწესებული გადასახადები, და უფრო მეტიც, გაეზარდათ ისინი, ეწინააღმდეგებოდა ღვთის გეგმას ისრაელის თაობაზე, და ამან ხალხში სრულიად საფუძვლიანი ეჭვი გამოიწვია ასეთი საქციელის სამართლიანობაში. მეფემ და მისმა არჩეულმა მრჩევლებმა ძალის ჩვენების ამ უგუნურ და მკაცრ მცდელობაში მაღალი მდგომარეობითა და ძალაუფლებით ტკბობა გამოავლინეს” (ე. უაითი, წინასწარმეტყველები და მეფეები, ორიგ. გვ. 90).
   რას ამბობს შემდეგი მუხლები სიბრძნის აუცილებლობაზე სწორი გადაწყვეტილებების მისაღებად? სად არის ჭეშმარიტი სიბრძნის წყარო?
იგავ. 4:1-9 
იგავ. 9:10
იაკ. 1:5
   ისტორია რეხაბყამისა და მისი წინდაუხედავი გადაწყვეტილებისა, რომ თავისი ხალხისთვის თავს მოეხვია იძულებითი შრომა, სამწუხარო მოვლენაა ისრაელის სამეფოს ცხოვრებაში. მეფემ რჩევისთვის ორ მრჩეველთა ჯგუფს მიმართა, მაგრამ დაუჯერა უფრო ნაკლებად გამოცდილ მრჩევლებს - თავის თანატოლებს. ამან უბედურება მოუტანა სამეფოს, რომელსაც მისი მამა სოლომონი და პაპა დავითი 80 წლის განმავლობაში ქმნიდნენ. საკმაოდ უგუნური იყო მიღებული რჩევა, რომ ხალხი შეეშინებინა განცხადებით, თითქოს ის მამამისზე უფრო სასტიკი იქნებოდა. ახალგაზრდა მრჩევლები თვლიდნენ, რომ მეფეს არ შეეფერება შრომითი მორჩილების შემცირება ხალხის თხოვნით. ისინი მას ურჩევდნენ, რომ შეუბრალებელი და სასტიკი ყოფილიყო. ბოლოს და ბოლოს მან თავი აჩვენა, როგორც ტირანმა, თავისი ხალხის ერთგულების უღირსმა. ამან მიიყვანა დაყოფამდე, რაც არასოდეს უნდა მომხდარიყო, რადგანაც არ შედიოდა ღმერთის ზრახვებში თავისი ხალხის მიმართ.
 
ოთხშაბათი, 10 ოქტომბერი
განხეთქილება კორინთოში
   სამწუხაროდ, ღვთის ხალხის გაყოფის პრობლემა ახალი აღთქმის დროშიც გაგრძელდა. 
   მაგალითად, კორინთელთა მიმართ პავლეს პირველი წერილის პირველი ოთხი თავი არის მოწოდება ერთიანობისკენ. ეფესოში ყოფნისას პავლემ გაიგო, რომ კორინთოს ეკლესიაში მოხდა განხეთქილება. ამიტომ ის თავის წერილს იწყებს ვრცელი საუბრით ეკლესიის ერთიანობისა და განხეთქილების თავიდან აცილების შესახებ. შემჩნეული ტენდენციით შეშფოთებული პავლე ცდილობს, შთამაგონებელი რჩევა მისცეს ამ საზიანო სიტუაციის გამოსასწორებლად.  
   1კორ. 1:10-17-ის თანახმად, რა იყო დაყოფის, უთანხმოებისა და კამათის მიზეზი?
   პავლე შეწუხდა კორინთოში მყოფ თავის ძმებსა და დებზე, როდესაც ადამიანებმა ქლოეს გარემოცვიდან უამბეს მას კამათის შესახებ მათ შორის. მოციქულის შესავალი სიტყვები გვიჩვენებს მისი შეშფოთების ხარისხს: “მე შეგაგონებთ ძმანო, ჩვენი უფლის იესო ქრისტეს სახელით, რომ ყველანი ამბობდეთ ერთსა და იმავეს და არ იყოს თქვენში განხეთქილება”. იგი გამოსავალს ხედავდა იმაში, რათა შეეხსენებინა, რომ ისინი, როგორც ქრისტიანები, გაერთიანებული ყოფილიყვნენ “გონებით და აზრით” (1კორ. 1:10). პავლეს სურდა, აღეკვეთა დაწყებული განხეთქილება, დამოუკიდებლად მისი მიზეზებისა.
   პავლე კორინთელებს შეახსენებს, რომ ქრისტიანები მოწოდებული არიან, მიჰყვნენ ქრისტეს და არა ადამიანს, როგორი ნიჭიერი, გონიერი ან სულიერიც არ უნდა იყოს იგი. თუმცა რამდენიმე ჯგუფად გაიყვნენ, მოციქული მაინც არაორაზროვნად აცხადებს, რომ ასეთი განხეთქილება არ არის ღვთის ნება. ის ამტკიცებდა, რომ ქრისტიანული ერთიანობა დამყარებულია ქრისტეზე და ჯვარზე გაღებულ მის მსხვერპლზე (იხ. 1კორ. 1:13).
   ქრისტიანული ერთიანობა სათავეს იღებს ჭეშმარიტებიდან, რომელიც მდგომარეობს ჯვარცმულ ქრისტეში და სხვა არავისში, მიუხედავად იმისა, თუ რამდენად “ღირსეული” დამრიგებელი, მქადაგებელი ან ლიდერი შეიძლება იყოს ეს ადამიანი. ჯვრის ფერხთით ჩვენ ყველა თანასწორები ვართ. ჩვენ ვინათლებით იესოში, რომელიც ერთი გვწმენდს ცოდვებს. მაგრამ ქრისტეში ერთიანობისთვის საჭიროა, გადაიდგას პრაქტიკული ნაბიჯები. 
   ამან ჩვენ, მეშვიდე დღის ადვენტისტებს უნდა გვითხრას, რომ თავისთავად ნაგულისხმევად არ უნდა ვთვლიდეთ ჩვენი რწმენისა და მისიის ერთიანობას. განხეთქილებებსა და კამათს შეუძლია, დაარღვიოს ჩვენი ეკლესიის ერთიანობა დღეს, თუკი ქრისტესთან არ გვაერთიანებს მისი სიყვარული და წყალობა.    
   როგორ შეგვიძლია ვისწავლოთ თავიდან არიდება იმ საფრთხეებისა, რომლებსაც პავლე შეეჯახა? რატომ არის აუცილებელი, რომ ყოველთვის ფრთხილად ვიყოთ ერთგულების გამოვლენაში ვინმეს მიმართ, გარდა ქრისტესი?

ხუთშაბათი, 11 ოქტომბერი
“მოგივარდებიან ულმობელი მგლები”
   წაიკითხეთ საქმე. 20:25-31. რის შესახებ აფრთხილებს პავლე ეფესოს ხელმძღვანელებს? როგორ შეიძლებოდა ამ სიტუაციის თავიდან არიდება? 
   თავისი მსახურების დროს პავლე ხშირად აწყდებოდა წინააღმდეგობას, ამიტომ იცოდა, რომ ძნელი იქნება, შეინარჩუნოს იესო ქრისტეს სახარების სიწმიდე. ეფესელებს რომ ემშვიდობება, იგი იყენებს გუშაგის სახეს ეზეკ. 33:1-6-დან, რათა ლიდერებამდე მიიტანოს აზრი, რომ მათაც ასევე აკისრიათ პასუხისმგებლობა სახარების შენარჩუნება-დაცვაზე. ისინი თავიანთი საკრებულოების ერთგული მწყემსები უნდა ყოფილიყვნენ.
   ცრუ მოძღვართა აღწერისთვის პავლე იყენებს გამოთქმას “ულმობელი მგლები” (საქმე. 20:29), რაც მოგვაგონებს იესოს მიერ გაკეთებულ მსგავს გაფრთხილებას ცრუ წინასწარმეტყველებზე, რომლებიც ცხვრის ტყავში გახვეულები მოდიან (იხ. მათ. 7:15). მართლაც, ცრუ მოძღვრები მალე გამოჩნდნენ პავლეს გაფრთხილების შემდეგ და აცდუნებდნენ მორწმუნეებს პავლეს მიერ შექმნილ აზიის ეკლესიებში. ეფეს. 5:6-14 და კოლ. 2:8-ში პავლე იძლევა გაფრთხილებას ამ ეკლესიაზე მცირე აზიაში.
   მეორე წერილში ტიმოთეს მიმართ პავლე ასევე ბოლო დღეებში მზარდი უღმერთოების შესახებ აფრთხილებს ტიმოთეს, რომელიც ეფესოს ეკლესიაზე იყო პასუხისმგებელი.    
   წაიკითხეთ 2ტიმ. 2:14-19 და 3:12-17. რას ეუბნება პავლე ტიმოთეს იმის შესახებ, თუ როგორ აღუდგეს წინ ცრუ მოძღვრებს და შეინარჩუნოს ეკლესიის ერთიანობა?
   პირველ რიგში, ტიმოთემ უნდა იცოდეს ბიბლია, იყოს “ჭეშმარიტების სიტყვის სწორად გადამცემი” (2ტიმ. 2:15). უსარგებლო კამათისა და ვარაუდების შხამსაწინააღმდეგო წამალია ღმერთისგან მოცემული სიტყვის სწორი გაგება და სწავლება. ბიბლიური ჭეშმარიტებები სწორად უნდა იყოს ახსნილი, რათა წერილის არც ერთი ნაწილი არ ეწინააღმდეგებოდეს ბიბლიაში წარმოდგენილ საერთო სურათს, და რომ თავიდან იქნას აცილებული არასწორი ახსნა, რაც ჩრდილს აყენებს ადამიანის რწმენას იესოში. მეორეხარისხოვანი საკითხები უნდა ექვემდებარებოდეს ღვთის სიტყვის პრინციპებს, რომლებიც მორწმუნეებს ნამდვილად მოამზადებს ძლევამოსილი ცხოვრებისათვის ქრისტეში. პავლეს მეორე რეკომენდაცია ტიმოთესადმი მდგომარეობს იმაში, რომ იგი მოერიდოს “უწმიდურ ლაყბობას” (2ტიმ. 2:16). ტიმოთეს სწავლების ნაწილი არ უნდა იყოს არაარსებითი და აბსტრაქტული თემები, თუკი სურს, რომ მას ღირსეულ და ერთგულ მსახურად თვლიდნენ. ასეთ საუბრებს უფრო მეტი უღვთოებისკენ მიჰყავს ხალხი და მორწმუნეებს არ აძლიერებს (იხ. 2ტიმ. 2:16). მხოლოდ ჭეშმარიტება ნერგავს ღვთისმოსაობასა და ჰარმონიას მორწმუნეებში. ტიმოთე თავადაც უნდა მოერიდოს მსგავს შეცდომებს და თავის მოძმეებსაც მოუწოდოს ამისკენ, რადგან ასეთი შეცდომები დაავადებასავით წყლულებს აჩენს ეკლესიაში (იხ. 2ტიმ. 2:17). საბოლოოდ, ღვთის სიტყვისადმი მორჩილება წამალია იმ ცრუმოძღვრების წინააღმდეგ (2ტიმ. 3:12-17), რომელიც ეკლესიის ერთიანობას ემუქრება.       
   როგორ იცავს ჩვენი სახით თავს ეკლესია მსგავსი ადამიანებისგან, რომლებსაც თავიანთი ცრუმოძღვრებით შეუძლიათ განხეთქილება დათესონ?

არასკევი, 12 ოქტომბერი
შემდგომი გამოკვლევისათვის
   ე. უაითი. წინასწარმეტყველები და მეფეები, თავი 6 “სამეფოს გაყოფა”, (ორიგ. გვ. 87-98); მოციქულთა საქმეები, თავი “გაფრთხილებისა და ვედრების უწყება”, (ორიგ. გვ. 298-308).
   “უფალს სურს, რომ მისი რჩეული მსახურები სწავლობდნენ გაერთიანებას. რა თქმა უნდა, შეიძლება ვინმეს მოეჩვენოს, რომ კონტრასტი მათ ნიჭიერებასა და თანამუშაკთა უნარებს შორის მეტად დიდია და უფლებას არ მისცემს, ერთიანი ფრონტით იმუშაონ. მაგრამ როდესაც ეს ძმები გაიხსენებენ, რომ საჭიროა ქადაგება სრულიად განსხვავებულ ადამიანებთან, და, შესაძლოა, ვინმე უგულებელყოფს ჭეშმარიტებას, ერთი ვინმეს მიერ ნაქადაგებს, და ღვთის ჭეშმარიტებისთვის გახსნის გულს მხოლოდ მაშინ, რიცა ჭეშმარიტებას სხვა მუშაკი სხვა სახით წარუდგენს, - მაშინ ძმები, ალბათ შეეცდებიან, ერთობლივად იმუშაონ. მათ ნიჭებს, როგორი განსხვავებულიც არ უნდა იყოს, ყველას სულიწმიდა უხელმძღვანელებს. ყოველ სიტყვასა და მოქმედებაში შეიძლება სიკეთე და სიყვარული ვლინდებოდეს. და იმის მიხედვით, თუ როგორი ერთგულებით იმსახურებს თითოეული მუშაკი მისთვის განსაზღვრულ ადგილას, ქრისტესკენ მიმართულ ლოცვაზე, რომ მისი მიმდევრები ერთიანნი იყვნენ, პასუხი რეალური გახდება, და მაშინ მთელი ქვეყნიერება გაიგებს, რომ ესენი მისი მოწაფეები არიან” (ე. უაითი, სახარების მსახურნი, გვ. 483).
კითხვები მსჯელობისათვის
1. ვაკეთოთ ის, რაც სწორი გვეჩვენება, ახალი იდეა არ არის. პოსტმოდერნიზმმა, რომელიც უპირისპირდება მთავარ ან ზოგად ინტელექტუალური ან მორალური ავტორიტეტის იდეას, შეიძლება მიგვიყვანოს იმ მორალურ ანარქიამდე, რომელზეც ბიბლია გვაფრთხილებს. როგორ ვეწინააღმდეგებით თითოეული ჩვენგანი და ეკლესია მთლიანად ამ საფრთხეს?
2. იფიქრეთ მეფე რეხაბყამის ამბავზე და ისრაელის გაყოფაზე (იხ. 3მეფ. 12). რა გაკვეთილების მიღება შეგვიძლია დღეს აქედან?
3. რა შეუძლიათ გააკეთონ ეკლესიის ხელმძღვანელებმა და წევრებმა, რათა ადგილობრივ საკრებულოებს დაეხმარონ, რომ თავიდან აიცილონ კონფლიქტები და განხეთქილებები? რამდენად მნიშვნელოვანია წამოჭრილი პრობლემების გადაჭრა მანამ, სანამ ისინი გაიზრდება და ფეთქებადსაშიში გახდება? ჩვენ, როგორც ეკლესიის წევრები, როგორ დავიცავთ თავს, რათა არ მოვხვდეთ მახეში, როგორც ეს კორინთოში მოხდა?
4. შეისწავლეთ განხეთქილების შესახებ ნაწყვეტის კონტექსტი იგავ. 6:16-19-ში. რა დაგვეხმარება, რომ თავიდან ავიცილოთ უთანხმოება ჩვენს ადგილობრივ ეკლესიაში?
დასკვნა:
  ბიბლიაში ვპოულობთ სიტუაციებს, რომლებმაც ადამიანები განხეთქილებამდე მიიყვანეს. როდესაც ღვთის ხალხი მორჩილებაში ცხოვრობდა, განხეთქილება არ ემუქრებოდა. მსაჯულთა ეპოქის, ასევე რეხაბყამის მმართველობის პერიოდის ინციდენტები მოწმობს განხეთქილების დასაწყისს. ახალაღთქმისეულ დროშიც კი იყო შემორჩენილი განხეთქილების საფრთხე. ღვთის სიტყვის სწორი გაგება და ძალისხმევა, მიმართული მისდამი მორჩილებაზე, - ჩვენი საუკეთესო დაცვაა გათიშვისა და განხეთქილებისაგან.

გაკვეთილი 3
13-19 ოქტომბერი
“რათა ყველა ერთი იყოს”
ბიბლიური ტექსტები გამოსაკვლევად:
იოან. 17:1-26; 1იოან. 5:19; იოან. 13:18-30; იოან. 5:20-23; მარკ. 9:38-41; გამოცხ. 18:4; 1იოან. 2:3-6. 

საზეპირო მუხლი:
   “მე მხოლოდ ამათზე არ გთხოვ, არამედ იმათზეც, ვინც ჩემი მორწმუნენი იქნებიან თავიანთი სიტყვით. რათა ყველა ერთი იყოს, როგორც შენ ჩემში, მამაო, მე კი - შენში, რათა ისინიც იყვნენ ჩვენში, რათა ირწმუნოს სოფელმა, რომ შენ მომავლინე” (იოან. 17:20, 21).
   იოანეს სახარება გვიჩვენებს, თუ რა აწუხებდა იესოს პირველ რიგში, როდესაც აღინიშნა მისი გაცემისა და სიკვდილის გარდაუვალობა. ხუთ უმნიშვნელოვანეს თავში (13-17 თავები) ჩაწერილია იესოს უკანასკნელი სიტყვები და მისი ლოცვა, რომელსაც ზოგჯერ “მღვდელმთავრულს” უწოდებენ (თავი 17).
   “ეს შესაფერისი განმარტებაა, რადგან უფალი ამ ლოცვაში ლაპარაკობს მსხვერპლშეწირვის მსახურებაზე, რომელშიც ის ერთდროულად მღვდელიც არის და მსხვერპლიც. ამავე დროს ეს ლოცვა იმათთვისაა, ვისთვისაც იწირება მსხვერპლი, - ზედა ოთახში მყოფი მოწაფეებისთვისაც და მათთვისაც, ვინც შემდგომში ირწმუნებს მათი მოწმობის მეშვეობით” (F. Bruse. The Gospel of Yohn, p. 328).
   ამ ლოცვის ცენტრშია იესოს ზრუნვა თავისი მოწაფეებისა და იმათ ერთიანობაზე, ვინც მას მოგვიანებით ირწმუნებს. ესაა საკვანძო თემა მისი ლოცვისა: “მე მხოლოდ ამათზე არ გთხოვ, არამედ იმათზეც, ვინც ჩემი მორწმუნენი იქნებიან თავიანთი სიტყვით. რათა ყველა ერთი იყოს, როგორც შენ ჩემში, მამაო, მე კი - შენში, რათა ისინიც იყვნენ ჩვენში, რათა ირწმუნოს სოფელმა, რომ შენ მომავლინე” (იოან. 17:20, 21).
   ამ ლოცვის გააზრების გარეშე შეუძლებელია მსჯელობა ეკლესიის ერთიანობისა და ქრისტეში ჩვენი ერთიანობის თემაზე. რაზე ლოცულობდა იესო, ვისთვის ლოცულობდა და რას ნიშნავს მისი ლოცვა ჩვენთვის დღეს?

კვირა, 14 ოქტომბერი
იესო  თავისი თავისთვის ლოცულობს
   ქრისტეს მღვდელმთავრული ლოცვა სამ ნაწილად იყოფა. დასაწყისში იესო თავისი თავისთვის ლოცულობს (იხ. იოან. 17:1-5), შემდეგ თავისი მოწაფეებისთვის (იხ. იოან. 17:6-19) და ბოლოს, იმათთვის, ვინც მას მოგვიანებით ირწმუნებს (იხ. იოან. 17:20-26). 
   წაიკითხეთ იოან. 17:1-5. რაში მდგომარეობს ქრისტეს ლოცვის არსი და რას ნიშნავს იგი ჩვენთვის? 
   დასაწყისში იესომ თავისი თავისთვის ილოცა. ადრე იოანეს სახარებაში იესო აღნიშნავდა, რომ მისი ჟამი ჯერ არ დამდგარა (იხ. იოან. 2:4; 7:30; 8:20). მაგრამ ახლა იცოდა, რომ მისი მსხვერპლის გაღების ჟამი მოახლოვდა. დგებოდა მისი მიწიერი ცხოვრების დრამატული დასასრულის საათი, და მას სჭირდებოდა ძალა, რათა თავისი მისია დაესრულებინა. ეს შესაფერისი მომენტი იყო ლოცვისთვის.
   იესო განადიდებს თავის მამას მისი ნების ასრულებისას, თუნდაც ამისთვის ჯვრის ატანა გახდეს საჭირო. იმაში, რომ იესომ მიიღო ჯვარი, არ ყოფილა ფატალიზმის გამოვლენა; უფრო სწორად, მან ასე განკარგა ძალაუფლება, რომელიც მას მამამ მისცა. იგი მოკვდა არა წამებულის სიკვდილით, არამედ თავისი ნებით განადიდა მამა იმ მისიის შესრულებით, რისთვისაც მოვიდა დედამიწაზე: მომკვდარიყო ჯვარზე, როგორც მსხვერპლი წუთისოფლის ცოდვებისთვის.   
   იოან. 17:3-ის თანახმად, რა არის საუკუნო სიცოცხლე? რას ნიშნავს, ვიცნობდეთ ღმერთს?
   პირველ რიგში, იესო გვეუბნება, რომ საუკუნო სიცოცხლე მდგომარეობს ჩვენს მიერ ღმერთის პირად შემეცნებაში. ეს არაა ხსნა საქმეებითა და ცოდნით, არამედ, უფრო არის გამოცდილება ღმერთის შემეცნებისა იმის წყალობით, რაც იესომ ჯვარზე გააკეთა ჩვენთვის. ეს შემეცნება რეალური ხდება მამასთან პირადი ურთიერთობის წყალობით. ადამიანებს აქვთ მიდრეკილება, რომ ცოდნა შემოფარგლონ ფაქტებითა და დეტალებით, მაგრამ აქ იესო მოგვიწოდებს უფრო ღრმა და შინაარსიანი გამოცდილებისკენ - ღმერთთან პირადი ურთიერთობისკენ. იესოს პირველი მოსვლის მიზანი ასევე იყო ის, რომ კაცობრიობა წარემართა ღმერთის უფრო მნიშვნელოვანი და გადამრჩენელი შემეცნების, აგრეთვე ერთმანეთთან ერთობის ძებნისაკენ, რომელთანაც ამ შემეცნებას მივყავართ.  
   რაში მდგომარეობს განსხვავება, როცა ვიცით ღმერთის შესახებ და როცა პირადად ვიცნობთ ღმერთს? რა დაგეხმარათ ღმერთის შეცნობაში?

ორშაბათი, 15 ოქტომბერი
იესო ლოცულობდა თავისი მოწაფეებისთვის
   წაიკითხეთ იოან. 17:9-19. კონკრეტულად რას ევედრება იესო ლოცვაში თავისი მოწაფეებისთვის?
   შემდეგ იესო ლოცულობს თავისი მოწაფეებისთვის, რომლებსაც ემუქრება სერიოზული საფრთხე, რომ დაკარგავენ მის რწმენას მომავალ დღეებში, როდესაც ის ფიზიკურად აღარ იქნება მათთან. ამასთანავე, მათზე ზრუნვას იგი მამას გადასცემს.
   იესოს ლოცვა ეხება მოწაფეების დაცვას მთელ წუთისოფელში. იესო არ ლოცულობს წუთისოფლისთვის, რადგან იცის, რომ წუთისოფელი არ ცხოვრობს მამის ნების მიხედვით (იხ. 1იოან. 5:19). მაგრამ რადგანაც წუთისოფელი არის ადგილი, სადაც მისი მოწაფეები შეასრულებენ თავიანთ მსახურებას, იესო ლოცულობს, რომ ისინი დაცულები იყვნენ წუთისოფელში არსებული ბოროტებისგან. იესო წუხს მთელი წუთისოფლის გამო, ის ხომ მის გადასარჩენად მოვიდა. მაგრამ სახარების გავრცელება პირდაპირ დაკავშირებულია იმათ მოწმობასთან, ვინც მიდის და კეთილ უწყებას ქადაგებს. აი, რატომაც უნდა იშუამდგომლოს იესომ მათთვის, რათა ბოროტებამ არ დასძლიოს ისინი (იხ. მათ. 6:13).
   თუმცა, ერთი მოწაფე დაამარცხა ბოროტებამ. ადრე იმავე საღამოს იესომ ახსენა, რომ ერთ-ერთმა მათგანმა გადაწყვიტა, გასცეს იგი (იხ. იოან. 13:18-30). თუმცა იესო მიუთითებს იმ ფაქტზე, რომ წერილმა იწინასწარმეტყველა იუდას გამცემლობა (იხ. ფსალმ. 40:10), იუდა არ იყო ბედის მსხვერპლი. საიდუმლო სერობის დროს იესომ მას აჩვენა სიყვარულისა და მეგობრობის ნიშანი. “პასექის სერობის დროს იესომ კვლავ გამოავლინა თავისი ღვთიური არსი, როცა მიახვედრა იუდას, რომ მისთვის ცნობილი იყო მისი ვერაგული ჩანაფიქრი. მიუხედავად ამისა, მაცხოვარი ისეთივე სიყვარულით მოემსახურა იუდას, როგორც სხვა დანარჩენ მოწაფეებს. მაგრამ მისი სიყვარულის ეს უკანასკნელი გამოვლინებაც უპასუხოდ დარჩა” (ე. უაითი, ქრისტე - წუთისოფლის იმედი, გვ. 565).
   იესომ იცის, რომ შური და ეჭვიანობა დაყოფს მოწაფეებს, როგორც ეს ადრე ხდებოდა, და ის ლოცულობს მათი ერთიანობისთვის. “წმიდაო მამაო, დაიცავი შენი სახელით ესენი, რომლებიც შენ მომეცი, რათა ჩვენსავით ერთნი იყვნენ” (იოან. 17:11). ასეთი ერთიანობის მიღწევა შეუძლებელია ადამიანური ძალისხმევით. ის შეიძლება იყოს მხოლოდ ღვთიური მადლის ნიჭითა და შედეგით. მათი ერთიანობა განპირობებულია მამისა და ძის ერთობით, და ეს ერთობა მომავალში ეფექტური მსახურების აუცილებელი პირობა გახდება.
   მსახურებაში ასევე აუცილებელია განათლება, ანუ თავის მიძღვნა ჭეშმარიტებისადმი. მოწაფეების გულში ღვთიური მადლის მოქმედებამ გარდაქმნა ისინი. მაგრამ თუ მათ ელოდა დამოწმება ღვთის ჭეშმარიტების შესახებ, ამ ჭეშმარიტებას ისინიც უნდა შეეცვალა. 
   რას ნიშნავს “არ არის ამ ქვეყნიერებისაგან”? ჩვენში და ჩვენი ცხოვრების წესში რა არის ის, რაც გვხდის ისეთებად, რომ ვიყოთ “არ არის ამ ქვეყნიერებისაგან”?

სამშაბათი, 16 ოქტომბერი
“ჩემი მორწმუნენი თავიანთი სიტყვით”
   მას შემდეგ, რაც იესომ მოწაფეებისთვის ილოცა, გააფართოვა თავისი ლოცვა და ჩართო “ჩემი მორწმუნენი თავიანთი სიტყვით” (იოან. 17:20).
   წაიკითხეთ იოან. 17:20-26. რა სურდა იესოს იმათთვის, ვინც მოგვიანებით ირწმუნებს სახარებისეულ უწყებას? რატომ არის ასე მნიშვნელოვანი, რომ ეს ლოცვა შესრულდეს?
   რადგანაც მამა და ძე ერთნი არიან, იესო ლოცულობდა, რომ მორწმუნეები მომავალშიც ერთნი ყოფილიყვნენ. იოანეს სახარებაში იესომ რამდენჯერმე ახსენა მამისა და ძის ერთობა. ისინი არასოდეს მოქმედებენ ერთმანეთისგან დამოუკიდებლად, არამედ თავიანთ მოქმედებებში მუდამ ერთნი არიან (იხ. იოან. 5:20-23). ისინი ორივე იმდენად აღსავსე არიან სიყვარულით დაცემული კაცობრიობის მიმართ, რომ მამა მზად იყო, თავისი ძე მიეცა ამ წუთისოფლისთვის, ხოლო ძე - თავისი სიცოცხლე მიეცა მისთვის (იხ. იოან. 3:16; 10:15).
   ერთიანობა, რომელზეც იესო ლაპარაკობს ამ თავში, არის სიყვარულისა და მისიის ერთიანობა. ასეთივე ერთიანობა აკავშირებს მამასა და ძეს. “ჩემი მოწაფეები რომ ხართ, ამით გაიგებენ ყველანი, თუ ერთმანეთის სიყვარული გექნებათ” (იოან. 13:35). სიყვარულში ასეთი ერთობის გამოვლენა ყველასთვის იქნება მტკიცებულება მათი ურთიერთობისა როგორც იესოსთან, ასევე მამასთან. “გულწრფელი ერთიანობის გამოვლენა უნდა გახდეს სახარების ჭეშმარიტების დამაჯერებელი მოწმობა” (Andreas J. Kostenberger, John, Baker Exegetikal Commentary on the New Testament, p. 498). სწორედ ასე გაიგებს წუთისოფელი, რომ იესო არის მხსნელი. სხვა სიტყვებით, ერთიანობა, რომელზეც იესო ლოცულობდა, არ შეიძლება იყოს უხილავი. როგორ დარწმუნდება წუთისოფელი სახარების სიმართლეში, თუკი ღვთის ხალხში არ დაინახავს სიყვარულსა და ერთიანობას?
    «ღმერთს თავისი ხალხი გამოჰყავს, რათა ის მარადიული ჭეშმარიტების საძირკველზე იდგეს, როგორც ერთი მთელი... ღმერთს სურს, რომ მისი ყველა შვილი რწმენის ერთიანობაში მოვიდეს. უშუალოდ თავისი ჯვარცმის წინ იესო ლოცულობდა იმაზე, რომ მისი მოწაფეები ყოფილიყვნენ ერთ მთელად, როგორც ის არის ერთი მთელი მამასთან, და წუთისოფელს ერწმუნა, რომ ის მამამ მოავლინა. ამ მეტად გულის ამაჩუყებელმა და საოცარმა ლოცვამ საუკუნეთა წყვდიადი გამოიარა და ჩვენს დრომდე მოაღწია, და ის განსაკუთრებით არსებითია დღეს, ვინაიდან მასში ასეთი სიტყვებია: “მე მხოლოდ ამათზე არ გთხოვ, არამედ იმათზეც, ვინც ჩემი მორწმუნენი იქნებიან თავიანთი სიტყვით” (იოან. 17:20). ქრისტეს მიმდევრები რა თავგამოდებით უნდა ისწრაფოდნენ, რომ თავიანთი ცხოვრება ამ ლოცვის პასუხად გადააქციონ!» (ე. უაითი, მოწმობები ეკლესიისთვის, ტ. 4, გვ. 17).     
   რას ვაკეთებთ ჩვენს ცხოვრებასა და ეკლესიაში, რათა აქ წარმოდგენილ ერთიანობას მივაღწიოთ? თუკი გვინდა, რომ ჩვენი ეკლესია ერთიანი იყოს, რატომ არის ასე მნიშვნელოვანი თითოეული ჩვენგანისთვის, რომ დავაცხროთ ჩვენი ეგოისტური ბუნება?


ოთხშაბათი, 17 ოქტომბერი
ერთიანობა ქრისტიანთა შორის
   წაიკითხეთ მარკ. 9:38-41 და იოან. 10:16. ვინ არის იესოს ჭეშმარიტი მიმდევარი, თანახმად იესოს პასუხისა იოანე მოციქულის მიმართ?
   მეშვიდე დღის ადვენტისტები იოან. 17-ში მოცემულ იესოს ლოცვას აღიქვამენ, როგორც პირდაპირ მოწოდებას თავიანთი ეკლესიური დენომინაციის ერთიანობისკენ. ჩვენ უნდა ვიყოთ ერთნი, როგორც ეკლესია, რათა შევასრულოთ ჩვენი მისია, რათა სამი ანგელოზის უწყება მთელ მსოფლიოს ვამცნოთ. აქ ყველაფერი გასაგებია.
   მაგრამ როგორაა სხვა ქრისტიანებთან ერთიანობის საქმე? როგორი ურთიერთობა უნდა გგვქონდეს მათთან იმის ფონზე, რაზედაც იესო ლოცულობდა? ეჭვსგარეშეა, გვჯერა, რომ ღმერთს ერთგული ადამიანები სხვა ეკლესიებშიც ჰყავს. გარდა ამისა, ბიბლიაში მკაფიოდაა ნათქვამი, რომ ღმერთს ერთგული შვილები ბაბილონშიც კი ჰყავს: “გამოერიდე მას, ჩემო ხალხო, რათა რა ეზიარო მის ცოდვებს და არ მიიღო მისი წყლულებისაგან” (გამოცხ. 18:4).
   ამასთანავე, გამოცხადების წიგნიდან ვიცით დიდი განდგომილების შესახებ იმათ შორის, ვინც ქრისტეს სახელს აღიარებს. ასევე ვიცით, რომ უკანასკნელ დღეებში ბევრი ცრუქრისტიანული მიმდინარეობა გაერთიანდება ერთმანეთთან და სახელმწიფოსთან, რათა დევნა დაიწყონ (იხ. გამოცხ. 13:1-17). ამიტომ ადვენტისტები მუდამ სიფრთხილეს იჩენენ, როცა სხვა ეკლესიებთან გაერთიანების მოწოდება ისმის, და არ მონაწილეობენ ეკუმენისტურ მოძრაობაში.
მაშ, როგორ უნდა ვეპყრობოდეთ სხვა კონფესიებს? სხვა ეკლესიებთან მეშვიდე დღის ადვენტისტთა ეკლესიის ერთობლივი მსახურების თაობაზე ელენ უაითმა დაწერა შემდეგი: “როდესაც ადამიანი თავის ნებას მთლიანად დაუმორჩილებს ღმერთს, სულიწმიდა იმოქმედებს მათ გულებზე, რომლებსაც ის ემსახურება. მე მაჩვენეს, რომ ჩვენ განზე არ უნდა გავუდგეთ ამ კავშირის აქტივისტებს (ქალთა კავშირი 	ქრისტიანული თავშეკავებისთვის).
   სპირტიანი სასმელებისგან თავის შეკავების პროპაგანდის გამო მათთან გაერთიანებისას მსხვერპლად არ უნდა მოვიტანოთ ჩვენი რწმენა მეშვიდე დღის თაობაზე, მაგრამ შეგვიძლია, ვაჩვენოთ ჩვენი მოწონება პოზიციისა, რომელიც მათ უკავიათ თავშეკავების საკითხში. მათთვის კარის გაღებისა და ჩვენთან ამ სფეროში თანამშრომლობისთვის მოწვევისას შეგვიძლია მივიღოთ მათი დახმარება, ხოლო ისინი ჩვენგან მოისმენენ ახალ ჭეშმარიტებებს, რომლებიც სულიწმიდას სურს, რომ მათ გულებში აღბეჭდოს” (ქველმოქმედების მსახურება, გვ. 163).
   მის დროს არსებულ კონკრეტულ სიტუაციაზე ლაპარაკისას ელენ უაითი აყალიბებს სხვა ქრისტიანებთან ერთობლივი მსახურების პრინციპებს, რომლებიც ახლაც მისაღებია.
   პირველი, ჩვენ შეგვიძლია მათთან ვითანამშრომლოთ სოციალურ სფეროში. მეორე, თუ მათთან გავერთიანდებით, ეს ისე უნდა ვაკეთოთ, რომ ჩვენი დოქტრინები და პრინციპები არ დავთმოთ. მესამე, ჩვენ შეგვიძლია და უნდა გამოვიყენოთ ეს “ერთობა”, რათა სხვებს გავუზიაროთ ძვირფასი ჭეშმარიტებები, რომლებითაც თავად ვართ კურთხეულნი.
  
ხუთშაბათი, 18 ოქტომბერი
ერთი რწმენა, სიყვარულში დანაწილებული
   იოან. 17:3-ში იესომ თქვა, რომ საუკუნო სიცოცხლე ღმერთის შეცნობაში მდგომარეობს. წაიკითხეთ 1იოან. 2:3-6. რას ნიშნავს, იცნობდე ღმერთს? როგორ ვავლენთ ყოველდღიურ ცხოვრებაში იმას, რომ ვიცნობთ ღმერთს?
   თანამედროვე საზოგადოებაში ადამიანები უმეტესად მიილტვიან, რომ იყვნენ კანონმორჩილი მოქალაქეები, მაგრამ იგივე ადამიანები ხშირად აკნინებენ ღვთის მცნებების დაცვის მნიშვნელობას. ზოგიერთი კიდეც ამტკიცებს, რომ ღვთის მადლი აუქმებს ღვთის მცნებებს. მაგრამ ეს არაბიბლიური სწავლებაა: “მცნებების დაცვა არ არის პირობა ღვთის შესაცნობად, არამედ ნიშანია იმისა, რომ ვიცნობთ ღმერთს/იესოს და გვიყვარს იგი. ამიტომ ცოდნა ღმერთის შესახებ არ არის უბრალოდ თეორიული ცოდნა, არამედ ის პრაქტიკაში გამოიხატება” (Ekkehardt Mueller, The Letters of John, p. 39). ამას თავად იესო აქცევდა ყურადღებას: “თუ მე გიყვარვართ, ჩემი მცნებანი დაიცავით”, “ვისაც ჩემი მცნებები აქვს და იცავს მათ, მას ვუყვარვარ მე” (იოან. 14:15, 21). “ღვთის შვილნი რომ გვიყვარს, მაშინ ვგებულობთ, როდესაც გვიყვარს ღმერთი და ვიცავთ მის მცნებებს. ვინაიდან ღვთის სიყვარული ისაა, რომ ვიცავდეთ მის მცნებებს. ხოლო მისი მცნებები მძიმე როდია” (1იოან. 5:2, 3).
   წაიკითხეთ იოან. 13:34, 35. რომელი ახალი მცნება მისცა იესომ თავის მოწაფეებს და როგორ არის ის დაკავშირებული ერთობის იდეასთან იესოს მიმდევრებს შორის?
   ბრძანება, რომ ჰყვარებოდათ მოყვასი, როგორც საკუთარი თავი, არ იყო ახალი. მისი ნახვა შეიძლება მითითებებში, რომლებიც ღმერთმა მოსეს მისცა (იხ. ლევ. 19:18). ახალი იყო იესოს მითითება მოწაფეებისადმი, რომ ჰყვარებოდათ ერთმანეთი ისე, როგორც მან შეიყვარა ისინი. იესოს თავდადებული სიყვარულის მაგალითი გახდა ახალი ეთიკური პრინციპი ქრისტიანული საზოგადოებისთვის.
   რა შესანიშნავი ნიმუშია ჩვენთვის! იესოს ცხოვრება იყო ცოცხალი სურათი სიყვარულისა მოქმედებაში. მადლის მთელი მოქმედება - ესაა თავგანწირვისა და თავდადების ძალისხმევით აღვსილი სიყვარულის განუწყვეტელი მსახურება. ქრისტეს ცხოვრება იყო სიყვარულისა და თავის განწირვის უწყვეტი გამოვლენა სხვების სასიკეთოდ. პრინციპი, რომლითაც ხელმძღვანელობდა ქრისტე, უნდა განსაზღვრავდეს მისი ხალხის ურთიერთობას ერთმანეთთან. ასეთი სიყვარული რა მძლავრი მოწმობა იქნებოდა წუთისოფლისთვის! რა დიდი გამაერთიანებელი ძალა მდგომარეობს ჩვენთვის ასეთ სიყვარულში!       
   როგორ  ვისწავლით, რომ ისეთივე თავგანწირული სიყვარული გამოვიჩინოთ სხვების მიმართ, როგორიც იესომ?

პარასკევი, 19 ოქტომბერი
შემდგომი გამოკვლევისათვის
   ე. უაითი. დიადი ბრძოლა, თავი “ღვთის რჯული უჭკნობია”, ორიგ. გვ. 443-446.
   “თუმცა მეშვიდე დღის ადვენტისტების ეკლესია მსოფლიო ეკლესიაა ბევრი ადგილობრივი საკრებულოთი, ადვენტისტები არ ამტკიცებენ, რომ არიან ქრისტეს სამყაროსეული ეკლესია. სამყაროსეული ეკლესია გამოდის ნებისმიერი დენომინაციის ჩარჩოებიდან. ის ერთდროულად ხილულიცაა და უხილავიც, რადგან შედგება მათგან, ვისაც სწამს იესო და მისი მიმდევარია. ეს სპეციფიკური ღვთისმეტყველური საკითხი მწვავდება, თუ ყურადღებას გავამახვილებთ განდგომილებაზე ქრისტიანულ გარემოში, რომელზეც ლაპარაკია გამოცხადების წიგნში. სპეტაკი ეკლესია გამოცხადების 12-დან უპირისპირდება “მეძავს” გამოცხ. 17-დან, ანუ დიდებულ ქალაქ ბაბილონს, რომელიც თავის მხრივ უპირისპირდება კრავის სასძლოს, წმიდა ქალაქს ანუ ახალ იერუსალიმს გამოცხ. 21 და 22-ში. პირველ ასწლეულში სამყაროსეული ეკლესია შედარებით კარგად შეიმჩნევა. მისი დანახვა შედარებით უფრო ძნელია, მაგალითად შუა საუკუნეებში.
   ამიტომ ადვენტისტები ღვთის ჭეშმარიტი ეკლესიის ცნებას არ ზღუდავენ თავიანთი დენომინაციით და მას სხვა ქრისტიანულ ეკლესიებზე ავტომატურად არ ავრცელებენ. ღვთის ჭეშმარიტი ეკლესია შედგება იმ ადამიანებისგან, რომლებსაც ჭეშმარიტად სწამთ იგი. ღმერთი იცნობს მათ. მეორეს მხრივ, ადვენტისტები თავს აიგივებენ ღვთის ბოლო დროის განსაკუთრებულ ხილულ ნარჩომთან გამოცხ. 12:17 და გამოცხ. 12-14-დან. ამ ნარჩომს აქვს როგორც ლოკალური, ისე სამყაროსეული ხასიათი (იხ. გამოცხ. 2:24 და 12:17)” (Ekkehardt Muejjer. “The Universality of the Church in the New Testament”, in Angel Manuel Rodriguez, ed., and Message, Mission, and Unity of the Church, p. 37).
კითხვები მსჯელობისათვის
1. რატომ არის ასე მნიშვნელოვანი, რომ შესრულდეს იესოს ლოცვა იოან. 17-დან? იესოს ლოცვა პირველი საუკუნის ეკლესიის ერთიანობაზე რას ამბობს მის სურვილის თაობაზე ჩვენი ეკლესიის შესახებ დღეს?
2. თანამშრომლობს თუ არა თქვენი ადგილობრივი ეკლესია რომელიმე საკითხებში სხვა ქრისტიანულ კონფესიებთან? კარგად ახერხებთ ამას? როგორ შეგვიძლია, აუცილებლობის შემთხვევაში ვითანამშრომლოთ მათთან ისე, რომ არ დავთმოთ ჩვენზე მონდობილი არც ერთი ჭეშმარიტება?  
3. რაზე მეტყველებს შემდეგი მტკიცებულება? როგორ შეიძლება ამის მიღწევა ეკლესიაში? «ღვთის შვილებს რომ ღვთის სიტყვიდან გამომდინარე ნათელი მიეღოთ, მიაღწევდნენ ერთიანობას, რომლის შესახებაც ლოცულობდა ქრისტე და წერდა მოციქული: “ერთია სხეული, როგორც ხართ კიდეც მოწოდებულნი თქვენი მოწოდების ერთი იმედით; ერთია უფალი, ერთია რწმენა, ერთია ნათლისღება” (ეფეს. 4:3-5)» (ე. უაითი, დიადი ბრძოლა, გვ. 293).
დასკვნა:
   იოანეს 17 თავში მოცემული იესოს მღვდელმთავრული ლოცვა არის შეხსენება იმისა, რომ იესოსთვის ადრინდელივით მნიშვნელოვანია ეკლესიური ერთიანობა. მისი ლოცვა ჩვენი ლოცვაც უნდა გახდეს, და უნდა ვეძებოთ საშუალებები, რომ განვიმტკიცოთ რწმენა ღვთის სიტყვაში. ჩვენს ურთიერთობებს, მათ რიცხვში სხვა ქრისტიანებთანაც, უნდა ახასიათებდეს ერთმანეთის სიყვარული, რანაირი განსხვავებულიც არ უნდა იყოს ჩვენი შეხედულებები ღვთისმეტყველურ საკითხებში. 

გაკვეთილი 4
20-26 ოქტომბერი
გასაღები ერთიანობისკენ
ბიბლიური ტექსტები გამოსაკვლევად:
ეფეს. 1:3-14; გალ. 4:7; ეფეს. 2:11-22; 4:1-6, 11; მათ. 20:25-28; ეფეს. 5:15-6:9. 

საზეპირო მუხლი:
“რაკი გვაუწყა თავისი ნების საიდუმლო თავისივე სურვილით, რომელიც წინასწარ განიზრახა მასში. სამნეოდ ჟამთა აღვსებისა რათა ქრისტეში მოიყაროს თავი ყოველივემ, რაც ცაშია და რაც მიწაზეა” (ეფეს. 1:9, 10).
   ეფესო იყო მცირე აზიის მსხვილი პოლიტიკური და სავაჭრო ცენტრი. ეფესოს ეკლესია შედგებოდა ებრაელებისა და წარმართებისგან, საზოგადოების სხვადასხვა ფენის წარმომადგენლებისგან. ასეთი არაერთგვაროვანი კოლექტივი შეიძლება ასევე მიდრეკილი ყოფილიყო კონფლიქტებისკენ ისევე, როგორც გარემომცველი სამყარო, რომ არა ქრისტე და ერთიანობა, რომელიც მორწმუნეებს ჰქონდათ მასში, როგორც უფლის სხეულის ნაწილებს. სწორედ ამიტომ ეფესელთა მიმართ წერილის ცენტრალურ თემას წარმოადგენს პავლეს ზრუნვა ერთიანობაზე ქრისტეს მიმდევართა შორის. 
   პავლეს მიხედვით, ერთიანობის კონცეფცია შეიცავს ორ ასპექტს: ერთიანობა ეკლესიაში, სადაც ებრაელები და წარმართები გაერთიანებული არიან ერთ სხეულში - ქრისტეში; და ერთიანობა სამყაროში, რომელშიც ყველა ზეციური და მიწიერი გაერთიანებულია ქრისტეში.   
   ამ ერთიანობის წყარო არის ქრისტე. ამ წერილში პავლე მრავალჯერ იყენებს გამოთქმას “ქრისტეში” ან “ქრისტესთან”, რათა გვაჩვენოს, თუ რა აღასრულა ღმერთმა ჩვენთვის და სამყაროსთვის იესო ქრისტეს ცხოვრების, სიკვდილისა და აღდგომის მეშვეობით. ხსნის გეგმაში ღმერთის საბოლოო მიზანია - ყველა შეაერთოს ქრისტეს საშუალებით. ეს ერთიანობა მთლიანად გამოვლენილი იქნება მხოლოდ ჟამთა დასასრულს.

კვირა, 21 ოქტომბერი
კურთხევები ქრისტეში
   წაიკითხეთ  ეფეს. 1:3-14. პავლეს თანახმად, რა მივიღეთ ქრისტეში?
   ქრისტეს მიმდევრებს აქვთ მიზეზი, თუ რისთვის აქონ ღმერთი! ღმერთი ქრისტეში გვღებულობს, როგორც თავის ძეებსა და ასულებს, რომლებიც მას წუთისოფლის წინაშე წარადგენენ. იმისათვის, რომ აღწეროს ჩვენი ახალი დამოკიდებულება ღმერთთან ქრისტეში, პავლე რამდენიმე ნიმუშს იყენებს. ერთ-ერთი ნიმუში - შვილად აყვანის მაგალითი - ერთიანობის თემას ეხება. ქრისტეში ჩვენ გავხდით ღვთის შვილები და ღვთის ოჯახს ვეკუთვნით. ოჯახის ნიმუში ასევე გვახსენებს აღთქმას ღმერთსა და ისრაელიანებს შორის. პავლეს წერილის კონტექსტში წარმართები, რომლებიც ღებულობენ იესოს, როგორც მესიას, ასევე არიან ღმერთის შვილები, ისრაელისთვის მიცემული აღთქმის მემკვიდრეები (იხ. რომ. 8:17; გალ. 4:7). ფასეულობა ქრისტესთან ასეთი ურთიერთობისა, ანუ ქრისტეში ყოფნისა არის ქრისტიანული ერთიანობის საფუძველი. ამ წერილში ასევე ლაპარაკია იმაზე, რომ ღმერთი ოდითგანვე ცდილობდა მთელი კაცობრიობის გაერთიანებას ქრისტესთან. ცოდნა იესოს შესახებ არავის ანიჭებს უპირატესობას ღვთის ოჯახში. ჩვენ ყველა ვართ ღვთის შვილები და ამიტომ ერთნაირად საყვარელნი და ფასეულნი ვართ.
   ზოგიერთს აშფოთებს ის, რომ ამ ნაწყვეტში ვკითხულობთ წინასწარ განსაზღვრის შესახებ (იხ. ეფეს. 1:5, 11). აღთქმამ, რომ ღმერთმა ამოგვარჩია ხსნისთვის, შეიძლება გვაფიქრებინოს, რომ ზოგიერთი დასაღუპავად ამოარჩია. მაგრამ ეს არაბიბლიური სწავლებაა. პირიქით, ღმერთმა ხსნის გეგმა დასახა სამყაროს შექმნამდე, რათა ყველას შეძლებოდა ხსნა. “რადგან იქამდე შეიყვარა ღმერთმა სოფელი, რომ მისცა თავისი ერთადერთი ძე, რათა არავინ, ვინც მას ირწმუნებს, არ დაიღუპოს, არამედ ჰქონდეს საუკუნო სიცოცხლე” (იოან. 3:16; 1ტიმ. 2:6; 2პეტრ. 3:9). ღმერთმა წინასწარ იცის, ვინ მიიღებს შეთავაზებულ ხსნას, მაგრამ ეს იგივე არ არის, რომ წინასწარ განსაზღვროს ადამიანის გადაწყვეტილება. ხსნა შეთავაზებულია მთელი კაცობრიობისთვის იმის წყალობით, რაც ქრისტემ ჩვენთვის გააკეთა. კითხვა მდგომარეობს შემდეგში: როგორ ვპასუხობთ ამ შემოთავაზებას? ღმერთი ხსნის მიღებას არავის აიძულებს.
   “ზეციურ თათბირზე მიღებული იქნა გადაწყვეტილება, რომ ადამიანები, თუნდაც დამნაშავეები, არ უნდა დაიღუპონ ურჩობაში, არამედ ქრისტეს, როგორც თავიანთი მონაცვლისა და ქომაგის რწმენის მეშვეობით გახდნენ ღვთის რჩეულები, წინასწარ განსაზღვრულები არიან იესო ქრისტეს შვილად აყვანილებად მისივე წყალობით. ღმერთს სურს, რომ ყველა ადამიანი გადარჩეს; ამიტომ იყო მიღებული ყველა ზომა, და მისმა მხოლოდშობილმა ძემ გადაიხადა გამოსასყიდი ადამიანისთვის. დაიღუპებიან მხოლოდ ისინი, ვინც უარი თქვეს, გამხდარიყვნენ ღმერთის შვილები იესო ქრისტეს მეშვეობით” (ე. უაითი, მდა ბიბლიური კომენტარი, ტ. 6, გვ. 1114).   

ორშაბათი, 22 ოქტომბერი
კედლის ნგრევისას
   ადამიანთა შორის ერთ-ერთი ყველაზე ღრმა უთანხმოება განპირობებულია რასობრივი, ეთნიკური და რელიგიური განსხვავებებით. ბევრ ქვეყანაში პირადობის დამადასტურებელ მოწმობაში მითითებულია კუთვნილება ეთნიკურ ან რელიგიურ ჯგუფთან, და ეს განსხვავებები ხშირად დაკავშირებულია პრივილეგიებთან ან შეზღუდვებთან, რომლებსაც ადამიანები ყოველდღიურად ხვდებიან. როდესაც ომები ან კონფლიქტები წარმოიშვება, ეს იდენტურობისა და განსხვავების მარკერები ხშირად რეპრესიებისა და ძალადობის კატალიზატორი ხდება.
   ეფეს. 2:11-22-ში პავლე მიუთითებს საუკეთესო გზას ქრისტიანული საკრებულოსთვის. როგორ გავლენას ახდენს ჩვენი ერთიანობა ქრისტეში  ჩვენს განსხვავებებზე? რა დაინგრა ჯვარზე იესოს სიკვდილით?
   პავლე ეფესელებს სთავაზობს, გაიხსენონ, თუ როგორი იყო მათი ცხოვრება მანამ, სანამ მიიღებდნენ ღვთის მადლს ქრისტეში. ეთნიკური, კულტურული და რელიგიური განსხვავებები მტრობასა და კონფლიქტებს აჩენდა ადამიანთა ჯგუფებს შორის. მაგრამ კარგი ამბავი არის ის, რომ ქრისტეში ყველა ერთნი ვართ, და ჩვენ ერთი მხსნელი და უფალი გვყავს. ჩვენ ყველა ვეკუთვნით ღვთის ხალხს. “ახლა კი იესო ქრისტეში, ოდესღაც შორს მყოფნი, ახლობლები გავხდით ქრისტეს სისხლით” (ეფეს. 2:13).
   ძველ ტაძარს იერუსალიმში ჰქონდა გამყოფი კედელი, რომელიც აღნიშნავდა ტაძრის მხოლოდ ეთნიკური ებრაელებისთვის აღმნიშვნელ განყოფილებას. ამ კედელზე იყო წარწერა. იგი სიკვდილის მუქარის ქვეშ უკრძალავდა უცხოტომელებს სხვაგან გადაადგილებას. სწორედ ამ დადგენილების დარღვევაში იქნა დადანაშაულებული თვისი მისიონერული მოგზაურობიდან დაბრუნებული პავლე. დაპატიმრებულ მოციქულს ბრალი წაუყენეს იმაში, რომ მან ტაძრის ებრაულ ნაწილში შეიყვანა ეფესელი კაცი, სახელად ტროფიმე (იხ. საქმე. 21:29). “ვინაიდან ის არის ჩვენი მშვიდობა, რომელმაც ორი ერთად აქცია და დაანგრია მათ შორის მდგარი ზღუდე” (ეფეს. 2:14).
   ქრისტეში მორწმუნეები აბრაამის შთამომავლები არიან და გულის “წინადაცვეთას” ღებულობენ. ფიზიკური წინადაცვეთა, რომელიც ღმერთმა აბრაამს მისცა, მიუთითებდა სულიერ წინადაცვეთაზე, რასაც მორწმუნეები ღებულობენ ქრისტეში (იხ. რჯლ. 10:16). “თქვენ მასში წინადაცვეთილებიც ხართ ხელთუქმნელი წინადაცვეთით, ხორცის ცოდვილი სხეულის განძარცვით - ქრისტესეული წინადაცვეთით” (კოლ. 2:11).  
   კიდევ ერთხელ წაიკითხეთ ეფეს. 2:11-22. როგორი სახით ვხედავთ ჩვენს საკუთარ ეკლესიაში იმის გამოვლენას, რაზედაც აქ პავლემ დაწერა? რომელი ამოცანები მოითხოვს გადაწყვეტას?

სამშაბათი, 23 ოქტომბერი
ერთიანობა ერთ სხეულში
   პავლე პრაქტიკულ რჩევა-დარიგებებს აძლევს ეფესელებს. ერთიანობა ებრაელებსა და წარმართებს შორის, სხვადასხვა კულტურისა და სხვადასხვა ეთნიკური წარმომავლობის ადამიანებს შორის არ არის მითი ან უბრალოდ, თეორია; ეს არის რეალობა, რომელიც მოითხოვს, რომ “მოიქცეთ იმ მოწოდების ღირსად, რომელშიც მოწოდებულნი ხართ” (ეფეს. 4:1).
   ეფეს. 4:1-3-ის თანახმად, რანაირად შეუძლიათ ქრისტიანებს, რომ იცხოვრონ ქრისტეში თავიანთი წოდების ღირსად?
   ქრისტიანთა ცხოვრებაში ამ სათნოებათა პრაქტიკული შედეგი მათ ეხმარება, რომ “შეინარჩუნონ სულის ერთობა მშვიდობის საკვრელით” (ეფეს. 4:3). ეს ყველა თვისება ფესვგადგმულია სიყვარულში (იხ. 1კორ. 13:1-7). სიყვარულის გამოვლენით შესაძლებელია შენარჩუნდეს ურთიერთობა ძმებსა და დებს ხელი შეეწყოს მშვიდობასა და ერთიანობას როგორც ქრისტიანულ საზოგადოებაში, ისე მის ფარგლებს გარეთ. ერთიანობა ეკლესიაში უნიკალური სახით წარმოადგენს ღვთის სიყვარულს სხვა ადამიანების მიმართ. ეკლესია მოწოდებულია ასეთი მოწმობისკენ, განსაკუთრებით განხეთქილებისა და ომების დროს.
   წაიკითხეთ ეფეს. 4:4-6. რომელი მნიშვნელოვანი თემა აერთიანებს ამ მუხლებს?
   ამ თავის პირველ მუხლებში პავლე გამოხატავს ღრმა დაინტერესებას ეკლესიის ერთიანობაში. ის იწყებს იმით, რომ მოწოდებას აკეთებს ერთიანობისკენ (იხ. ეფეს. 4:1-3), შემდეგ ჩამოთვლის შვიდ ელემენტს, მორწმუნეთა გამაერთიანებელს (იხ. ეფეს. 4:4-6). ერთიანობა არის ის, რაც მორწმუნეებს უკვე აქვთ (იხ. ეფეს. 4:4-6), ის, რისკენაც მუდმივად უნდა მიდიოდნენ და რაც საჭიროა, რომ შეინარჩუნონ (იხ. ეფეს. 4:1-3), ის, რაც არის მიზანი, რომლისკენაც მივისწრაფით (იხ. ეფეს. 4:13).
   “მოციქული თავის ძმებს მოუწოდებს, რომ თავიანთი ცხოვრებით ავლენდნენ ძალას ჭეშმარიტებისა, რომელიც მან აუწყა მათ. თავმდაბლობისა და გულითადობის, მოთმინებისა და სიყვარულის მეშვეობით მათ თავიანთ ცხოვრებაში უნდა გამოეჩინათ ქრისტეს ხასიათი და მისმიერი ხსნის კურთხევები. არის მხოლოდ ერთი სხეული და ერთი სულიწმიდა, ერთი უფალი და ერთი რწმენა. ქრისტეს სხეულის წევრებად ყოფნისას ყველა მორწმუნე გაცოცხლებულია ერთი სულითა და ერთი იმედით. განხეთქილებები ეკლესიაში სახელს უტეხს ქრისტეს რელიგიას ქვეყნიერების წინაშე და ჭეშმარიტების მტრებს საბაბს აძლევს, რომ თავის საქციელს ამართლებდნენ. პავლეს დარიგებები დაიწერა არა მარტო მისი დროის ეკლესიებისთვის. ღმერთმა გაითვალისწინა, რომ მათ ჩვენამდე მოეღწია. რას ვაკეთებთ ჩვენ, რომ შევინარჩუნოთ სულის ერთობა მშვიდობის საკვრელით?” (ე. უაითი, მოწმობები ეკლესიისთვის, ტ. 5, გვ. 239).   
   რა არჩევანი უნდა გააკეთოთ პირდაპირ ახლა, რათა დარწმუნებული იყოთ, რომ ცხოვრობთ “იმ მოწოდების ღირსად, რომელშიც მოწოდებულნი ხართ”?  

ოთხშაბათი, 24 ოქტომბერი
ეკლესიის ლიდერები და ერთიანობა
   “ხოლო ყოველ ჩვენგანს მოცემული აქვს მადლი ქრისტესმიერი ნიჭის ზომისამებრ” (ეფეს. 4:7. მაშინ, როცა ხსნა არის ნიჭი, მიცემული ყველა ადამიანისთვის, რომლებიც მიიღებენ მას, ზოგიერთი სულიერი ნიჭი ეძლევა გარკვეულ ადამიანებს განსაზღვრული მიზნისათვის. 
   წაიკითხეთ ეფეს. 4:11. ხელმძღვანელობასთან დაკავშირებულ რომელ ნიჭებს აძლევს ღმერთი ეკლესიას?
   ეფეს. 4:12-ის თანახმად, რა არის ღმერთის მიზანი, როცა ეკლესიას აძლევს განსაკუთრებულ ლიდერულ ნიჭებს? როგორ არის ეს ნიჭები ერთმანეთთან დაკავშირებული?
   გარკვეული აზრით, ყველა ქრისტიანი არის ღმერთისა და სახარების მსახური.  ყველა ქრისტიანის მისამართით არის მათ. 28:19, 20-ში მოცემული ქრისტეს დავალება, რომ წავიდნენ, მოიმოწაფონ ყველა ხალხები, მონათლონ ისინი და ასწავლონ. მსახურება არ არის პრივილეგია რჩეულებისა, ისეთებისა, როგორებიც პასტორები და ევანგელისტებია. ესაა უპირატესობა და მოვალეობა ყველასი, ვინც ქრისტეს სახელს ატარებს. არავის შეუძლია უგულებელყოს სახარების გამავრცელებელი მისია, და ეკლესიის ვერც ერთი ხელმძღვანელი ვერ განაცხადებს, რომ მისი მსახურება განსაკუთრებულია. ხელმძღვანელობის სულიერი ნიჭების მიზანია ეკლესიის შენება. ეკლესიის ლიდერები საჭიროა ერთიანობის მხარდაჭერის, წახალისებისა და განმტკიცებისთვის.
   ხელმძღვანელი ნიჭების ჩამონათვალი აგრეთვე გვეუბნება, რომ ეს როლები განკუთვნილია იმისთვის, რომ ღვთის ხალხს დაეხმაროს გზააბნეულთა დაბრუნებაში. ზოგიერთი განსაკუთრებულად მოწოდებული ადამიანი ეკლესიაში პასუხისმგებელია, რომ სხვებს დაეხმაროს მათ მსახურებაში ქრისტეს მიმართ და ქრისტეს სხეულის აშენებაში, “ვიდრე ყველანი მივაღწევდეთ რწმენის ერთიანობას და ღვთის ძის შეცნობას სრულ კაცად, ქრისტეს სისავსის ასაკის ზომას” (ეფეს. 4:13). ჩვენს მსახურებაში ორიენტირება უნდა გვქონდეს ქრისტეს ხელმძღვანელობის სტილზე. იესო მოვიდა, რათა მომსახურებოდა სხვებს, და არა რომ მის მიმართ ემსახურათ (იხ. მათ. 20:25-28); ჩვენც უნდა წავიდეთ და ასევე ვიქცეოდეთ. 
   ადამიანებს მიდრეკილება აქვთ, იყვნენ დამოუკიდებლები და არ უყვართ, ვინმეს რომ აბარებენ ანგარიშს. კერძოდ, დასავლეთის საზოგადოება აყოლილია ასეთ ტენდენციას. მაგრამ პავლე შეგვახსენებს, რომ არც ერთი ქრისტიანი არ არის მარტო ამქვეყნად და რომ სულიერ ლიდერებთან ერთობლივად ვქმნით რწმენის საზოგადოებას, რათა ერთმანეთს დავეხმაროთ ჩვენს საერთო ხიზნობაში. ჩვენ ყველა ერთად ქრისტეს სხეულის ნაწილები ვართ.      
   რომელი სულიერი ნიჭები გაგაჩნიათ თქვენ და როგორ იყენებთ მათ ერთიანობის მისაღწევად თქვენს ადგილობრივ ეკლესიაში?

ხუთშაბათი, 25 ოქტომბერი
ადამიანთა ურთიერთობები ქრისტეში
   ქრისტიანობა - ესაა ღმერთთან და ერთმანეთთან ურთიერთობის რელიგია. აზრი არა აქვს ამტკიცებდე, რომ ღმერთთან ღრმა ურთიერთობა გაქვს, თუ ეს ურთიერთობები გავლენას არ ახდენს ურთიერთობებზე სხვა ადამიანებთან. ქრისტიანობა ვერ იარსებებს ვაკუუმში. ერთიანობის პრინციპები, რომლებზეც პავლე მსჯელობს წერილში ეფესელთა მიმართ, ასევე მისაღებია ჩვენი ურთიერთობებისთვისაც სხვა ადამიანების მიმართ.
   წაიკითხეთ ეფეს. 5:15-21. რას გვეუბნება პავლე 21-ე მუხლში? როგორია კავშირი დამორჩილებასა და ერთიანობას შორის?
   ერთმანეთის მიმართ დამორჩილების ბრძანება პირდაპირ დაკავშირებულია ფრაზასთან “აღივსენით სულით” ეფეს. 5:18-ში. სულით აღვსება სხვათა შორის ვლინდება ერთმანეთის მიმართ მორჩილებაში - თავმდაბლობითა და ზრუნვით სავსე გულთბილ დამოკიდებულებაში ადამიანებისადმი. მართალია, ასეთი დამოკიდებულება ადამიანთა უმრავლესობისთვის არ არის თანდაყოლილი, ის უფრო არის ჩვენს გულში წმიდა სულის სუფევის შედეგი. ეს ნიჭია იმავე სულიწმიდისა, რომელიც ყველა მორწმუნეს აერთიანებს ქრისტეში. ამ თვალსაზრისით მორჩილება - ესაა შინაგანი თვისება, რომელიც გამოხატავს ჩვენს მოწიწებას ქრისტეს და ჩვენთვის გაღებული მისი მსხვერპლის მიმართ.   
   წაიკითხეთ ეფეს. 5:22-6:9. რა გავლენას ახდენს ჩვენს ადამიანურ ურთიერთობებზე ქრისტიანული ურთიერთდაქვემდებარება სახლში და სამუშაო ადგილზე?
   რაღაც ხარისხით, ერთიანობა ეკლესიაში დამოკიდებულია ერთიანობაზე ოჯახში. პავლემ აღნიშნა, რომ ერთიანობა, სიყვარული და პატივისცემა, რომლებიც ცოლ-ქმრულ ურთიერთობაში უნდა იყოს, წარმოადგენს ეკლესიისადმი ქრისტეს თავდადებული სიყვარულის მაგალითს. ამგვარად, ქმრებს, ცოლებსა და ეკლესიის წევრებს მოეთხოვება ქრისტესნაირი პატივისცემა როგორც ოჯახში, ისე ეკლესიაშიც. ეს თვისება ასევე უნდა ვლინდებოდეს ურთიერთობებში შვილებსა და მშობლებს, მუშაკებსა და დამსაქმებლებს, ხელქვეითებსა და უფროსებს შორის. მსგავსი ჰარმონია და მშვიდობისმოყვარეობა უნდა აღწევდეს ჩვენს სახლებში და ავსებდეს ჩვენს ეკლესიურ ცხოვრებას.    
   დღეს მოყვანილი ბიბლიური მუხლებიდან რომელი პრინციპები შეგიძლიათ გამოიყენოთ თქვენი ოჯახის წევრებთან ან კოლეგებთან ურთიერთობებში?

პარასკევი, 26 ოქტომბერი
შემდგომი გამოკვლევისათვის
   ე. უაითი. მოწმობები ეკლესიისთვის, ტ. 9, თავი “ერთიანობის სული”, გვ. 179-188.
   “ქრისტე არ ყოფდა ადამიანებს მათი ეროვნული კუთვნილების, საზოგადოებაში მათ მიერ დაკავებული მდგომარეობის ან მათი აღმსარებლობის მიხედვით. მწიგნობრებსა და ფარისევლებს სურდათ, რომ ზეციდან გამოგზავნილი ნიჭებიდან სარგებლობა მიეღოთ მხოლოდ თავისი ერისთვის და ეს უპირატესობა დაეკარგვინებინათ ღვთის ოჯახის სხვა ნაწილისთვის. მაგრამ ქრისტე მოვიდა ყოველგვარი გამყოფი კედლის გასანგრევად. ის მოვიდა იმის საჩვენებლად, რომ მისი წყალობისა და სიყვარულის ნიჭი ისევე უსაზღვროა, როგორც ჰაერი, სინათლე ან წვიმის ნაკადები, მიწას რომ აცოცხლებს.
   ქრისტემ თავისი ცხოვრებით დააარსა ისეთი რელიგია, რომელშიც ადგილი არა აქვს კასტებს, რომელშიც იუდეველებიცა და წარმართებიც, თავისუფლებიცა და მონებიც შეკრულნი არიან ძმობის კავშირით და ღმერთის წინაშე თანასწორნი არიან. ქრისტე თავის მოქმედებებში არ ხელმძღვანელობდა პოლიტიკური მოსაზრებებით. ის არ ანსხვავებდა ახლობელსა და შორეულს, მეგობრებსა და მტრებს. რისკენაც იყო მიმართული მისი გული, ეს იყო სულები, რომლებსაც სიცოცხლის წყალი სწყუროდათ” (ე. უაითი, მოწმობები ეკლესიისთვის, ტ. 9, გვ. 190, 191).
კითხვები მსჯელობისათვის
1. დაუფიქრდით შემდეგ მტკიცებულებას: “ეფესელთა მიმართ წერილის მეოთხე თავში ღვთის გეგმა ისე ნათლად და მარტივადაა გადმოცემული, რომ მის ყველა შვილს შეუძლია დაეყრდნოს ჭეშმარიტებას. აქ გარკვევით არის ნაჩვენები საშუალებები, რომლებიც მან გაითვალისწინა თავისი ეკლესიის ერთიანობის შენარჩუნებისთვის, რაც აუცილებელია იმისთვის, რათა მისი წევრები წუთისოფელს ჯანსაღ რელიგიურ გამოცდილებას უჩვენებდნენ” (ე. უაითი, მდა ბიბლიური კომენტარი, ტ. 6, გვ. 1117). ეფეს. 4-ში რა მიუთითებს ეკლესიის ერთიანობაზე? რა შეგვიძლია გავაკეთოთ, რომ ეს ერთიანობა უზრუნველვყოთ? 
2. ერთიანობის საკითხი მჭიდროდ არის დაკავშირებული თვინიერებისა და მორჩილების აუცილებლობასთან. განა შესაძლებელი იქნებოდა რაიმე ერთიანობა ეკლესიაში ამ თვისებების გარეშე? თუ ვართ ამაყები, ჩვენს შეხედულებებში დარწმუნებულები და სხვების მოსმენა არ გვსურს, ერთიანობის შანსი არ გვაქვს. როგორ შეგვიძლია, ვისწავლოთ თავმდაბლობა და მორჩილება? 
3. როგორ შეიძლება გვქონდეს შიდა ეკლესიური ერთიანობა, თუ ჩვენ გამუდმებით არ ვეთანხმებით სხვებს?
დასკვნა:
   ეფესელთა მიმართ წერილში პავლე უამრავ რჩევას იძლევა იმის თაობაზე, თუ რას ნიშნავს ქრისტიანებისთვის, იყვნენ “ქრისტეში”. იესოში ხსნა ჩვენს ყოველდღიურ ცხოვრებას მნიშვნელოვნად ცვლის. ჩვენი ყველა ადამიანური ურთიერთობა, მათ შორის ჩვენი დამოკიდებულება ეკლესიაში დებისა და ძმების მიმართ, გარდაიქმნება ქრისტეს ძალით, რომელიც ჩვენს ცხოვრებაში ვლინდება. და ეს ცვლილება გადამწყვეტ როლს თამაშობს ერთიანობის განმტკიცებაში. 
 
გაკვეთილი 5
27 ოქტომბერი - 2 ნოემბერი

ერთიანობის გამოცდილება ადრეულ ეკლესიაში
ბიბლიური ტექსტები გამოსაკვლევად: 
საქმე. 1:12-14; საქმე. 2:5-13; გამოცხ. 14:12; საქმე. 2:42-47; საქმე. 4:32-37; საქმე. 5:1-11; 2კორ. 9:8-5.
საზეპირო მუხლი:
“და იყვნენ ისინი გამუდმებით მოციქულთა მოძღვრებაში, თანამოზიარობაში, პურის გატეხასა და ლოცვებში” (საქმე. 2:42).
   ეკლესიური ერთიანობა შედეგია ერთობლივი სულიერი გამოცდილებისა იესოში, რომელიც არის ჭეშმარიტება. “მე ვარ გზა, ჭეშმარიტება და სიცოცხლე. მამასთან ვერავინ მივა, თუ არა ჩემით” (იოან. 14:6). ერთობლივ სულიერ ხიზნობასა და გამოცდილებაში მტკიცე ხდება ძმური კავშირები. პირველ ადვენტისტებს ასეთი გამოცდილება ჰქონდათ მილერიტულ მოძრაობაში. 1844 წელს მათ გააერთიანეს თავიანთი გულები და ცდილობდნენ, ახსნა მოეძებნათ მათ თავზე მოწეული იმედგაცრუებისთვის. ამ გამოცდილებამ შვა მეშვიდე დღის ადვენტისტების ეკლესია და მას გაუხსნა ჭეშმარიტება სამსჯავროს შესახებ ქრისტეს მეორედ მოსვლის წინ.
   იესოს მოწაფეების გამოცდილება მისი ზეცად ამაღლების შემდეგ - ესაა მაგალითი საზოგადოების ყველაზე განსხვავებული ფენების მორწმუნეთა ერთიანობისა, რომელიც ღვთის სიტყვის ძალით, ლოცვითა და სულიერი ურთიერთობით იქნა მიღწეული. ასეთივე გამოცდილება შესაძლებელია დღესაც.
   “მიმაჩნია, რომ სულიერი ურთიერთობა წარმოადგენს ერთობლივი თაყვანისცემის განსაკუთრებულად მნიშვნელოვან ელემენტს... არაფერი შეუცვლის ქრისტიანს იმ სულიერ კავშირს, რომელიც მას სხვა მორწმუნეებთან და უფალ იესო ქრისტესთან აერთიანებს. ... იესო ქრისტე ადამიანს ჯერ თავისკენ მიიზიდავს, მერე კი მას სხვა მორწმუნეებთან აერთიანებს თავის სხეულში - ეკლესიაში” (Robert G. Rayburn, O Come, Let Us Worship, p. 91).   
     
კვირა, 28 ოქტომბერი
მომზადების დღეები
   როდესაც იესომ თავისი სიკვდილის წინ მოწაფეებთან ერთად რამდენიმე საათი გაატარა, დაპირდა, რომ მარტოებს არ მიატოვებს. მათ მსახურებაში თან ახლდებოდათ სხვა მოძღვარი, სულიწმიდა. სულიწმიდას მათთვის უნდა შეეხსენებინა ბევრი რამ იქიდან, რასაც იესო ამბობდა და აკეთებდა (იხ. იოან. 14:26) და ყოველგვარ ჭეშმარიტებაში დაემოძღვრა ისინი (იხ. იოან. 16:13). თავისი ამაღლების დღეს იესომ გაიმეორა ეს აღთქმა: “თქვენ კი, არც თუ მრავალი დღის შემდეგ, მოინათლებით სულიწმიდით... თქვენ მიიღებთ ძალას, როცა გადმოვა სულიწმიდა თქვენზე” (საქმე. 1:5, 8). სულიწმიდა მიცემული იქნა იმისათვის, რათა მოწაფეებს მიეღოთ ძალა, რომ ყოფილიყვნენ მოწმეები იერუსალიმში, მთელ იუდეასა, სამარიაში და ქვეყნის კიდემდე (იხ. საქმე. 1:8).  
   წაიკითხეთ საქმე. 1:12-14. რას აკეთებდნენ მოწაფეები ამ ათდღიანი პერიოდის განმავლობაში? 
   შეგვიძლია ეს ათი დღე წარმოვიდგინოთ, როგორც ინტენსიური სულიერი მომზადებისა და განმარტოების პერიოდი, რომლის დროსაც მოწაფეები ერთმანეთს უზიარებდნენ თავიანთ მოგონებებს იესოზე, მის საქმეებზე, დარიგებებსა და სასწაულებზე. ისინი “ერთსულოვნად... ლოცვა-ვედრებაში იყვნენ” (საქმე. 1:14).
   “აღთქმის შესრულების ლოდინისას მოწაფეები გულს იმდაბლებდნენ ჭეშმარიტ მონანიებაში და აღიარებდნენ თავიანთ ურწმუნოებას ღმერთის წინაშე. ისინი იხსენებდნენ ქრისტეს სიტყვებს, სიკვდილის წინ ნათქვამს და მათ აზრს უფრო სრულად ხვდებოდნენ. მათ მეხსიერებაში ისევ ცოცხლდებოდა ნახევრად დავიწყებული ჭეშმარიტებები, და ისინი ერთმანეთს უმეორებდნენ მათ. ისინი თავს საყვედურობდნენ იმის გამო, რომ ვერ იგებდნენ მაცხოვრის სიტყვებს. როდესაც ფიქრობდნენ მის უმანკო, წმიდა ცხოვრებაზე, რომლის მოვლენები ერთიმეორის მიყოლებით კვლავ ხდებოდა მათ თვალწინ, მათ ესმოდათ, რომ ახლა არანაირი შრომა არ მოეჩვენებოდათ მეტისმეტად მძიმედ და ვერავითარი მსხვერპლი ვერ იქნებოდა მათთვის მეტისმეტად დიდი, ოღონდაც შეძლებოდათ, თუნდაც საკუთარი სიცოცხლით დაემოწმებინათ ქრისტეს საოცარი ხასიათის შესახებ. ნეტავი ახლიდან გაეტარებინათ ეს სამი წელი! ნეტავი ისევ ენახათ უფალი! როგორი გულმოდგინებით შეეცდებოდნენ, დაემტკიცებინათ მისთვის თავიანთი სიყვარული და როგორ გულწრფელად ინანებდნენ, რომ გულს სტკენდნენ მას თავიანთი ურწმუნოებით. მაგრამ მათ ამშვიდებდა ის, რომ მიტევებულნი იყვნენ. და მათ გადაწყვიტეს, რაც კი შეეძლოთ, თავიანთი ურწმუნოება გამოესყიდათ უფლის შესახებ გაბედული ქადაგებით წუთისოფლის წინაშე... მათ დაივიწყეს ყველა უთანხმოება, ყოველგვარი მისწრაფება პირველობისაკენ და მეგობრულ ქრისტიანულ საძმოდ შეიკვრნენ” (ე. უაითი, მოციქულთა საქმეები, ორიგ. გვ. 36, 37).
   რას ისურვებდით, რომ სხვანაირად გაგეკეთებინათ იმაში, რაც თქვენს რწმენას ეხება? თქვენი წუხილი წარსულზე რანაირად გიბიძგებთ, რომ უკეთესი მომავლისკენ ისწრაფოდეთ?

ორშაბათი, 29 ოქტომბერი
ბაბილონიდან ორმოცდაათობამდე
   მოწაფეების სულიერმა მომზადებამ, რაც იესოს ამაღლებას მოჰყვა, თავის კულმინაციას მიაღწია ორმოცდამეათე დღის მოვლენებში. პირველი მუხლი გვეუბნება, რომ იმ დღეს, როცა სულიწმიდა გადმოვიდა მოწაფეებზე, ისინი “ყველანი ერთად იყვნენ” (საქმე. 2:1).
   ძველ აღთქმაში ორმოცდაათობა იყო სამი დიდი დღესასწაულიდან მეორე, რომელსაც უნდა დასწრებოდა ყოველი ისრაელიანი მამაკაცი. ის აღინიშნებოდა პასექიდან (ბერძნ. პენტეკოსტე) ორმოცდამეათე დღეს. ამ დღესასწაულის დროს ებრაელებს მადლიერების ნიშნად ღმერთთან მიჰქონდათ თავიანთი საზაფხულო მოსავლის პირველი ნაყოფები.
   იესოს დროს ორმოცდაათობის დღესასწაული ალბათ, ასევე შეიცავდა სინაის მთაზე რჯულის მიღების ზეიმს (იხ. გამ. 19:1). ეს ადასტურებს თუ რაოდენ მნიშვნელოვანია ღვთის რჯული, როგორც განუყოფელი ნაწილი ქრისტიანული უწყებისა იესოზე, ვისი სიკვდილიც ყოველ მომნანიებელ ცოდვილს სთავაზობს მიტევებას ამ კანონის დარღვევაზე. გასაკვირი არაა, რომ უკანასკნელი დღეების ერთ-ერთი უმნიშვნელოვანესი ტექსტი ეხება როგორც რჯულს, ისე სახარებასაც: “აქაა წმიდათა მოთმინება, რომლებიც იცავენ ღვთის მცნებებს და იესოს რწმენას” (გამოცხ. 14:12). 
   ისევე, როგორც მაშინ, როდესაც მოსემ სინაის მთაზე მიიღო ათი მცნება (იხ. გამ. 19:16-25; ებრ. 12:18), ამ ორმოცდაათობის დღეს მრავალი უჩვეულო მოვლენა მოხდა. “და იქმნა მოულოდნელად ხმაური ზეციდან, თითქოს ძლიერმა ქარმა დაბერაო, და აავსო მთელი სახლი, სადაც ისინი ისხდნენ. და ეჩვენათ მათ გაყოფილი ენები, თითქოს ცეცხლისანი, და სათითაოდ მოეფინა ყოველ მათგანს. ყველანი აღივსნენ სულიწმიდით და იწყეს ლაპარაკი სხვადასხვა ენებზე, როგორც სული ამეტყველებდა მათ” (საქმე. 2:2-4).
   წაიკითხეთ საქმე. 2:5-13. როგორია ამ საკვირველი მოვლენის მნიშვნელობა?
   ორმოცდაათობა იყო სასიხარულო დღესასწაული, უფლისადმი მადლიერების ზეიმი, მისი სიკეთის გამო. ალბათ, მოწაფეებიც ამიტომ ეგონათ მთვრალები (იხ. საქმ. 2:13-15). ღვთის ძალა განსაკუთრებული სახით გამოვლინდა სასწაულში, როცა მოწაფეები ალაპარაკდნენ სხვადასხვა ენებზე, რომლებიც იქ მყოფებმა იცოდნენ. მთელი რომის იმპერიიდან იერუსალიმში დღესასწაულზე მოსულმა ებრაელებმა თავიანთ მშობლიურ ენაზე მოისმინეს უწყება იესო-მესიის შესახებ.
   ორმოცდაათობამ საოცარი სახით შეუწყო ხელი, რომ უკან მობრუნებულიყო ადამიანთა ოჯახის გაფანტვისა და ეთნიკური ჯგუფების ჩამოყალიბების პროცესი, რომელიც ბაბილონის გოდოლის დროს დაიწყო. მადლის სასწაულმა შესაძლებელი გახადა ადამიანთა ოჯახის შეერთება. ღვთის ეკლესიის ერთიანობა გლობალური მასშტაბით მოწმობს ბუნებას მისი სასუფევლისა, რომელშიც აღდგენილი  იქნება ის ყველაფერი, რაც ბაბილონში დაიკარგა. 

სამშაბათი, 30 ოქტომბერი
ურთიერთობის ერთიანობა
   პეტრეს ქადაგების პასუხად და მონანიებისკენ, გადარჩენისკენ მოწოდებამ დაახლოებით სამი ათას კაცს გადააწყვეტინა, მიეღოთ იესო, როგორც მესია და შეესრულებინათ ძველაღთქმისეული აღთქმები, ისრაელისთვის მიცემული. ღმერთი მოქმედებდა ყველა ამ ადამიანის გულზე. ბევრს, შორიდან მოსულს, უკვე მოსმენილი ჰქონდა იესოს შესახებ, და ალბათ, იერუსალიმში იმ იმედით მოვიდნენ, რომ მას ნახავდნენ. ზოგიერთს, შესაძლოა, ნანახი ჰყავდა იესო და მოსმენილი ჰქონდა მისი უწყება ღვთიური ხსნის შესახებ, მაგრამ ვერ გადაეწყვიტა, რომ მისი მიმდევარი გამხდარიყო. ორმოცდაათობის დღეს ღმერთი სასწაულის სახით ჩაერია მოწაფეთა ცხოვრებაში და ისინი იესოს აღდგომის მოწმეებად გამოიყენა. მაშინ გაიგეს მოწაფეებმა, რომ ადამიანებს შეუძლიათ, მიიღონ თავიანთი ცოდვების მიტევება იესოს სახელით (იხ. საქმე. 2:38).  
   წაიკითხეთ საქმე. 2:42-47. რას აკეთებდნენ იესოს პირველი მიმდევრები, რომლებიც მორწმუნეთა გაერთიანებას შეადგენდნენ? რითია განპირობებული მათი საკვირველი ერთიანობა?
   აღსანიშნავია, რომ ახალმოქცეულთა საკრებულოს პირველი ერთობლივი საქმე იყო სამოციქულო მოძღვრების შესწავლა. ბიბლიის შესწავლა ხელს უწყობს ახალი მორწმუნეების სულიერ ზრდას. იესომ თავის მოწაფეებს მისცა დავალება, რომ მათთვის ესწავლებინათ ის, რაც უბრძანა. (იხ. მათ. 28:20). ახალი საკრებულო დროს უთმობდა მოციქულთა თხრობას ქრისტეს შესახებ. სავარაუდოა, ეს მოთხრობები ეხებოდა იესოს ცხოვრებასა და მსახურებას, მის დარიგებებს, იგავებს, ქადაგებებსა და სასწაულებს. ყველა ისინი წინასწარმეტყველური წერილების შესრულებაზე მიუთითებდა.
   მორწმუნეები ასევე დროს ატარებდნენ ლოცვასა და პურის გატეხვაში. გაუგებარია, ეხება თუ არა გამოთქმა “პურის გატეხვა” უფლის სერობის წესს ან უბრალოდ, ერთობლივ ტრაპეზზე მიუთითებს (იხ. 2:46). ახალი საკრებულოს წევრები ხშირად და რეგულარულად ატარებდნენ დროს ერთად როგორც იერუსალიმის ტაძარში, რომელიც მათთვის თაყვანისცემის მთავარ ადგილად რჩებოდა, ისე კერძო სახლებშიც. ისინი ერთად ჭამდნენ და ლოცულობდნენ. ლოცვა იყო ერთობის რწმენის სასიცოცხლოდ მნიშვნელოვანი ელემენტი და სულიერი ზრდის განუყოფელი ნაწილი. ახალი საკრებულო დროს ატარებდა თაყვანისცემაში. დაწერილია, რომ ამ ყველაფერს ისინი “გამუდმებით” აკეთებდნენ. 
   გამუდმებულმა სულიერმა ურთიერთობამ მორწმუნეებს კარგი რეპუტაცია შეუქმნა იერუსალიმში. დაწერილია, რომ ახალი მორწმუნეები “მთელი ხალხის თვალში მადლს ჰპოვებდნენ” (საქმე. 2:47). ეჭვსგარეშეა, რომ წმიდა სულის მოქმედების შედეგებმა მათ ცხოვრებაში ძლიერი შთაბეჭდილება მოახდინა გარშემომყოფებზე და მოწმობდა იმაზე, რომ იესო ჭეშმარიტი მესია იყო.    
   რას ასწავლის მოყვანილი მაგალითი თქვენს ადგილობრივ ეკლესიას ერთიანობის, სულიერი ურთიერთობისა და მოწმობის საკითხებში?

ოთხშაბათი, 31 ოქტომბერი
სიუხვე და სიძუნწე
   ლუკა გვეუბნება, რომ იესოს მიმდევართა ძმური ურთიერთობის ერთ-ერთი ბუნებრივი შედეგი ორმოცდაათობის შემდეგ მალე გახდა მათი ურთიერთმხარდაჭერა. “ყველა მორწმუნე ერთად იყო და ყველაფერი საერთო ჰქონდათ. ქონებას და სარჩო-საბადს ჰყიდდნენ და უნაწილებდნენ ყველას, საჭიროებისამებრ” (საქმე. 2:44, 45).
   საკუთრების ერთობლივი გამოყენება არ იყო საკრებულოს მოთხოვნა, არამედ გახდა ერთმანეთისადმი სიყვარულის ნებაყოფლობითი გამოვლენა. ასევე ეს იყო მათი ერთიანობის გამოხატვის კონკრეტული ფორმა. მსგავსი ურთიერთდახმარება რაღაცა დროის განმავლობაში გრძელდებოდა, და ამის შესახებ დაწვრილებით არის დაწერილი საქმე. 4, 5 თავებში. ამაზე ლაპარაკი არის ახალი აღთქმის სხვა ადგილებშიც.
   სწორედ ასეთ კონტექსტში ჩნდება ბარნაბას ამბავი. ის მდიდარი კაცი და მიწის მეპატრონე იყო. მან საკრებულოს სასიკეთოდ გაყიდა თავისი ქონება და ფული მოციქულებს მიუტანა (იხ. საქმ. 4:36, 37). ბარნაბა გამოყვანილია, როგორც მაგალითი მისაბაძად. 
   წაიკითხეთ საქმ. 4:32-37 და 5:1-11. ბარნაბას საქციელი შეადარეთ ანანიას და საფირას საქციელს. რა არ გააკეთა ცოლ-ქმარმა სწორად? 
   როდესაც აშკარად იცრუეს წმიდა სულის წინაშე, ამ ადამიანებმა ასევე გამოავლინეს სიძუნწე და სიხარბე. მართლაც, ვერც ერთი ცოდვა ვერ დაანგრევს უფრო სწრაფად ძმურ ურთიერთობასა და სიყვარულს, ვიდრე ეგოიზმი და სიძუნწე. თუ ბარნაბა ძმური სულის დადებითი მაგალითია ადრეულ ეკლესიაში, ანანია და საფირა - უარყოფითია. ლუკა პატიოსნად მოგვითხრობს ამ ისტორიას საკრებულოს უღირს წევრებზე.
   ათი მცნების ბოლო მცნება (გამ. 20:1-17), მცნება სიხარბეზე, დანარჩენებისგან განსხვავდება. თუ სხვა მცნებები ლაპარაკობს მოქმედებებზე, რომლებიც აშკარად არღვევენ ღვთის ნებას ადამიანის მიმართ, ბოლო მცნება ლაპარაკობს იმაზე, რაც გულშია დაფარული. სიხარბის ცოდვა ვლინდება არა იმდენად საქციელებში, რამდენადაც აზრებში. ამქვეყნიური დოვლათის მომხვეჭელობის სიყვარული და მისი თანამგზავრი ეგოიზმი არა იმდენად ხილული ცოდვებია, რამდენადაც ადამიანის ცოდვილი ბუნების მდგომარეობა. ის ხილული ხდება მხოლოდ მაშინ, როდესაც თავს იჩენს ეგოისტურ მოქმედებებში, ისეთებში, როგორიცაა ანანიას და საფირას საქციელი. გარკვეული აზრით, ბოლო მცნება ლაპარაკობს ფესვზე ბოროტებისა, რომელიც ვლინდება ყველა დანარჩენი მცნებების მიერ გაკიცხულ მოქმედებებში. ამ ადამიანების სიძუნწემ, როგორც იუდას გაუმაძღრობამ, გზა გაუხსნა სატანის გავლენას, რომელმაც თავის მხრივ, ისინი ღმერთის მოტყუებამდე მიიყვანა.
  რა საშუალებებით შეგვიძლია აღმოვფხვრათ სიხარბე ჩვენს ცხოვრებაში? რატომ არის ქება და მადლიერება იმის გამო, რაც გვაქვს, ამ ბოროტების ძლიერი შხამსაწინააღმდეგო წამალი?

ხუთშაბათი, 1 ნოემბერი
ახსოვდეთ ღატაკები
   მატერიალური სახსრების ერთობლივი გამოყენება იყო ერთიანობის ხილული გამოვლენა ადრეულ ეკლესიაში. საქმეთა წიგნის პირველ თავებში ჩაწერილი გულუხვობა გრძელდება შემდეგ თავებშიც, როდესაც პავლე მაკედონიასა და აქაიაში თავის დაარსებულ ეკლესიებს მოუწოდებს, რომ შესაწირი გაიღონ იერუსალიმში მყოფი ღარიბების საჭიროებებისთვის (იხ. საქმე. 11:27-30; გალ. 2:10; რომ. 15:26; 1კორ. 16:1-4). ამ შესაწირს უნდა დაედასტურებინა ის ფაქტი, რომ მორწმუნე წარმართები ზრუნავენ თავიანთ ებრაელ ძმებსა და დებზე იერუსალიმში. მიუხედავად კულტურული და ეთნიკური განსხვავებებისა, ისინი ქმნიან ერთ სხეულს ქრისტეში და ერთსა და იმავე სახარებას აღიარებენ. გაჭირვებულების დახმარება არა მარტო უცხადებდა წუთისოფელს ეკლესიის ერთიანობას, არამედ ამ ურთიერთობებსაც განამტკიცებდა.  
   წაიკითხეთ 2კორ. 9:8-15. პავლეს სიტყვებით, როგორი იქნება კორინთოს ეკლესიის მიერ გამოჩენილი გულუხვობის შედეგი?
   ადრეულ ეკლესიაში ერთიანობის გამოცდილება გვაჩვენებს იმას, რაც ჯერ კიდევ შეიძლება დღეს გაკეთდეს. მაგრამ ეს ერთიანობა ძლივს მისაღწევი იქნებოდა ყველა მორწმუნის მიძღვნის გარეშე. ადრეული საკრებულოს ლიდერები თავიანთ მოვალეობად თვლიდნენ ერთიანობის განმტკიცებას ქრისტეში. სიყვარული ქმარს, ცოლსა და შვილებს შორის მოითხოვს თავის მიძღვნას. სწორედ ასევე არის მორწმუნეთა ერთიანობის საქმე. ერთობა, რომელიც ქრისტეში გვაქვს, მრავალი საშუალებით არის მხარდაჭერილი და გამოვლენილი.
   აშკარაა, რომ ერთიანობას ადრეულ ეკლესიაში ხელს უწყობდა ლოცვა, თაყვანისცემა, ძმური ურთიერთობა, საერთო ხედვა და ღვთის სიტყვის შესწავლა. მორწმუნეები არა მარტო აცნობიერებდნენ თავიანთ მისიას - ყველა ხალხთან ექადაგათ სახარება, არამედ ასევე შეგნებული ჰქონდათ, რომ ერთმანეთისადმი სიყვარული და ზრუნვა უნდა გამოეჩინათ. მათი ერთიანობა ვლინდებოდა გულუხვობასა და ურთიერთდახმარებაში ადგილობრივი საკრებულოს დონეზეც და უფრო ფართო მასშტაბშიც - ეკლესიებს შორის თანამშრომლობის დონეზე, თუნდაც დიდი მანძილით ყოფილიყვნენ დაშორებულნი.
   “მათი გულითადობა და გულუხვობა მოწმობდა იმას, რომ მათ ამაოდ არ მიუღიათ ღვთის მადლი. სხვას კიდევ რას შეეძლო ასეთი გულუხვობის წარმოშობა, თუ არა წმიდა სულით განწმედას? მორწმუნეებისა და ურწმუნოებისთვის ეს იყო მადლის სასწაული” (ე. უაითი, მოციქულთა საქმეები, ორიგ. გვ. 344).    
   როგორ გამოსცადეთ თქვენ და თქვენმა ეკლესიამ სხვებისადმი გულუხვობის გამოჩენის უპირატესობა? რა კურთხევებს ღებულობენ ისინი, ვინც გარშემომყოფებს ეხმარებიან?

პარასკევი, 2 ნოემბერი
შემდგომი გამოკვლევისათვის
   ე. უაითი. მოციქულთა საქმეები, თავი “ორმოცდაათობა”, გვ. 35-46.
   «ეს მორწმუნეთა გულუხვობა გამოვლინდა სულიწმიდის გადმოსვლის შედეგად. სახარებისეულ რწმენაში მოქცეულებს ჰქონდათ “ერთი გული და ერთი სული”. მათ აერთიანებდათ ერთი მიზანი - ხელი შეეწყოთ მათზე დაკისრებული საქმის წარმატებისათვის; და მათ ცხოვრებაში ვერცხლისმოყვარეობას ადგილი ვერ ექნებოდა. მათ ძმები და საქმე, რომელსაც თავი მიუძღვნეს, უფრო მეტად უყვარდათ, ვიდრე ფული და მამულები. ამ ადამიანების საქციელები მოწმობდა, რომ მათთვის ადამიანთა სულები მიწიერ სიმდიდრეებზე უფრო ძვირფასი იყო.
   ასე არის მუდამ, როდესაც ადამიანის ცხოვრებას ღვთის სული ხელმძღვანელობს. ადამიანები, ვისი გულებიც აღსავსეა ქრისტეს სიყვარულით, გაჰყვებიან იმის მაგალითს, ვინც, მდიდარი, გაღარიბდა ჩვენი გულისთვის, რათა ჩვენ გავმდიდრებულიყავით მისი სიღარიბით. ფულს, დროს, მდგომარეობას და სხვა კურთხევებს, ღმერთისგან მიღებულს, ისინი აფასებენ იმდენად, რამდენადაც ეს ყველაფერი სახარების გავრცელებას უწყობს ხელს. ასე იყო პირველ ეკლესიაში; როდესაც თანამედროვე ეკლესიის წევრები წმიდა სულის ძალით შეწყვეტენ წუთისოფლის სიკეთეების სიყვარულს და ხალისით გაიღებენ შესაწირავს იმისთვის, რომ მათმა ახლობლებმა მოისმინონ სახარება, მაშინ ნაქადაგები ჭეშმარიტებები უძლიერეს გავლენას მოახდენენ მსმენელებზე» (ე. უაითი, მოციქულთა საქმეები, ორიგ. გვ. 70, 71).
კითხვები მსჯელობისათვის
1. გააანალიზეთ ადრეული ეკლესიის ერთიანობის ფაქტორები, განხილული ამ კვირის გაკვეთილში. ჩვენ, როგორც ეკლესიის წევრებს, როგორ შეგვიძლია მსგავსი რამის გაკეთება დღეს? რა გვაკლია იმასთან შედარებით, რაც ჰქონდათ მორწმუნეებს იმ დროში?
2. მაგალითი ახალაღთქმისეული ეკლესიებისა, რომლებმაც უხვი შესაწირავი შეაგროვეს იერუსალიმში მყოფი ღატაკებისთვის, როგორ შთაგვაგონებს ანალოგიური მსახურებისთვის დღეს? როგორ წყდება სხვა სოციალური პრობლემები? რა გზებით შეუძლია ადგილობრივ საკრებულოებს, რომ დაეხმაროს საზოგადოებას, როცა გაჭირვებულებს მატერიალურად უჭერს მხარს და სხვა მოთხოვნილებებსაც უკმაყოფილებს?
3. რა გაკვეთილები შეიძლება მივიღოთ ანანიას და საფირას სამწუხარო ისტორიიდან? რამდენად მნიშვნელოვანია საქმე. 5:5 და 5:11-ში ჩაწერილი ფრაზა “დიდი შიშის” შესახებ, რომელმაც ეკლესია მოიცვა ამ ორის სიკვდილის გამო?
დასკვნა:
   ადრეულმა ეკლესიამ გამოსცადა სწრაფი ზრდა, რადგან იესოს მოწაფეები მიზანმიმართულად ემზადებოდნენ შეპირებული წმიდა სულის გადმოსვლისთვის. მათი ძმური ურთიერთობა და საერთო რწმენა იყო საშუალება, რომელიც წმიდა სულმა გამოიყენა მათი გულების მოსამზადებლად ორმოცდაათობის დღისთვის. ორმოცდაათობის შემდეგ წმიდა სულმა განაგრძო მორწმუნეთა ახალი საზოგადოების გარდაქმნა, რაც ერთმანეთის მიმართ მათ გულუხვ ურთიერთობასა და ეკლესიის სწრაფ ზრდაში გამოვლინდა. 


გაკვეთილი 6
3 - 9 ნოემბერი

ერთიანობის სახეები
ბიბლიური ტექსტები გამოსაკვლევად: 1პეტრ. 2:9; გამ. 19:5, 6; ეფეს. 2:19-22; 1კორ. 3:16, 17; 1კორ. 12:12-26; იოან. 10:1-11; ფსალმ. 22.  

საზეპირო მუხლი:
“რადგან, როგორც სხეული ერთია, მაგრამ მრავალი ასო აქვს, და სხეულის ყველა ასო, თუმცა ბევრნი არიან, ერთი სხეულია, ასევეა ქრისტეც” (1კორ. 12:12).
   ყოველმა, ვინც ბიბლიას სწავლობდა, იცის, რომ იგი სავსეა სახეებითა და სიმბოლოებით, რომლებიც მიუთითებენ თავისი მასშტაბებით აღმატებულ რეალიებზე, ვიდრე ეს სახეები და სიმბოლოებია. მაგალითად, მსხვერპლშეწირვების ბიბლიური სისტემა სიმბოლოა უფრო მაღალი რეალობისა - იესოსი და ხსნის მთელი გეგმისა.
   ბიბლიაში გამოყენებულია მრავალი სახე, ზოგჯერ ისეთი მარტივი, როგორიცაა წყალი, ცეცხლი და ქარი. ეს სახეები კონტექსტიდან გამომდინარე, სიმბოლოებია სულიერი და ღვთისმეტყველური ჭეშმარიტებებისა. მაგალითად, როდესაც იესომ თქვა “ქარი ქრის, სადაც მოისურვებს. მისი ხმა გესმის, მაგრამ არ იცი, საიდან მოდის და სად მიდის. ასევეა ყველა, ვინც სულისაგან არის შობილი” (იოან. 3:8), მან ქარის სიმბოლოთი წმიდა სული წარმოადგინა.
   ბიბლიაში გამოიყენება რიგი სიმბოლოებისა ეკლესიაში არსებული ერთიანობის აღწერისთვის - ერთიანობისა, რომელსაც ღმერთი წუთისოფელს მოუწოდებს, რომ გამოავლინოს. ყოველი ცალკეული სიმბოლო არ არის სრული თავისთავად. მაგრამ ჯამში ეს სახეები ბევრს ამბობს ეკლესიის ერთიანობაზე, როცა განმარტავს მის დამოკიდებულებას ღმერთის მიმართ, ურთიერთდამოკიდებულებას ეკლესიის წევრთა შორის და ეკლესიის დამოკიდებულებას საზოგადოებისადმი მთლიანად.
   ამ კვირაში ჩვენ განვიხილავთ ზოგიერთ სიმბოლოს და იმას, თუ რას გვეუბნება ისინი ერთიანობაზე ქრისტეში.    

კვირა, 4 ნოემბერი
ღვთის ხალხი
   წაიკითხეთ 1პეტრ. 2:9; გამ. 19:5, 6; რჯლ. 4:20 და რჯლ. 7:6. რას ამბობს ეს ტექსტები ღვთის ხალხის განსაკუთრებული სტატუსის შესახებ?
   ეკლესია არის ხალხი, მაგრამ არა ნებისმიერი ხალხი. ეკლესია არის ღვთის ხალხი, რომელიც ღმერთს უწოდებს თავის მამას და მხსნელს, რომელიც გამოსყიდული იყო ქრისტეს მიერ და მისი მორჩილია. ეს სიმბოლო ხაზს უსვამს კონცეფციას, რომ ღმერთს ჰყავდა დედამიწაზე თავისი ხალხი ხსნის გეგმის მოქმედების დაწყების მომენტიდან და რომ არსებობს მემკვიდრეობითობა ისრაელისა, ძველ აღთქმაში და ეკლესიას შორის, ახალ აღთქმაში. ადამის, წარღვნამდე და წარღვნის შემდეგ მცხოვრები პატრიარქების და აბრაამის დროიდან ღმერთმა თავის ხალხთან დადო აღთქმა, რათა მას მთელი მსოფლიოს წინაშე წარედგინა მისი სიყვარული, მოწყალება და სამართლიანობა.
   ღვთის ხალხს ეწოდება “რჩეული მოდგმა”, “სამეფო სამღვდელოება” და “წმიდა ერი”. ეს ტერმინები მიუთითებს იმაზე, რომ ის გამოყოფილია განსაზღვრული მიზნისთვის: “რათა გამოაცხადოთ მისი სათნოებანი, ვინც სიბნელიდან თავისი საკვირველი ნათლისკენ გამოგიხმოთ” (1პეტრ. 2:9). ეს მუხლები ასევე ახმოვანებს ღმერთის მწყალობელი ხასიათის აღწერას გამ. 34:6, 7-ში. “ღმერთმა ეკლესია შეიძინა, როგორც თავისი განსაკუთრებული საკუთრება, რათა მის წევრებს თავის ცხოვრებაში აერეკლათ მისი ხასიათის ძვირფასი თვისებები და მისი სიკეთე და მადლი ყველა ადამიანისთვის გამოეცხადებინათ” (მდა ბიბლიური კომენტარი, ტ. 7, გვ. 562). 
   წაიკითხეთ რჯლ. 7:6-8. რამ აღუძრა სურვილი ღმერთს, რომ აბრაამის შთამომავლები თავის ხალხად აერჩია? როგორ არის ეს მისაღები ჩვენს დროში?
   შესაძლოა, იკითხოთ: რომელი ერი იმსახურებს დღეს სახელწოდებას “წმიდა ერი” (ეკლესიის კიდევ ერთი სიმბოლო)? არც ერთი. ყველა ხალხი და ეთნიკური ჯგუფი შედგება ადამიანებისგან, რომლებიც არ იმსახურებენ ღვთის სიყვარულსა და მადლს. და თუმცა ბიბლია მოგვიწოდებს, ვიყოთ წმიდა ერი, წერილი ასევე გვასწავლის, რომ ისრაელის რჩეულობა და დანიშნულება ემყარებოდა მხოლოდ ღვთის სიყვარულს და არა ადამიანის დამსახურებებს. ღვთის ხალხის ჩამოყალიბება  არის სიყვარულით განპირობებული აქტი  შექმნისა. მიუხედავად ცოდვისა და განდგომილებისა ერის მასშტაბებში, ღმერთმა არ გადაუხვია აბრაამისთვის მიცემულ დაპირებას, რომ მისი თესლის - ქრისტეს მეშვეობით გადაარჩენს თავის ხალხს. ღვთის ხალხის გადარჩენა იყო მისი მადლის ისეთივე მოქმედება, როგორც მისი არჩევა. ეს შეგვახსენებს იმას, რომ ყველა ჩვენ სასიცოცხლოდ გამოგვიხმო ღვთის მადლმა, რომელიც არ დაგვიმსახურებია.     
   რატომ არის აუცილებელი, მუდამ გვახსოვდეს წმიდა ჭეშმარიტება, რომ ჩვენი ხსნა ემყარება იმას, რაც ქრისტემ ჩვენთვის გააკეთა, და არა იმას, რისი გაკეთებაც შეგვიძლია საკუთარი თავისთვის, თუნდაც “ღვთის ხალხი” ვიყოთ? 
   
ორშაბათი, 5 ნოემბერი
ღვთის სახლი
   ღვთის ხალხის სხვა სიმბოლო ახალ აღთქმაში - ესაა ღმერთის სახლი ანუ ღმერთის ოჯახი. ქვებისგან შემდგარი შენობის სიმბოლო ხაზს უსვამს ეკლესიაში ადამიანთა ურთიერთობების რთულ და ურთიერთდამოკიდებულ ხასიათს. პეტრე ქრისტიანებს “ცოცხალ ქვებს” უწოდებს (1პეტრ. 2:5). ეს მეტაფორა ასევე მეტყველებს მუდმივობასა და სიმტკიცეზე. 
   წაიკითხეთ ეფეს. 2:19-22. რომელ საკვანძო იდეებს გამოთქვამს პავლე ამ ნაწყვეტში? რას გვეუბნება ეს სიმბოლო ერთიანობაზე ეკლესიაში?
   ამ ნაწყვეტში პავლე აერთიანებს ეკლესიის ორ სახეს: ერთი ინერტული - სახლი ანუ შენობაა; მეორე ცოცხალი - ადამიანებისგან შემდგარი ოჯახი.
   თავისთავად ქვა არც ისე ღირებულია, მაგრამ ქვებით აგებული შენობა ცხოვრების ქარიშხლებს უძლებს. ვერც ერთი ქრისტიანი ვერ იქნება განმარტოებული ქვა, არამედ სხვა ქვებთან უნდა იყოს დაკავშირებული. შენობა მტკიცე რომ იყოს, მყარ საძირკველს უნდა ეყრდნობოდეს. ეს საძირკველი არის იესო ქრისტე, თანაც ის არის ღვთის ტაძრის “ქვაკუთხედი” (იხ. 1კორ. 3:11). ეკლესია ასევე შეწყვეტდა არსებობას, თუ იესოს არ გახდიდა თავისი მოღვაწეობის ქვაკუთხედად. ეკლესიის ღერძს წარმოადგენს იესო ქრისტე - მისი ცხოვრება, სიკვდილი, აღდგომა და დაბრუნება. ეკლესია არის საზოგადოება მორწმუნეებისა, გაერთიანებულები იმისათვის, რომ წუთისოფელს გაუზიარონ კეთილი უწყება ქრისტეს შესახებ. ეს უწყება პასუხობს კითხვებზე: ვინ არის იესო; რა გააკეთა მან ჩვენთვის და რას აკეთებს ჩვენში; რას სთავაზობს იგი იმას, ვინც მას მიიღებს, როგორც თავის უფალსა და მხსნელს?
   ასევე ძალიან მნიშვნელოვანია ოჯახის სიმბოლო. ეს სიმბოლო დაფუძნებულია ურთიერთობებზე, რომლებიც ადამიანებს ერთმანეთთან აქვთ. ეს არის მამისა და დედის, ძმებისა და დების ნაცნობი სიმბოლო. კავშირი ოჯახის წევრებს შორის შეიძლება ძალიან ძლიერი იყოს, ოჯახის მიმართ ერთგულება ხშირად ყველა სხვა გარე კავშირს აღემატება. ერთგულება არის ერთიანობის მნიშვნელოვანი შემადგენელი, ვინაიდან რა ერთიანობა შეიძლება იყოს ერთგულების გარეშე?
   როგორ ესადაგება ეს სიმბოლო ეკლესიას? ეკლესიის წევრები ასევე არიან ერთი დიდი ოჯახის ნაწილები. ჩვენ დაკავშირებული ვართ ერთმანეთთან, რადგანაც ერთ დიდ ადამიანთა ოჯახს მივეკუთვნებით ჩვენი საერთო წინაპრის, ადამის მეშვეობით, ასევე მივეკუთვნებით იესოს, მეორე ადამის მეშვეობითაც, “ახლიდან შობის” ჩვენი საერთო გამოცდილებით. ამგვარად, ერთმანეთთან გაერთიანებული ვართ არა მარტო საერთო დოქტრინალური ჭეშმარიტებებით, რომლებსაც ვიზიარებთ, არამედ მოქცევისა და იესოში ახალი ცხოვრების საერთო გამოცდილებითაც. 
   სამწუხაროდ, ყველას როდი აქვს მეგობრულ ოჯახში ცხოვრების პოზიტიური გამოცდილება. ამიტომ ეს სიმბოლო ყველასთვის როდია გასაგები. რანაირად შეუძლია ეკლესიას გახდეს ის ოჯახი, რომელიც ამ ადამიანებს არასოდეს ჰქონიათ?

სულიწმიდის ტაძარი
   კიდევ ერთი სიმბოლო შენობისა, რომელსაც პავლე იყენებს, ესაა ღმერთის ანუ სულიწმიდის ტაძრის სიმბოლო. ეს სიმბოლო ხატავს ძვირფასი და დიდებული შენობის სურათს. 1კორ. 6:19-ში ჩვენს სხეულზე ლაპარაკია, როგორც სულიწმიდის ტაძარზე, ხოლო 1კორ. 3:16, 17-ში პავლე ამ სიმბოლოს იყენებს, როცა მიუთითებს ყველაზე წმიდა და მდიდარ ნაგებობაზე ახლო აღმოსავლეთში - ღვთის ტაძარზე.
   წაიკითხეთ 1კორ. 3:16, 17. რას ნიშნავს ეკლესიის გაიგივება სულიწმიდის ტაძართან? რის შესახებ გვაფრთხილებს პავლე?
   აშკარაა, რომ ეკლესიის შესახებ საუბრისას, პავლეს მხედველობაში არ აქვს პირდაპირი გაგებით ტაძარი ანუ ღმერთის სუფევის ადგილი. ამას გვიჩვენებს მრავლობითი რიცხვის მეორე პირის ნაცვალსახელის გამოყენება “თქვენ”. ეს მეტაფორა საკრებულოს ყველა წევრს ეხება. კორინთოში მყოფი ყველა ქრისტიანი ერთად შეადგენს სულიწმიდის ტაძარს, და სულიერი გაგებით, ღმერთი მათ შორის სუფევს.
   პავლეს გაგებით, ღმერთი იმყოფება ქრისტიანულ საკრებულოში. აქედან გამომდინარე, გვაფრთხილებს პავლე, ნებისმიერი, ვინც შეეცდება ამ ერთიანობის განადგურებას, სასჯელს მიიღებს. ამ ტაძარში ამ საზოგადოებისა და ღმერთის სუფევის საფუძველი არის მორწმუნეთა ერთიანობა. თუმცა ეს ტექსტი ხშირად გამოიყენება საკუთარ ფიზიკურ სხეულზე ზრუნვის დასამკვიდრებლად (რაც, რა თქმა უნდა ქრისტიანებს შეეფერება), პავლე მოცემულ შემთხვევაში ამაზე არ ლაპარაკობს. მოციქული აფრთხილებს შედეგების შესახებ ყველას, ვინც ცდილობს, დაარღვიოს ეკლესიის ერთიანობა.
   ცოტა ადრე პავლე ამ თავში მიუთითებს იმაზე, რასაც შეუძლია ხელი შეუშალოს ერთიანობას, - “შური, დავა,” უთანხმოება (1კორ. 3:3). მსგავსი საქციელი არის ქრისტიანული ერთიანობის რეალური საფრთხე და იქამდე მივყავართ, რომ ღმერთი თავის ტაძარს ტოვებს. სხვა სიტყვებით, კონფლიქტებს ეკლესიაში შეუძლია ღვთის ტაძრის დანგრევა. ამიტომ პავლე ეკლესიის წევრებს მოუწოდებს, მოერიდონ ისეთ ურთიერთობებსა და საქციელს, რაც მათ ერთიანობას ემუქრება.
   როდესაც თანამედროვე ეკლესიაში კონფლიქტები წამოიჭრება, კვლავინდებურად მისაღებია პავლეს რჩევა კორინთელთა მიმართ: “ხოლო მე შეგაგონებთ, ძმანო, ჩვენი უფლის იესო ქრისტეს სახელით, რომ ყველანი ამბობდეთ ერთსა და იმავეს და არ იყოს თქვენში განხეთქილება, არამედ გაერთიანებულნი იყოთ გონებით და აზრით” (1კორ. 1:10).      
   შური, ბრძოლა და განხეთქილება - ესაა პრობლემები, რომლებსაც ეკლესია მარტო პავლეს დროს როდი შეეჯახა. დღეს ჩვენც ვხვდებით მსგავს მოვლენებს. როგორ გადავწყვიტოთ ეს პრობლემები ისე, რომ დარტყმის ქვეშ არ დავაყენოთ ჩვენი ერთიანობა? როგორია თითოეული ჩვენგანის როლი ამაში?

ოთხშაბათი, 7 ნოემბერი
ქრისტეს სხეული
   მართლაც, ეკლესიის ყველაზე ცნობილი სახე, რომელიც მჭევრმეტყველურად ლაპარაკობს მისი განსხვავებული ნაწილების ერთობაზე, - ესაა ქრისტეს სხეული. “რადგან, როგორც სხეული ერთია, მაგრამ მრავალი ასო აქვს, და სხეულის ყველა ასო, თუმცა ბევრნი არიან, ერთი სხეულია, ასევეა ქრისტეც... თქვენ კი ქრისტეს სხეული ხართ, ხოლო ცალ-ცალკე - მისი ასოები” (1კორ. 12:12, 27).
   იმის მსგავსად, როგორც სხეული არის მთლიანი ორგანიზმი, შემდგარი მრავალი სხვადასხვა ნაწილისგან, რომელთაგან თითოეულს თავისი ფუნქცია და პასუხისმგებლობა აქვს, იგივეს წარმოადგენს ეკლესიაც, როგორც ქრისტეს სხეული.
   წაიკითხეთ 1კორ. 12:12-26. მრავალი ნაწილისგან შემდგარი ერთიანი ეკლესიის სიმბოლო როგორ ესადაგება თქვენს ადგილობრივ საკრებულოს? როგორ ესადაგება ის მსოფლიო ორგანიზაციას, ისეთს, როგორიც მეშვიდე დღის ადვენტისტთა ეკლესიაა?
   1კორ. 12-ში პავლე გამოთქვამს ღრმა აზრს იმის შესახებ, რომ ნამდვილი ქრისტიანული ერთიანობა ვლინდება არა უბრალოდ მრავალფეროვნებაში და რა თქმა უნდა, არც მრავალფეროვნების მიუხედავად, არამედ უფრო მრავალფეროვნების მეშვეობით. გასაკვირი არაა, რომ სწორედ წმიდა სული არის ასეთი მრავალფეროვნების გამოვლენის წყარო. იმის მსგავსად, როგორც ადამიანის სხეული ნამდვილად ერთიანია და საოცრად მრავალფეროვანია, ასეთივე აღმატებულ მახასიათებლებს ფლობს ქრისტეს სხეული, რომლის სისრულე და სიმდიდრე ერთიანობის მეშვეობით არის გამოხატული. 
   ეს სიმბოლო პირდაპირ მიმართულია ეკლესიისკენ. ბოლო რამდენიმე ათწლეულის განმავლობაში ადვენტისტური ეკლესია სწრაფად იზრდებოდა. მეშვიდე დღის ქრისტიან-ადვენტისტთა ეკლესია შედგება განსხვავებული წარმომავლობის ადამიანებისგან, სხვადასხვა კულტურისა და და სოციალური ფენის წარმომადგენლებისგან. ჩვენი ეთნიკური, რასობრივი, კულტურული და ასაკობრივი განსხვავებები არ უნდა უწყობდეს ხელს ჩვენს დაყოფას ქრისტეში. ეს მრავალფეროვნება სულიწმიდის ზემოქმედებით უნდა გადაიქცეს მძლავრ გამაერთიანებელ ძალად და გაამჟღავნოს ჭეშმარიტება, რომ მიუხედავად ამ განსხვავებისა, ჩვენ ყველა ერთნი ვართ ქრისტეში. 
   ჯვრის ფერხთით ჩვენ ყველა თანასწორნი ვართ, მიუხედავად იმისა, თუ ვინ ვართ და საიდან მოვედით. იმის მიხედვით, თუ სულ უფრო და უფრო როგორ იყოფა ჩვენი გარემომცველი სამყარო, ეკლესიამ უნდა აჩვენოს, რომ მრავალფეროვნებაში ერთიანობა მიღწევადია. ღვთის ხალხს შეუძლია, გამოაჩინოს განმკურნებელი და შემრიგებლური ძალა სახარებისა.
   საკვირველია, მაგრამ პავლე გვეუბნება, თუ როგორ მივაღწიოთ ამ იდეალს. “ქრისტე არის ეკლესიის თავი და ის არის სხეულის მაცხოვარი” (ეფეს. 5:23). “ის არის ეკლესიის სხეულის თავი” (კოლ. 1:18). რამდენადაც ყოველი მორწმუნე სულიერად დაკავშირებულია ქრისტესთან, მთელი სხეული ერთი საკვებით იკვებება. ამიტომაც გადაჭარბებული არ იქნება, თუ დიდად შევაფასებთ ღვთის სიტყვის შესწავლის მნიშვნელობას, მისი დარიგებების შესრულებას, თაყვანისცემისა და ქრისტეს სხეულში ერთიანობისთვის ლოცვის ერთობლივ გამოცდილებას. 
     
ხუთშაბათი, 8 ნოემბერი
ცხვრები და მწყემსი
   წაიკითხეთ იოან. 10:1-11. ეკლესიის, როგორც სამწყსოს მეტაფორის რომელი ასპექტები ლაპარაკობს ერთობაზე?
   თანამედროვე ურბანულ სამყაროში ძალიან იშვიათად გვხვდება ნებისმიერი სახის მეცხოველეობა. ადამიანთა უმრავლესობამ ახლა ძალიან ცოტა რამ იცის ცხვრებისა და მწყემსების ურთიერთობის შესახებ. 
   როდესაც იესო ამ იგავს მოუთხრობდა, ადამიანებს მისი კარგად ესმოდათ. როცა მან თქვა: “მე ვარ მწყემსი კეთილი”, მსმენელებმა მაშინვე გააცნობიერეს და შეაფასეს მისი მითითება 22:1 ფსალმუნზე: “უფალი ჩემი მწყემსია”. ეს სიმბოლო არა მარტო გასაგები იყო მათთვის, არამედ გარკვეულ ემოციურ დატვირთვასაც ატარებდა. ძველ ახლოაღმოსავლურ კულტურაში ისე, როგორც დღესაც ახლო აღმოსავლეთში, მწყემსები მზრუნველობით უვლიდნენ თავიანთ ცხვრებს, მიუხედავად ყველა სიძნელისა. მწყემსის სიმბოლო - ერთ-ერთი ყველაზე გულში ჩამწვდომი სიმბოლოა, რომელიც წერილში გამოიყენება ღმერთის ხასიათისა და თავისი ხალხის მიმართ მისი დამოკიდებულების აღწერისათვის.
   სიმბოლო ღვთის ხალხისა, როგორც სამწყსოსი - საინტერესო სიმბოლოა. ცხვრები უვნებელი და დაუცველი ცხოველების შთაბეჭდილებას ტოვებენ. ამიტომ მათ ესაჭიროებათ კარგი მწყემსი დაცვისა და ხელმძღვანელობისთვის. ისინი, გულახდილად რომ ითქვას, ცოტა ჩერჩეტები ჩანან. ცხვრები ზოგჯერ უნებურად იკარგებიან და მწყემსი მათ ეძებს, პოულობს და ფარაში აბრუნებს. ნორჩი ცხვრები ზოგჯერ ხელით სატარებელი არიან და განსაკუთრებულ მოვლას საჭიროებენ. ცხვრების მოვლა მოთმინებასა და გაგებას მოითხოვს. მრავალგვარი მნიშვნელობით, ეს იდეალური სიმბოლოა, რომ ეკლესია დავახასიათოთ. მწყემსთან ახლო ურთიერთობის დროს ეკლესიის წევრს არაფრის უნდა ეშინოდეს, არამედ მასთან ერთად ის ყველაფერს იძენს.
   ამ იგავში იესომ აღნიშნა ისიც, თუ რამდენად მნიშვნელოვანია ცხვრისთვის, რომ უსმინოს მწყემსის ხმას. აუცილებლობის შემთხვევაში შეიძლება დაცული იყოს რამდენიმე ფარა, თუ მათ ერთ შემოღობილ ადგილში შერეკავენ. მერე როგორღა გაყოფენ მათ? ამისთვის მწყემსი უნდა დადგეს სადგომის კარში და თავის ცხვრებს დაუძახოს. ისინი გაიგონებენ ნაცნობ ხმას და მასთან მივლენ. “როცა თავისებს გამოუშვებს, იმათ წინ მიუძღვის და ცხვარიც მისდევს მას, რადგან სცნობს მის ხმას” (იოან. 10:4). ეკლესიისთვის სასიცოცხლოდ მნიშვნელოვანია, ისმენდეს მწყემსის ხმას. მართლაც, ღვთის ხალხის ერთიანობა და უსაფრთხოება დამოკიდებულია ღმერთის მიმართ მათი სიახლოვის ხარისხზე და უშუალოდ დაკავშირებულნი არიან მორჩილების გამოვლენასთან.     
   როგორც წესი, ადამიანებს არ უყვართ, როდესაც მათ ცხვრებს ადარებენ. მაგრამ ეკლესიას მაინც ყველაზე ძალიან რატომ შეეფერება ეს მეტაფორა? ეს სიმბოლო რას გვეუბნება იმაზე, რომ ჩვენ გვჭირდება მწყემსი და აუცილებელია, ვემორჩილებოდეთ მის ხმას?
  
პარასკევი, 9 ნოემბერი
შემდგომი გამოკვლევისათვის
   ე. უაითი. ქრისტე - წუთისოფლის იმედი, თავი “მწყემსი კეთილი”, გვ. 370-375; რჩევები ეკლესიისთვის, თავი “ეკლესია დედამიწაზე”, ორიგ. გვ. 240-243.
   «ახალი აღთქმის ავტორები იერუსალიმის ეკლესიის, ასევე გავრცელებულ ბერძნულ-რომაულ ნაგებობათა კონტექსტში იყენებენ ტაძრის მეტაფორას, რათა მორწმუნეებს აჩვენონ ეკლესიის სიწმიდე, ღმერთის როლი შექმნასა და ზრდაში ეკლესიისა, რომელიც განსაზღვრავს ქრისტესი და სულიწმიდის მუშაობის ხასიათსა და მორწმუნეთა სოლიდარობას ეკლესიის შიგნით. არქიტექტურიდან აღებული სიმბოლო გულისხმობს სტატიკურობას. მაგრამ მოცემული მეტაფორა ეხმიანება ბიოლოგიურ სახეს, და ხშირად მახვილი კეთდება მშენებლობის პროცესზე. ჩვენ უნდა გამოვხატავდეთ არა სტატიკურ სახეს, არა დასრულებულ ნაგებობას, არამედ მშენებლობის პროცესის ისტორიას. ეკლესიისთვის მიცემულია საოცარი უპირატესობა, რომ თავის ცხოვრებასა და ისტორიაში მორჩილად აჩვენებდეს “ცოცხალი ღვთის ტაძარს” (2კორ. 6:16)». (John Mc Vay, “Biblical Metaphors for the Church: Building Blocks for Ecclesiology,” in Angel Manuel Rodriguez, ed., Message, mission, and Unity of the Church, p. 52). 

კითხვები მსჯელობისათვის
1. იფიქრეთ ეკლესიის ბიბლიურ სიმბოლოებზე. რომელი მოგწონთ ყველაზე მეტად? რატომ მოგწონთ სწორედ ეს სიმბოლო? ეკლესიის რომელი სხვა მეტაფორის პოვნა შეიძლება შემდეგ ნაწყვეტებში? 1ტიმ. 3:15; 2ტიმ. 2:3-5; 1პეტრ. 2:9? კიდევ რას ამბობს ეს მეტაფორები ეკლესიის შესახებ?
2. “ღმერთს სურს, რომ მისი ხალხი გაერთიანებული იყოს ქრისტიანული ძმობის მყარი კავშირებით. ეკლესიის აყვავებისათვის საჭიროა ნდობა ძმებს შორის, ხოლო რელიგიური კრიზისების დროს აუცილებელია მოქმედებათა ერთიანობა. ერთ მოუფიქრებელ ნაბიჯს ან დაუკვირვებელ საქციელს შეუძლია ეკლესია ჩააგდოს ისეთ სიძნელესა და განსაცდელში, რომლიდანაც მრავალი წლის განმავლობაში ვერ გამოვა” (ე. უაითი. მოწმობები ეკლესიისთვის, ტ. 3, გვ. 446). რას გვეუბნება ეს გაფრთხილება იმაზე, თუ რამდენად მნიშვნელოვანია, რომ ვუფრთხილდებოდეთ ეკლესიის ერთიანობას? რა როლს თამაშობს თითოეული ჩვენგანი ამ წმინდა ამოცანის გადაწყვეტაში?
3. კვირა დღის გაკვეთილში ხაზგასმით იყო აღნიშნული ის, რომ ჩვენ, თუნდაც “ღვთის ხალხი” ვიყოთ, ხსნის საკითხში იმედი უნდა ვიქონიოთ მხოლოდ ღვთის მადლისა, და არა საკუთარი დამსახურებებისა. მართლაც, განა ის არ გვხდის “ღვთის ხალხად”, რომ ღმერთზე ვართ დამოკიდებულნი? ეთანხმებით თუ არა ამას?
დასკვნა:
   ახალი აღთქმა სხვადასხვა მეტაფორას იყენებს, რათა გვიჩვენოს ეკლესიის როგორც ხასიათი, ისე მისიაც. რაც უფრო მნიშვნელოვანია, ეს ყველა მეტაფორა გვაჩვენებს, რომ ღმერთი ყურადღებით ადევნებს თვალს თავის ხალხს და იცავს მას. ეს სიმბოლოები კიდევ გვაჩვენებს, რომ ჩვენ, როგორც ღვთის ხალხის ნაწილები, განუყოფლად ვართ ერთმანეთთან დაკავშირებულნი და ერთმანეთი გვჭირდება იმ სამუშაოს შესასრულებლად, რომლისკენაც მოწოდებულნი ვართ.

გაკვეთილი 7
10 - 16 ნოემბერი

როდესაც კონფლიქტები წარმოიქმნება
ბიბლიური ტექსტები გამოსაკვლევად:
საქმე. 6:1-6; საქმე. 10:1-23; მათ. 5:17-20; საქმე. 11:3-24; საქმე. 15:1-22; ამოს 9:11, 12. 

საზეპირო მუხლი:
“ვინაიდან, რაკი ყველა მოინათლეთ ქრისტეში, ქრისტეში შეიმოსენით. უკვე აღარ არსებობს არც იუდეველი და არც ბერძენი, არც მონა და არც თავისუფალი, არც მამრი და არც მდედრი, ვინაიდან თქვენ ყველანი ერთი ხართ ქრისტე იესოში” (გალ. 3:27, 28).
   ნებისმიერი ქრისტიანული კრების ერთ-ერთი ყველაზე რთული ამოცანაა - შეინარჩუნოს ერთიანობა, როცა ჩნდება უთანხმოებები ეკლესიისა და მისი მისიის საკითხებზე. ამ უთანხმოებებს შეუძლია დამანგრეველ შედეგებამდე მიგვიყვანოს.
   თანამედროვე ქრისტიანული საკრებულოები არაფრით განსხვავდება იმათგან, რომლებსაც ჩვენ ახალ აღთქმაში ვხედავთ. ადამიანები ადამიანებად რჩებიან, და უთანხმოებები, ძირითად საკითხთა შესახებაც კი, აუცილებლად გაჩნდება. ადრეული ქრისტიანები შეეჯახნენ კონფლიქტებს, რომელთა მიზეზი იყო პიროვნებათშორისი ცრურწმენები და სერიოზული განსხვავებები ძველაღთქმისეული საკვანძო ისტორიებისა და პრაქტიკების განმარტებაში. ამ კონფლიქტებს შეეძლო ეკლესია საძირკვლამდე დაენგრია, რომ არა მზრუნველი მოციქულები და ლიდერები, რომლებიც ამ დაძაბული სიტუაციების მოსაგვარებლად წმიდა სულის წინამძღოლობასა და წერილებს ეძებდნენ.
   რამდენიმე კვირის წინ ჩვენ ვლაპარაკობდით იმ ერთიანობის მდგომარეობაზე, რომელშიც ადრეული ეკლესია იმყოფებოდა. ამ კვირაში განვიხილავთ, თუ როგორ წყვეტდა ადრეული ეკლესია შიდა კონფლიქტებს, რომლებიც ძირს უთხრიდა ერთიანობას და მის არსებობას ემუქრებოდა. რა კონფლიქტები იყო ეს, როგორ გვარდებოდა ისინი და რას ვისწავლით ამ გამოცდილებიდან? 

კვირა,11 ნოემბერი
ეთნიკური ცრურწმენები
   წაიკითხეთ საქმე. 6:1. რამ აიძულა ადამიანები ადრეულ ეკლესიაში, რომ ჩივილი დაეწყოთ საკვების არასწორ განაწილებაზე ქვრივებს შორის?
   ზოგიერთი ქრისტიანი მიკერძოებულად ექცეოდა დიასპორიდან მოსულ და ბერძნულ ენაზე მოლაპარაკე ქვრივებს, და მათ ნაკლებ საკვებს აძლევდა, ვიდრე ადგილობრივ ქვრივებს. ასეთი დამოკიდებულება გახდა განხეთქილების მიზეზი მორწმუნეთა ადრეულ საკრებულოში. ასე იყო თუ არა სინამდვილეში, ბიბლია არ ამბობს. ნათქვამია მხოლოდ ის, რომ ზოგიერთი ადამიანი ვარაუდობდა, რომ ეს ასეა. ეს კონფლიქტი ეკლესიის ერთიანობას ემუქრებოდა. გასაკვირია, რომ ეთნიკურმა დაყოფამ ასე ადრე იჩინა თავი ეკლესიაში.    
   წაიკითხეთ საქმე. 6:2-6. რა მარტივი ნაბიჯები გადადგა ადრეულმა ეკლესიამ ამ გაუგებრობის მოსაგვარებლად?
   ადრეული ეკლესია სწრაფად იზრდებოდა, და ეს ზრდა სულ უფრო და უფრო მძიმე ტვირთად აწვებოდა მოციქულებს. შვიდი კაცის დანიშვნამ, ტრადიციულად ეგრეთ წოდებულ დიაკვნებად (თუმცა ახალი აღთქმა მათ ასე არ უწოდებს), შეამსუბუქა დაძაბულობა იერუსალიმის ეკლესიაში და საშუალება მისცა, უფრო მეტი ადამიანი ჩაბმულიყო საეკლესიო მსახურებაში.
   მოციქულებმა ყურადღებით მოისმინეს ბერძნულენოვანი მორწმუნეების საჩივრები და სთხოვეს მათ, რომ ჩართულიყვნენ პრობლემის გადაწყვეტაში. ამ ჯგუფს დაევალა, აერჩიათ შვიდი კაცი მოციქულების დასახმარებლად, და მათ რეკომენდაცია გაუწიეს შვიდ ბერძნულენოვან მოწაფეს. ეს ადამიანები “სარწმუნო, სულიწმიდით და სიბრძნით აღსავსე” (საქმე. 6:3) კაცები იყვნენ. მსახურება მოციქულებისა, რომლებსაც აქამდე ღვთის სიტყვა უნდა ექადაგათ და ქვრივებისთვის საკვები დაერიგებინათ, გაიყო სახარების ქადაგებისთვის ერთნაირად მნიშვნელოვან ორ ნაწილად. ლუკა იყენებს ერთსა და იმავე სიტყვას “მსახურება” (ბერძნ. დიაკონია), როცა ლაპარაკობს მოციქულების მიერ სიტყვის ქადაგებასა (იხ. საქმე. 6:4) და დიაკვნების მიერ საკვების დარიგებაზე (იხ. საქმე. 6:1).     
რა მნიშვნელობა აქვს იმ ფაქტს, რომ ხელმძღვანელებმა მოიწვიეს “მოწაფეთა სიმრავლე” (საქმე. 6:2), რათა  ეს საკითხი გადაეწყვიტათ?  
   
ორშაბათი, 12 ნოემბერი
წარმართების მოქცევა
   წარმართთა მიერ იესო ქრისტეს სახარების მიღებამ ადრეულ ეკლესიაში გამოიწვია უმსხვილესი კონფლიქტი, რომელიც მის არსებობასა და მისიას საფრთხეს უქმნიდა.
   წაიკითხეთ საქმე. 10:1-23. რა აჩვენებს ამ ნაწყვეტში, რომ სულიწმიდა მუშაობდა მრავალი ადამიანის გულზე, როცა გზას ამზადებდა წარმართების მიერ სახარების მისაღებად?
   ალბათ, ეს ხილვა პეტრეს უცნაურად მოეჩვენა. ის შეძრული იყო ამით, რადგან არასოდეს მიუღია უწმიდური ან შელახული საკვები, როცა მართლმორწმუნე ებრაელი იყო და რჯულს იცავდა (იხ. ლევ. 11; ეზეკ. 4:14 და დან. 1:8). მაგრამ ეს ხილვა მეტყველებდა არა კვების პრინციპებზე, არამედ სახარების გავრცელების ხელის შემშლელ ბარიერებზე ებრაელებსა და წარმართებს შორის. მსგავსი ბარიერები დღემდე შეინიშნება.
   პირველ ათწლეულებში ქრისტიანობა ძირითადად შედგებოდა ებრაელებისგან, რომლებმაც ძველაღთქმისეული წინასწარმეტყველებებიდან მიიღეს იესო, როგორც მესია. იესოს პირველი მორწმუნეები იყვნენ მართლმორწმუნე ებრაელები, რომლებსაც ნასწავლი ჰქონდათ რჯულისადმი მორჩილება. ისინი არ თვლიდნენ, რომ იესო ქრისტეს სახარება ძველი აღთქმის დადგენილებების წამშლელი ამ გამაუქმებელია (იხ. მათ. 5:17-20). 
   წაიკითხეთ საქმე. 10:28, 29, 34, 35. როგორ გააცნობიერა პავლემ იმ ხილვის აზრი, რომელიც იაფოში იხილა? რამ  მიიყვანა ის ასეთ ინტერპრეტაციამდე?
   საქმეების წიგნში აღწერილი მოვლენები მიუთითებს მუშაობაზე სულიწმიდისა, რომელმაც მოამზადა გზა წარმართებისთვის, რათა ისინი ქრისტიანულ საკრებულოში ყოფილიყვნენ მიღებული. ამისთვის მათ არ სჭირდებოდათ, რომ ჯერ წინადაცვეთა მიეღოთ და ებრაელები გამხდარიყვნენ. იმაში, რომ ეს ნამდვილად ღვთის ნებაა, პეტრე და მისი მეგობრები დაარწმუნა სულიწმიდის გადმოსვლამ კორნელიოსზე და მის ოჯახზე. ეს იყო ანალოგიური იმ სულიწმიდისა, რომელიც ორმოცდაათობის დღეს იესოს მოწაფეებზე გადმოვიდა (იხ. საქმე. 10:44-47). თუკი სულიწმიდა შეიძლება წარმართებს მიეცეს ისეთივე სახით, როგორც ებრაელებს, მაშინ აშკარაა, რომ წინადაცვეთა არ ყოფილა აუცილებელი პირობა იმისთვის, რომ გახდე იესოს, როგორც მესიის მორწმუნე. ასეთი დასკვნა გახდა მიზეზი სერიოზული ღვთისმეტყველური კამათისა ადრეულ ქრისტიანებს შორის.    

სამშაბათი, 13 ნოემბერი
სულიწმიდის წინამძღოლობა
   ამბებმა იმის შესახებ, რაც კორნელიოსს კესარიაში დაემართა, მალე მიაღწია ქრისტიანული საკრებულოს ხელმძღვანელებამდე იერუსალიმში, და მათ პეტრეს სთხოვეს, მოეთხრო მომხდარის შესახებ. ისინი შეურაცხყოფილები იყვნენ იმით, რაც პეტრემ გააკეთა, რადგან, მოსეს რჯულის ებრაული გაგების თანახმად, მართლმორწმუნე ებრაელებს ეკრძალებოდათ პურის ჭამა წარმართებთან ერთად (საქმე. 11:3).
   წაიკითხეთ საქმე. 11:4-18. რა თქვა პეტრემ, როცა ახსნა სულიწმიდის მუშაობა და მისი წინამძღოლობა ამ მოვლენაში? რაზე სურდა ყურადღების გამახვილება თავის მონათხრობში?
   თუმცა ზოგიერთს ეჭვი შეეპარა პეტრეს მოქმედების სისწორესა და მის გადაწყვეტილებაში, რომ წარმართები მოენათლა, მაგრამ მრავალრიცხოვანმა მოწმეებმა (საქმე. 11:12) დაადასტურეს, რომ წმიდა სულმა ნამდვილად გამოავლინა თავისი სუფევა ისევე, როგორც ორმოცდაათობის დღეს. სულიწმიდის წინამძღოლობა აშკარა იყო. “ეს რომ მოისმინეს, დადუმდნენ. ღმერთს ადიდებდნენ და ამბობდნენ: ‘აჰა, წარმართებსაც მისცა ღმერთმა მონანიება სასიცოცხლოდ’” (საქმე. 11:18).  
   წაიკითხეთ საქმე. 11:19-24. შემდეგ რა მოხდა ადრეული ეკლესიის ცხოვრებაში?
   შესაძლოა, ზოგიერთმა იერუსალიმში ჩათვალა, რომ ის, რაც კორნელიოსსა და მის ოჯახს დაემართა, გამონაკლისი იყო და ასეთი გამოცდილება აღარ განმეორდებოდა. მაგრამ სულიწმიდამ განაგრძო თავისი მუშაობა. რადგანაც იესოს მოწაფეები გაიფანტნენ იერუსალიმისა და იუდეის საზღვრებს გარეთ სტეფანეს სიკვდილის შემდეგ დაწყებული დევნის გამო (იხ. საქმე. 8:1) და გაემართნენ სამარიაში, ფინიკიაში, კვიპროსსა და ანტიოქიაში, ამიტომ სულ უფრო და უფრო მეტი წარმართი ღებულობდა ქრისტეს, როგორც თავის მაცხოვარს. სწორედ ამას წინასწარმეტყველებდა იესო (იხ. საქმე. 1:8). თუ გავითვალისწინებთ წარმართთა ასეთ დიდ ნაკადს, ადვილი მისახვედრია დაბნეულობა, რომელშიც ებრაელი მორწმუნეები იმყოფებოდნენ. 
   ჩვენი ვიწრო შეხედულება ეკლესიაზე და  ჩვენთვის მოცემულ უწყებაზე  როგორ შეუშლის ხელს ჩვენს მოწმობას?

ოთხშაბათი, 14 ნოემბერი
თათბირი იერუსალიმში
   წაიკითხეთ საქმე. 15:1, 2 და გალ. 2:11-14. რომელმა ორმა პრობლემამ გამოიწვია სერიოზული კონფლიქტები ადრეულ ეკლესიაში?
   ეკლესიის ერთიანობის საფრთხე, რომელსაც ადრეული ქრისტიანები შეეჯახნენ, რეალური და ძნელად დასაძლევი იყო. ზოგიერთი იუდეველი ქრისტიანი თვლიდა, რომ ხსნა შესაძლებელია მხოლოდ მათთვის, ვინც ღვთის აღთქმის ხალხს მიეკუთვნება, რაც აუცილებელ წინადაცვეთას გულისხმობდა. ებრაელი მორწმუნეები, ანუ ერთგული იუდეველებიც ვარაუდობდნენ, რომ უნდა მორიდებოდნენ ნებისმიერ კონტაქტს წარმართებთან, რომლებსაც მათ საკუთარ ხსნაში ხელის შეშლა შეეძლოთ.
   ებრაელებს ძალიან მკაცრი წესები ჰქონდათ წარმართებთან ურთიერთობის შესახებ. ეს წესები მალე დაბრკოლების ლოდად იქცა ახალი ქრისტიანული საკრებულოსთვის, როცა მოციქულებმა დაუწყეს ქადაგება წარმართებს, რომლებსაც იესოს მიმდევრობა სურდათ. რადგანაც, ძველაღთქმისეული წინასწარმეტყველების თანახმად, მესია იყო ღვთის აღთქმის ხალხის მხსნელი, წარმართები ჯერ ებრაელები ხომ არ უნდა გამხდარიყვნენ, ხოლო შემდეგ დაეცვათ აღთქმის კანონები, რათა ხსნა მიეღოთ?  
   წაიკითხეთ საქმე. 15:3-22. რა საკითხები განიხილეს იერუსალიმის თათბირზე?
   პრობლემა განპირობებული იყო წინააღმდეგობით ძველი აღთქმის ტექსტების დადგენილი განმარტებით წინადაცვეთისა და წარმართებთან ურთიერთობის თაობაზე. მოციქულები, უხუცესები და დელეგატები ანტიოქიიდან ერთად ისხდნენ, მაგრამ, როგორც ჩანდა, დიდხანს ვერაფერს წყვეტდნენ. 
   მაგრამ შემდეგ პეტრემ, ბარნაბამ და პავლემ გამოთქვეს თავიანთი თვალსაზრისი. პეტრე ლაპარაკობდა იმ გამოცხადებაზე, რომელიც ღმერთმა მისცა, და სულიწმიდის ნიჭზე, რომელმაც გზა გაუხსნა მისიას წარმართებთან. შემდეგ პავლემ და ბარნაბამ გაუზიარეს თავიანთი გამოცდილება იმისა, რაც ღმერთმა მათი მეშვეობით გააკეთა წარმართებისთვის. შედეგად მრავალი გული გაიხსნა ახალი ჭეშმარიტებისთვის. პეტრემ თქვა: “მაგრამ გვწამს, რომ უფალ იესოს მადლით გადავრჩებით ისევე, როგორც ისინი” (საქმე. 15:11). მრავალსაუკუნოვანი ტრადიცია დამსხვრეული იქნა სახარების ზეგავლენით.  
   დაგმართნიათ თუ არა ისე, რომ შეგიცვლიათ თქვენი აზრი იმის შესახებ, რაც ღრმად გწამდათ? რა გასწავლათ ამ გამოცდილებამ?

ხუთშაბათი, 15 ნოემბერი
რთული გადაწყვეტილება
   ანტიოქიის ეკლესიიდან საჭირო გახდა ნდობის გარკვეული დონე, რათა მისი წარმომადგენლები გამგზავრებულიყვნენ იერუსალიმში კონფლიქტის საუკეთესო გზით მოსაგვარებლად. მოციქულებსა და უხუცესებს შორის რამდენიმე საათიანი დისკუსიის შემდეგ იაკობმა, იესოს ძმამ, რომელიც, ალბათ, ამ თათბირს თავმჯდომარეობდა, გამოაცხადა გადაწყვეტილება (იხ. საქმე. 15:13-20). თათბირმა ერთხმად გადაწყვიტა, რომ ქრისტიანებად გახდომის მსურველი წარმართებისთვის აუცილებელი არაა იუდაიზმში მოქცევა და ძირეულად შესრულება ცერემონიალური კანონებისა, წინადაცვეთის ჩათვლით.   
   წაიკითხეთ ამოს. 9:11, 12 და იერ. 12:14-16. რა იწინასწარმეტყველეს ამ ძველაღთქმისეულმა წინასწარმეტყველებმა ისრაელის მეზობელი ხალხების თაობაზე?
   თუმცა იაკობი ამოს. 9-ს ციტირებს, აზრი წარმართი ხალხების ხსნაზე სხვა ძველაღთქმისეულ წინასწარმეტყველებებშიც განიხილება. ასეთი იყო ღმერთის განზრახვა -  მთელი წუთისოფლის გადარჩენა ისრაელის მოწმობისა და გამოცდილების მეშვეობით. სინამდვილეში, ღმერთის მიერ აბრაამის მოწოდება შეიცავდა ყველა ხალხის კურთხევას როგორც მის, ისე მისი შთამომავლობის მეშვეობით (იხ. დაბ. 12:1-3). სულიწმიდის წინამძღოლობა, პეტრეს, პავლესი და ბარნაბას მსახურება წარმართთა შორის, მრავალი წარმართის მოქცევა, - ეს ყველაფერი იყო მოწმობა, რომლის უგულებელყოფა არ შეიძლებოდა. ეს მოწმობა დაეხმარა ქრისტიანული საკრებულოს ხელმძღვანელობას იერუსალიმში, გაეგოთ, რომ ძველი აღთქმის ბევრი წინასწარმეტყველება ახლა სრულდება. სინამდვილეში, ღმერთს უკვე მიცემული ჰქონდა კანონები, რომლებიც არეგულირებდა ისრაელში წარმართთა არსებობას, და მათ მიმართ მისაღებ შეზღუდვებს (იხ. ლევ. 17, 18). იაკობი ასევე ეყრდნობა ამ კანონებს და აცხადებს გადაწყვეტილებას (იხ. საქმე. 15:29). თითოეულისთვის გასაგები გახდა, რომ ღმერთი წარმართებს მოუწოდებს, შეუერთდნენ მის ხალხს და მიიღონ ხსნა იესოში. სულიწმიდის წინამძღოლობამ მათ წერილის უფრო ღრმა გაგება მისცა და გაუხსნა ჭეშმარიტებები, რომლებიც ადრე არ ენახათ. 
   საქმე. 15:30-35-ში ნათქვამია ანტიოქიაში მყოფი მორწმუნეების რეაქციის შესახებ იერუსალიმში მიღებულ გადაწყვეტილებაზე: “როდესაც წაიკითხეს, გაიხარეს ამ ნუგეშისცემით” (საქმე. 15:31).
   აქ, საქმეთა წიგნში, ნაჩვენებია უდიდესი მაგალითი იმისა, თუ როგორ აღკვეთა შესაძლო განხეთქილება ადრეულმა ეკლესიამ, რომელიც ღმერთს ემორჩილებოდა, სიყვარულის, ერთობისა და ნდობის პრინციპებით ხელმძღვანელობდა და სულიწმიდის წინამძღოლობას მიჰყვებოდა.     
   როგორ გვაჩვენებს ეს ნაწყვეტი, თუ რამდენად მნიშვნელოვანია ჩვენთვის არა მარტო იმის მოსმენა, რასაც სხვები ამბობენ, არამედ იმ აზრის დაშვებაც, რომ ისინი შეიძლება მართლები იყვნენ, თუნდაც სულაც არ ამბობდნენ იმას, რისი მოსმენაც გვინდა?

პარასკევი, 16 ნოემბერი
შემდგომი გამოკვლევისათვის
   ე. უაითი. მოციქულთა საქმეები, თავები “ჭეშმარიტების მძებნელი”. ორიგ. გვ. 131-142, და “იუდეველი და წარმართი”, ორიგ. გვ. 188-200.
   “კრება შედგებოდა მოციქულებისა და მასწავლებლებისაგან, რომლებმაც დააარსეს ქრისტიანული ეკლესიები იუდეველთა და წარმართთა შორის, ასევე სხვადასხვა ეკლესიის რჩეული წარმომადგენლებისაგან. ასე, რომ აქ იმყოფებოდნენ ანტიოქიის საკრებულოდან გაგზავნილი იერუსალიმელი უხუცესები, მეტად გავლენიანი ეკლესიების წარმომადგენლები. კრება მიმდინარეობდა ჯანსაღი აზრის, განათლებულობისა და ღირსების ნიშნის ქვეშ, რითაც გამოირჩევა ღვთის ნებით შექმნილი ეკლესია. დამსწრეები მივიდნენ დასკვნამდე, რომ თავად ღმერთმა მისცა მათ პასუხი, როცა წარმართებს სულიწმიდა უბოძა; და მათ ისღა რჩებოდათ, რომ მის წინამძღოლობას მიჰყოლოდნენ.
   ეს საკითხი არ იყო დაყენებული ხმის მიცემაზე ეკლესიის ყველა წევრს შორის. მოციქულებმა და უხუცესებმა, გავლენიანმა და საღად მოაზროვნე ადამიანებმა მოამზადეს და გამოაცხადეს დადგენილება, რომელიც შემდეგ ყველა ქრისტიანულმა ეკლესიამ მიიღო. მაგრამ ყველა არ იყო კმაყოფილი გადაწყვეტილებით; გამოინახა პატივმოყვარე და თავდაჯერებული ძმები, რომლებიც არ დაეთანხმნენ მას და გაბედეს, თავისებურად ემოქმედათ. ისინი დრტვინავდნენ, ძმებს ედავებოდნენ, სთავაზობდნენ ახალ გეგმებს და ცდილობდნენ, დაესუსტებინათ გავლენა ადამიანებისა, რომლებსაც ღმერთმა სახარებისეული უწყების გავრცელება დაავალა. ეკლესია თავიდანვე შეეჯახა მსგავს დაბრკოლებებს, როლებიც მის გზაზე კიდევ არაერთხელ წამოიჭრება” (ელენ უაითი, მოციქულთა საქმეები, ორიგ. გვ. 196, 197).
კითხვები მსჯელობისათვის
1. ამ კვირაში შესწავლილი ნაწყვეტებიდან წინააღმდეგობის გადასალახავად რომელი ნაბიჯები შეიძლება გამოიყენოთ თქვენს საკრებულოში წარმოქმნილი უთანხმოებისას? თუმცა მოცემულ შემთხვევაში ეკლესია შეეჯახა ღვთისმეტყველურ საკითხს, მაინც ამ მონათხრობში მოთავსებული გაკვეთილები როგორ დაეხმარება ეკლესიას იმ დროს, როცა ერთიანობას ემუქრება კულტურული, პოლიტიკური ან ეთნიკური საკითხები? რომელი მნიშვნელოვანი პრინციპები შეგვიძლია გადმოვიღოთ?
2. კიდევ ერთხელ წაიკითხეთ ზემოთ მოყვანილი ელენ უაითის ციტატა. მიუხედავად დადებითი დასასრულისა, ყველა არ იყო კმაყოფილი. რა გაკვეთილი შეგვიძლია მივიღოთ აქედან?

დასკვნა:
   ადრეული ეკლესია შეეჯახა შინა უთანხმოებებს მთელ რიგ საკითხებში, რასაც შეეძლო, მასზე დამანგრეველად ემოქმედა. ჩვენ დავინახეთ, თუ როგორ შეძლო ეკლესიამ, სულიწმიდის ხელმძღვანელობის ქვეშ და ღვთის სიტყვის მორჩილებით, გადაეწყვიტა ეს კონფლიქტები და თავიდან აეცილებინა განხეთქილება.

გაკვეთილი 8
17 - 23 ნოემბერი

ერთიანობა რწმენაში
ბიბლიური ტექსტები გამოსაკვლევად: 
საქმე. 4:8-12; საქმე. 1:11; მათ. 25:1-13; ებრ. 9:11, 12; გამ. 20:8-11; 1კორ. 15:51-54.

საზეპირო მუხლი:
“სხვაში არავისში არ არსებობს ხსნა, არც არის ცის ქვეშ ხალხისათვის მიცემული სხვა სახელი, რომლითაც გადავრჩებით” (საქმე. 4:12).
   1888 წელს მეშვიდე დღის ადვენტისტებმა გადაიტანეს პერიოდი გაცხარებული დისკუსიებისა, რომლებიც ეხებოდა ზოგიერთი საკვანძო ბიბლიური ტექსტის განმარტებას. იმ დროს, როცა პასტორები და ეკლესიის ლიდერები მსჯელობდნენ, თუ რა მნიშვნელობა აქვს ათ რქას დან. 7-ის წინასწარმეტყველებიდან და რჯულს გალატ. 3:24-ში, ცოტა ვინმეს თუ ესმოდა, რომ ერთმანეთისადმი მტრული დამოკიდებულება ანგრევს მათ ძმურ ურთიერთობასა და მეგობრობას და ამგვარად ჩრდილს აყენებს ეკლესიის მთლიანობასა და მისიას.
   ელენ უაითი ღრმად წუხდა საქმის ასეთ ვითარებაზე და დისკუსიის ყველა მონაწილეს მოუწოდებდა, კარგად დაფიქრებულიყვნენ თავიანთ ურთიერთობებზე იესოსთან და იმაზე, თუ როგორ უნდა ასახოს ჩვენმა საქციელმა სიყვარული იესოსადმი, განსაკუთრებით მაშინ, როდესაც რაღაცას არ ვეთანხმებით. მან ასევე თქვა, რომ არ ღირს ლოდინი, როცა ყველა ეკლესია დაეთანხმება ყველა ბიბლიური ტექსტის ახსნის თითოეულ პუნქტს.
   მაგრამ მან ხაზგასმით ისიც აღნიშნა, რომ ჩვენ ძირითადი ადვენტისტური დოქტრინების ერთობლივი გაგებისკენ უნდა ვიაწრაფოდეთ (იხ. ე. უაითი, რჩევები ავტორებსა და რედაქტორებს, გვ. 28-32). ამ კვირაში განვიხილავთ ზოგიერთ საკვანძო ბიბლიურ დებულებას, რომლებიც ჩვენ ადვენტისტებად გვაქცევს და ჩვენი რწმენის ერთობას აყალიბებს.    

კვირა, 18 ნოემბერი
ხსნა იესოშია
   თუმცა მეშვიდე დღის ადვენტისტებს ბევრი საერთო აქვთ სხვა ქრისტიანულ ეკლესიებთან, მაინც ჩვენი დოქტრინები ასახავს უნიკალურ სისტემას ბიბლიური ჭეშმარიტებისა, რომელსაც ქრისტიანულ სამყაროში მხოლოდ ჩვენ ვაცხადებთ. სწორედ ეს ჭეშმარიტებები განგვაწესებს ჩვენ, როგორც ბოლო დროის ღვთის ნარჩომს.
   წაიკითხეთ საქმე. 4:8-12, 10:43. როგორ ესმის პავლეს ქრისტეს როლი გადარჩენის გეგმაში?
   პავლე მოციქული კორინთელებს ეუბნება, რომ კეთილი უწყება იმაში მდგომარეობს, რომ “ღმერთმა ქრისტეში შეირიგა სოფელი” (2კორ. 5:19). ქრისტეს სიკვდილი არის ჩვენი შერიგება მამასთან, გადალახვა ცოდვითა და სიკვდილით გაჩენილი უფსკრულისა. საუკუნეების განმავლობაში ქრისტიანები ფიქრობდნენ, თუ რა მნიშვნელობა აქვს იესოს სიკვდილს, აღდგომასა და შერიგებას, რომლის აღსასრულებლადაც მოვიდა იგი. შესაბამისად, გამოსყიდვა გულისხმობს ჰარმონიას ურთიერთობებში, და თუ გაუცხოება ხდება, ეს ჰარმონია მიიღწევა შერიგების საშუალებით. ამგვარად, ეკლესიის ერთიანობა ამ შერიგების ძღვენია. 
   რა არის ნათქვამი შემდეგ ნაწყვეტებში იესოს სიკვდილისა და მკდრეთით აღდგომის შესახებ?
რომ. 3:24, 25 
1იოან. 2:2 
1იოან. 4:9, 10 
1პეტრ. 2:21-24  
   თუმცა ჩვენ სხვა კონფესიის ქრისტიანებთან ერთად ვიზიარებთ რწმენას ქრისტეს სიკვდილისა და აღდგომის მიმართ, ჩვენ მას ვახცადებთ კონტექსტში “მარადიული სახარებისა” (გამოცხ. 14:6), რომელიც შედის სამი ანგელოზის უწყების შემადგენლობაში გამოცხ. 14:6-12-დან. როგორც მეშვიდე დღის ადვენტისტები, ჩვენ ყურადღებას ვამახვილებთ ამ უწყებაზე, რასაც სხვა ქრისტიანული ორგანიზაციები არ აკეთებენ.
   როგორ ვისწავლოთ, რომ გამუდმებით გვახსოვდეს ქრისტეს სიკვდილი,  აღდგომა და ის იმედი, რომელიც მათ მოაქვთ?

ორშაბათი, 19 ნოემბერი
ქრისტეს მეორედ მოსვლა
   მოციქულები და ადრეული ქრისტიანები ქრისტეს დაბრუნებას თვლიდნენ “ნეტარ სასოებად” (ტიტ. 2:13) და ელოდნენ, რომ მეორედ მოსვლისას შესრულდებოდა წმიდა წერილის  ყველა აღთქმა და წინასწარმეტყველება. მეშვიდე დღის ადვენტისტები დღესაც მტკიცედ იცავენ ამ რწმენას. თავად სახელწოდება “ადვენტისტები” ერთმნიშვნელოვნად მიუთითებს ამაზე. ყველა, ვისაც უყვარს ქრისტე, მოუთმენლად ელოდება იმ დღეს, როცა უფალთან პირისპირ ურთიერთობას შეძლებენ. ამ დღის დადგომამდე ქრისტეს მეორედ მოსვლის აღთქმა გვაერთიანებს ჩვენ, როგორც ღვთის ხალხს. 
   რა არის ნათქვამი შემდეგ ნაწყვეტებში იმის შესახებ, თუ როგორ დაბრუნდება ქრისტე? როგორ განსხვავდება ეს სურათი ზოგიერთი პოპულარული წარმოდგენისგან ქრისტეს დაბრუნების შესახებ? იხ. საქმე. 1:11; მათ. 24:26, 27; გამოცხ. 1:7; 1თეს. 4:13-18; გამოცხ. 19:11-16.
   ბიბლია არაერთხელ გვარწმუნებს, რომ იესო კვლავ მოვა, რათა თავისი გამოსყიდული ხალხი წაიყვანოს. მეორედ მოსვლის ზუსტი დრო არ უნდა გახდეს სპეკულაციის საგანი, ამიტომაც თავად იესომ თქვა: “მაგრამ იმ დღეზე და ჟამზე არავინ იცის, არც ზეციურმა ანგელოზებმა, არც ძემ, არამედ მხოლოდ მამამ” (მათ. 24:36).
   თავისი მსახურების დასასრულს იესომ წარმოთქვა იგავი ათ ქალწულზე (იხ. მათ. 25:1-13), რათა ეჩვენებინა ის, თუ როგორ ელოდება ეკლესია მის მეორედ მოსვლას. ქალწულთა ორი ჯგუფი წარმოადგენს მორწმუნეთა ორ ტიპს, რომლებიც იესოს ელოდებიან. ერთი შეხედვით, ეს ორი ჯგუფი არაფრით განსხვავდება ერთმანეთისგან, მაგრამ იმ მომენტში, როდესაც იესო აგვიანებს, მათ შორის განსხვავება აშკარა ხდება. ერთმა ჯგუფმა, მიუხედავად დაგვიანებისა, შეინარჩუნა იმედი და სულიერად მოემზადა. იესოს სურდა, ამ იგავით თავისი მოწაფეებისთვის ესწავლებინა, რომ ქრისტიანული გამოცდილება უნდა ემყარებოდეს არა ემოციურ აღტკინებას ან ენთუზიაზმს, არამედ მუდმივ დამოკიდებულებას ღვთის მადლზე და რწმენის სიმტკიცეზე. მაშინაც კი, როცა არ არის ღვთის დაპირებების შესრულების ხილული მტკიცებულებები, იესო მოგვიწოდებს, დღესაც უწინდელივით “ვიფხიზლოთ” და ნებისმიერ დროს მზად ვიყოთ მისი მოსვლისთვის.  
   პრაქტიკულად რას ნიშნავს ელოდო მეორედ მისვლას? როგორ შევძლოთ, რომ დროთა განმავლობაში არ ჩავიდინოთ ის შეცდომა, რომელზედაც იესო გვაფრთხილებდა ათი ქალწულის იგავში? 

სამშაბათი, 20 ნოემბერი
იესოს მსახურება ზეციურ საწმიდარში
   ძველ აღთქმაში ღმერთმა მოსეს უბრძანა, აეგო კარავი ანუ საწმიდარი, რომელიც იქნებოდა მისი სუფევის ადგილი დედამიწაზე (იხ. გამ. 25:28). მასში მიმდინარე მსახურების წყალობით ისრაელის ხალხი შეისწავლიდა ხსნის გეგმას. მოგვიანებით, სოლომონ მეფის დროს, გადასატანი კარავი შეცვალა დიდებულმა ტაძარმა (იხ. 3მეფ. 5-8). კარავიცა და ტაძარიც აგებული იყო ზეციური საწმიდარის მიხედვით - ნიმუშით “ჭეშმარიტი კარვისა, რომელიც უფალმა ააშენა და არა ადამიანმა” (ებრ. 8:2; გამ. 25:9, 40). 
   მთელ ბიბლიაში ნაგულისხმევია, რომ არსებობს ზეციური საწმიდარი, რომელიც ღმერთის სუფევის ძირითადი ადგილია. მიწიერ საწმიდარში მსახურება ხსნის გეგმასა და ზეცაში იესოს მღვდელმთავრულ მსახურებაზე მიუთითებდა.     
   წაიკითხეთ ებრ. 8:6; 9:11, 12, 23-28; და 1იოან. 1:9-2:2. რა არის ნათქვამი ამ ნაწყვეტებში იესოს სამღვდელო მსახურების შესახებ ზეცაში ?
   იესოს ამაღლების მომენტიდან ზეციური საწმიდარი არის ადგილი, სადაც იესო აღასრულებს თავის სამღვდელო მსახურებას ჩვენი ხსნისათვის (იხ. ებრ. 7:25). ამიტომ ჩვენც “…თამამად მივეახლოთ მადლის ტახტს, რომ მივიღოთ წყალობა და ვიპოვოთ მადლი დროული შემწეობისათვის” (ებრ. 4:16). 
   რადგანაც მღვდლის მსახურებას მიწიერ საწმიდარში ჰქონდა ორი ფაზა - ყოველდღიური წმიდაში და ყოველწლიური წმიდათაწმიდაში, წერილი ასევე აღწერს ზეცაში იესოს მსახურების ორ ფაზას. მისი მსახურება წმიდაში ხასიათდება ქომაგობით, მიტევებითა და აღდგენით. მონანიებულ ცოდვილებს პირდაპირი წვდომა აქვთ მამასთან შუამდგომლის, იესოს მეშვეობით (იხ. 1იოან. 2:1). 1844 წლიდან იესოს მსახურება წმიდათაწმიდაში ასრულებს ფუნქციებს სამსჯავროსი და განწმედისა, რომლებსაც ადგილი ჰქონდა წელიწადში ერთხელ, გამოსყიდვის დღეს (იხ. ლევ. 16). საწმიდარის განწმედის მსახურება ასევე დამყარებულია იესოს დაღვრილ სისხლზე. გამოსყიდვა, რომელიც ამ დღეს აღსრულდა, იუწყებოდა ცოდვის საბოლოო განადგურებას ქრისტეს დამსახურებებით და სრულ შემორიგებას სამყაროსი, რომელმაც ღვთის ხელმძღვანელობით ჰარმონიას მიაღწია. ორფაზოვანი მსახურების დოქტრინა არის ადვენტისტთა უნიკალური წვლილი მთელი ხსნის გეგმის შეცნობაში.

ოთხშაბათი, 21 ნოემბერი
შაბათი
   კიდევ ერთი მნიშვნელოვანი ბიბლიური მოძღვრება, რომელიც სწამთ და რომელსაც იცავენ მეშვიდე დღის ადვენტისტები, არის მოძღვრება შაბათის შესახებ. ეს საკვანძო დოქტრინაა, რომელიც ჩვენ გვაერთიანებს. ქრისტიანულ სამყაროში, როგორც იშვიათი გამონაკლისი, ჩვენ ერთნი ვიცავთ ამ დოქტრინას.
   შაბათი არის ღვთის საჩუქარი კაცობრიობისადმი, მოცემული შექმნის კვირაში (დაბ. 2:1-3). შექმნისას ღმერთმა სამი დამახასიათებელი მოქმედებით დაადგინა შაბათი: (1) ღმერთმა შეისვენა შაბათს, (2) აკურთხა ეს დღე და (3) წმიდაჰყო იგი. ამ სამმა მოქმედებამ შაბათი აქცია ღმერთის განსაკუთრებულ საჩუქრად, რომელიც ადამიანთა ოჯახს შესაძლებლობას აძლევს, ზეციური რეალობა დედამიწაზე გამოსცადოს და ღმერთის ექვსდღიანი საქმიანობა აღიაროს. ცნობილმა რაბინმა აბრაამ ჯოშუა ხეშელმა შაბათს უწოდა “სასახლე დროში”, წმიდა დღე, როდესაც ღმერთი თავის ხალხს განსაკუთრებულად ხვდება.


  
   რას ამბობს შემდეგი ნაწყვეტები შაბათის მნიშვნელობის შესახებ კაცობრიობისათვის? გამ. 20:8-11; რჯლ. 5:12-15; ეზეკ. 20:12, 20.
   მეშვიდე დღის ადვენტისტებს სურთ მიჰყვნენ იესოს მაგალითს (იხ. ლუკ. 4:16) და იცავენ შაბათს. იესოს მონაწილეობა საშაბათო მსახურებაში მაჩვენებელია იმისა, რომ იგი შაბათს აღიარებდა დასვენებისა და თაყვანისცემის დღედ. მისი ზოგიერთი სასწაული შაბათ დღეს მოხდა, რათა ნაჩვენები ყოფილიყო განკურნება (როგორც ფიზიკური, ისე სულიერი), რომელიც შაბათის აღნიშვნას ახლავს თან (იხ. ლუკ. 13:10-17). მოციქულებსა და პირველ ქრისტიანებს ესმოდათ, რომ იესოს არ გაუუქმებია შაბათი; ისინი თავად იცავდნენ მას და ამ დღეს ღვთისმსახურებას ესწრებოდნენ (იხ. საქმე. 13:14, 42, 44; 16:13; 17:2; 18:4).
   შაბათს აქვს კიდევ ერთი მშვენიერი მნიშვნელობა, ის არის ცოდვებისგან ჩვენი გამოსყიდვის ნიშანი. შაბათი არის სამახსოვრო ღვთის მიერ ისრაელის გამოსყიდვისა ეგვიპტის მონობიდან და აღთქმული სიმშვიდისა ქანაანის მიწაზე (იხ. რჯლ. 5:12-15). და თუმცა ისრაელმა ვერ შეძლო, სრულად დამტკბარიყო ამ სიმშვიდით თავისი არაერთგზის ურჩობისა და კერპთაყვანისმცემლობის გამო, ღმერთი უწინდებურად მაინც ამბობს, რომ “ამისათვის კიდევ რჩება შაბათის სიმშვიდე ხალხისათვის” (ებრ. 4:9). ყველას, ვისაც სურს შევიდეს ამ სიმშვიდეში, ამის გაკეთება შეუძლია რწმენით იმ ხსნისა, რომელსაც იესო იძლევა. შაბათის დაცვა სიმბოლოა სულიერი სიმშვიდისა ქრისტეში და იმისა, რომ ცოდვისგან ხსნისა და საუკუნო სიცოცხლის მიღების საკითხში ჩვენ იმედს ვამყარებთ მხოლოდ უფლის დამსახურებებზე და არა ჩვენს საქმეებზე (იხ. ებრ. 4:10; მათ. 11:28-30).    
   რანაირად გეხმარებათ შაბათის დაცვა, რომ გამოსცადოთ ერთიანობა და ურთიერთობა, რომელიც ქრისტეს სურს, რომ ხედავდეს თავის ხალხში?
	
ხუთშაბათი, 22 ნოემბერი
სიკვდილი და აღდგომა
      შექმნის დროს “გამოსახა უფალმა ღმერთმა ადამი (კაცი) მიწის მტვრისაგან და შთაბერა მის ნესტოებს სიცოცხლის სუნთქვა, და იქმნა კაცი ცოცხალ არსებად” (დაბ. 2:7). კაცობრიობის შექმნის ეს ამბავი გვიჩვენებს, რომ სიცოცხლე ღმერთისგან მოდის. არის თუ არა უკვდავება ამ სიცოცხლის განუყოფელი ნაწილი? ბიბლია გვეუბნება, რომ უკვდავი მხოლოდ ღმერთია (იხ. 1ტიმ. 6:16). უკვდავება ადამიანებს არ ეძლევა დაბადებისას. ღმერთისგან განსხვავებით, ადამიანები მოკვდავები არიან. წმიდა წერილი ჩვენს სიცოცხლეს ადარებს ორთქლს, რომელიც მცირე დროით გამოჩნდება, მერე კი ქრება (იხ. იაკ. 4:14). სიკვდილის დროს ადამიანები ძილის შეუცნობად მდგომარეობაში შედიან (იხ. ეკლ. 9:5, 6, 10; ფსალმ. 145:4; ფსალმ. 113:25; იოან. 11:11-15).
   თუმცა ადამიანები იბადებიან მოკვდავნი და სიკვდილს დაქვემდებარებულნი, ბიბლია გვეუბნება იესო ქრისტეზე, როგორც უკვდავების წყაროზე. იგი უკვდავებასა და საუკუნო სიცოცხლეს პირდება ყველას, ვისაც სწამს მისმიერი გადარჩენა. იესომ “გააბათილა სიკვდილი და სახარებით გაანათლა სიცოცხლე და უხრწნელება” (2ტიმ. 1:10). “რადგან იქამდე შეიყვარა ღმერთმა სოფელი, რომ მისცა თავისი ერთდერთი ძე, რათა არავინ, ვინც მას ირწმუნებს, არ დაიღუპოს, არამედ ჰქონდეს საუკუნო სიცოცხლე” (იოან. 3:16). მაშასადამე, არის იმედი სიცოცხლისა სიკვდილის შემდეგ.
   წაიკითხეთ 1კორ. 15:51-54 და 1თეს. 4:13-18. რა არის ნათქვამი ამ მუხლებში სიცოცხლის შესახებ სიკვდილის შემდეგ და იმ დროზე, როდესაც ადამიანებს უკვდავება მიეცემათ? 
   პავლე მოციქული გვიხსნის, რომ ღმერთი ადამიანებს უკვდავებას ანიჭებს არა სიკვდილის მომენტში, არამედ აღდგომისას, როდესაც ბოლო საყვირი ახმიანდება. მართალია, მორწმუნეები საუკუნო სიცოცხლის აღთქმას ღებულობენ იმ მომენტში, როდესაც იესოს ღებულობენ თავის მხსნელად, მაგრამ უკვდავება ეძლევათ მხოლოდ აღდგომის დროს. ახალი აღთქმა არაფერს ამბობს იმაზე, რომ სული დაუყოვნებლივ ადის ზეცაში; ეს მოძღვრება დგას წარმართობის ფესვებზე, გამოდის ძველი ბერძნების ფილოსოფიიდან და არ გვხვდება არც ძველ, არც ახალ აღთქმაში.     
   სიკვდილის ჩვენეული გაგება როგორ გვეხმარება, რომ უფრო ძლიერად ვაფასებდეთ მეორედ მოსვლის აღთქმას?  როგორ გვაერთიანებს ეს რწმენა ჩვენ, როგორც მეშვიდე დღის ადვენტისტებს?
   
პარასკევი, 23 ნოემბერი
შემდგომი გამოკვლევისათვის
   ე. უაითი. რჩევები ავტორებსა და რედაქტორებს, თავი “საფუძვლები, ბურჯები და მიჯნები”, ორიგ გვ. 28-32.
   ჩვენ, როგორც მეშვიდე დღის ადვენტისტები, სხვა ქრისტიანულ დენომინაციებთან ერთად ვიზიარებთ მნიშვნელოვან ზოგადქრისტიანულ დოქტრინებს. ეჭვგარეშეა, ცენტრალური არის დოქტრინა რწმენით გადარჩენის შესახებ იესოს გამომსყიდველი და შენაცვლებითი მსხვერპლის წყალობით. ჩვენც, როგორც სხვა ქრისტიანები, ვთვლით, რომ ჩვენი სიმართლე დამყარებულია არა ჩვენს საკუთარ საქმეებზე, არამედ ქრისტეს სიმართლეზე, რომელიც გვეძლევა რწმენით, როგორც დაუმსახურებელი საჩუქარი მადლისა. ელენ უაითმა ეს შემდეგი სიტყვებით გამოხატა: “ქრისტეს მიეცა ჩვენთვის განკუთვნილი სასჯელი, რათა ჩვენც ისე მოგვექცნენ, როგორც იგი იმსახურებს. დასჯილი ჩვენი ცოდვებისათვის, რომელშიც მას წილი არ ჰქონია, ქრისტე იტანჯა, რათა გავმართლებულიყავით მისი სიმართლით, რომელშიც ჩვენ წილი არ მიგვიძღვის. იგი მოკვდა ჩვენთვის, რათა ჩვენ მისი სიცოცხლე მიგვეღო” (ე. უაითი, ქრისტე - წუთისოფლის იმედი, გვ. 12).
   ამავე დროს, ჩვენი ფუძემდებლური რწმენა, ასევე ამ რწმენიდან გამომდინარე რელიგიური პრაქტიკა და ცხოვრების წესი უნიკალურებად გვაქცევს ქრისტიანულ სამყაროში. ასეც უნდა იყოს. წინააღმდეგ შემთხვევაში ჩვენს, როგორც მეშვიდე დღის ადვენტისტების არსებობაში, არანაირი აზრი არ იქნებოდა! ჩვენი სიყვარული იესოსადმი და მოძღვრება, რომელსაც ვაცხადებთ, ჩვენთვის უნდა იყოს ყველაზე ძლიერი გამაერთიანებელი ფაქტორი.  
კითხვები მსჯელობისათვის
1. წიგნში “რწმენა და საქმეები”, გვ. 103, ელენ უაითი გამართლებას უტოლებს ცოდვების მიტევებას. ქრისტეში მიტევებისა და გამართლების სწორი გააზრება რატომ არის ძმებთან და დებთან  ჩვენი ურთიერთობისა და ერთიანობის საფუძველი?  	
2. იფიქრეთ, რამდენად მნიშვნელოვანია ჩვენი დოქტრინები საეკლესიო ერთიანობის კონტექსტში. ჩვენი საერთო დოქტრინალური რწმენის გარდა, კიდევ რამ მიიზიდა მილიონობით ადამიანი სხვადასხვა ეთნიკური, რელიგიური, პოლიტიკური და კულტურული ჯგუფიდან? რას გვეუბნება ეს იმის შესახებ, თუ რამდენად მნიშვნელოვანია დოქტრინა არა მხოლოდ მისიისა და უწყების გავრცელების კონტექსტში, არამედ ეკლესიის ერთიანობის მისაღწევადაც? 
3. თავად ჩვენი სახელწოდება “მეშვიდე დღის ადვენტისტები” მიუთითებს ორ მნიშვნელოვან დოქტრინაზე: მეშვიდე დღეზე - შაბათზე და მეორედ მოსვლაზე. ჩვენი სახელის ერთი ნაწილი მიუთითებს შექმნაზე, მეორე კი - გამოსყიდვაზე. როგორ უკავშირდება ერთმანეთს ეს ორი მოძღვრება და ორივე ერთად ასე ლაკონურად როგორ გამოხატავს იმის არსს, თუ ვინ ვართ ჩვენ?
დასკვნა:
   მეშვიდე დღის ადვენტისტები ინარჩუნებენ ერთიან შეხედულებებს. ზოგიერთ მათგანს ჩვენ ვიზიარებთ სხვა კონფესიების ქრისტიანებთან ერთად; ზოგიერთს - არა. ეს დოქტრინები, ერთად აღებული, გვხდის დამოუკიდებელ ეკლესიად და არის იესოში ჩვენი ერთიანობის საფუძველი.

გაკვეთილი 9
24 - 30 ნოემბერი

ყველაზე დამაჯერებელი მტკიცებულება
ბიბლიური ტექსტები გამოსაკვლევად: 
იონა 11:51, 52; ეფეს. 2:13-16; 2კორ. 5:17-21; ეფეს. 4:25-5:2; რომ. 14:1-6; საქმე. 1:14.

საზეპირო მუხლი:
“ეს თავისით არ უთქვამს, არამედ მღვდელმთავარი იყო იმ წელიწადს და იწინასწარმეტყველა, რომ იესო ერისთვის მოკვდებოდა. და არა მარტო ერისთვის, არამედ იმისთვისაც, რომ ღვთის გაფანტული შვილები შეეკრიბა ერთად” (იოან. 11:51, 52).
   
   გასულ კვირაში ვსწავლობდით, თუ როგორ ვლინდება ერთიანობა იმ საერთო უწყების გამოცხადებაში, რომელიც ყურადღებას ამახვილებს მხსნელ ქრისტეზე და ბოლო ჟამს განსაკუთრებით მნიშვნელოვან ჭეშმარიტებებზე წმიდა წერილიდან. იმ უწყების წყალობით, რომელიც ღმერთმა მოგვანდო მთელი წუთისოფლისთვის საუწყებლად, ჩვენ ვართ ის, ვინც ვართ. ამ კვირაში ყურადღებას შევაჩერებთ ეკლესიის ერთიანობის ხილულ გამოვლენაზე ქრისტიანთა ცხოვრებასა და ეკლესიის მისიაში. იესო ამბობდა, რომ ეკლესია უბრალოდ კი არ აცხადებს ღვთის უწყებას ხსნისა და შერიგების შესახებ. ეკლესიის ერთიანობა უკვე თავისთავად არის ამ შერიგების მნიშვნელოვანი გამოვლინება. ცოდვითა და ამბოხებით გამოხატულ წუთისოფელში ეკლესია გამოდის, როგორც ხსნისა და ქრისტეს ძალის ხილული მოწმობა. თუ ეკლესიის მხრიდან არ წამოვა ასეთი საერთო მოწმობა, ჯვრის გადამრჩენელი ძალა ვერ გამოჩნდება ამ წუთისოფელში. “ქრისტესთან ერთიანობა ნათესაური კავშირებით გვაერთებს ერთმანეთთან. ეს ერთიანობა წუთისოფლისთვის არის ყველაზე დამაჯერებელი მტკიცებულება ქრისტეს სათნოებისა და დიდებულებისა, ასევე ცოდვისგან დამხსნელი მისი ძალისა” (მდა ბიბლიური კომენტარი, ტ. 5, გვ. 1148. ე. უაითის კომენტარები).  

კვირა, 25 ნოემბერი
გოლგოთის ჯვართან
   ისევე, როგორც ბევრი სხვა სულიერი კურთხევა, რომლებსაც ღმერთი თავის ხალხს აძლევს, ეკლესიური ერთობაც ასევე ღმერთის საჩუქარია. ერთიანობა არ არის ადამიანის ნამოქმედარი, შექმნილი ჩვენი ძალისხმევის, კეთილი საქმეებისა და ზრახვების წყალობით. არსებითად, ეს ერთიანობა შექმნილია იესო ქრისტეს მიერ მისი სიკვდილისა და აღდგომის მეშვეობით. როდესაც რწმენით ვღებულობთ მის სიკვდილს, აღდგომასა და ცოდვების მიტევებას, როდესაც ნათლობითა და სამი ანგელოზის უწყების გავრცელების საშუალებით ვუერთდებით მორწმუნეთა კრებულს, ჩვენ ერთნი ვხდებით უფალთანაც და ერთმანეთთანაც. 
   წაიკითხეთ იოან. 11:51, 52 და ეფეს. 1:7-10. იესოს ცხოვრებაში მომხდარი რომელი მოვლენა უდებს საფუძველს ჩვენს ერთიანობას, როგორც მეშვიდე დღის ადვენტისტებს?
   “ეს თავისით არ უთქვამს, არამედ მღვდელმთავარი იყო იმ წელიწადს და იწინასწარმეტყველა, რომ იესო ერისთვის მოკვდებოდა. და არა მარტო ერისთვის, არამედ იმისთვისაც, რომ ღვთის გაფანტული შვილები შეეკრიბა ერთად” (იოან. 11:51, 52). როგორი უცნაურიც არ უნდა იყოს, ღმერთმა კაიაფა გამოიყენა, რათა იესოს სიკვდილის აზრი აეხსნა, თუმცა კაიაფამ არც იცოდა, რას აკეთებს, როცა იესოს სასიკვდილო მსჯავრი დასდო. და მღვდელი არც კი დაფიქრებულა იმაზე, თუ რამდენად ღრმა იყო მისი განცხადება. კაიაფა ვარაუდობდა, რომ მარტო პოლიტიკურ განცხადებას აკეთებს. მაგრამ იოანემ ის გამოიყენა, რათა ქრისტეს შენაცვლებითი სიკვდილის მნიშვნელობა ეჩვენებინა ღვთის ერთგული ხალხისთვის, რომელიც ერთხელაც “ერთად” იქნებოდა შეკრებილი.
   როგორც მეშვიდე დღის ადვენტისტებს, რაც არ უნდა გვწამდეს და რასაც არ უნდა ვაცხადებდეთ, ჩვენი ერთიანობა ჩვენს მიერ ქრისტეს შენაცვლებითი სიკვდილის მიღებას ემყარება.
   ამ ქრისტეში ერთიანობას ჩვენ ასევე შევიგრძნობთ ნათლობის დროს. “ვინაიდან თქვენ ყველანი ღვთის შვილები ხართ ქრისტე იესოში რწმენით. ვინაიდან, რაკი ყველა მოინათლეთ ქრისტეში, ქრისტეში შეიმოსენით” (გალატ. 3:26, 27). ჩვენ ნათლობაც გვაერთიანებს, რადგანაც ის სიმბოლოა ჩვენი რწმენისა ქრისტეში. ჩვენ გვყავს საერთო მამა, ამიტომ, ჩვენ ყველა ვართ ღმერთის ძეები და ასულები. და ჩვენ გვყავს საერთო მხსნელი, რომლის სიკვდილსა და აღდგომაშიც მოვინათლეთ (იხ. რომ. 6:3, 4). 
   რატომ აღემატება ყველა ჩვენს კულტურულ, სოციალურ, ეთნიკურ და პოლიტიკურ განსხვავებას ჩვენი საერთო რწმენა იესოსადმი?

ორშაბათი, 26 ნოემბერი
შერიგების მახურება
   ჩვენი წუთისოფელი გამოირჩევა თავისი უწესრიგობით, პრობლემებით, ომებითა და კონფლიქტებით. ყველა ეს ფაქტორი გავლენას ახდენს ჩვენს ცხოვრებაზე პირად, საზოგადოებრივ და ეროვნულ დონეზე. ზოგჯერ გვეჩვენება, რომ მთელი ჩვენი ცხოვრება ერთი დიდი კონფლიქტია. მაგრამ განხეთქილება და უწესრიგობა არ იქნება მუდამ ასე მოჭარბებული. ღმერთს განზრახული აქვს, სამყაროს ერთობას მიაღწიოს. მაშინ, როცა ცოდვამ დისჰარმონიამდე მიგვიყვანა, შერიგების ღვთის მარადიულ გეგმას მშვიდობა და მთლიანობა მოაქვს.
   ეფეს. 2:13-16-ში პავლე აყალიბებს პრინციპებს, რომლებიც გვაჩვენებს, თუ როგორ მოქმედებდა ქრისტე იმისათვის, რათა მშვიდობა დაემყარებინა მორწმუნეებს შორის: ჯვარზე თავისი სიკვდილის მეშვეობით იესომ ებრაელები და წარმართები ერთ ხალხად აქცია და გააქრო ეთნიკური და რელიგიური ბარიერები, რომლებიც მათ თიშავდა. თუკი ქრისტემ შეძლო ებრაელებისა და წარმართების გაერთიანება პირველ საუკუნეში, განა არ ძალუძს, ასევე დაანგრიოს ადამიანების გამყოფი ნებისმიერი რასობრივი, ეთნიკური და კულტურული კედლები დღეს, ჩვენს საკუთარ ეკლესიაში?
   მხოლოდ შიდა განხეთქილების დაძლევით შეგვიძლია, წუთისოფელს უწყებით მივმართოთ. 
   2კორ. 5:17-21-ში პავლე ამტკიცებს, რომ ქრისტეში ჩვენ ახალი, ღმერთთან შერიგებული ქმნილება ვართ. მაშ, როგორია ჩვენი მსახურება ამ ქვეყნიერებაზე? როგორ შეგვიძლია, გავაუმჯობესოთ ჩვენი საზოგადოება, როცა ვმოქმედებთ, როგორც ერთიანი ეკლესიური ორგანიზმი?
   მორწმუნეები, როგორც ღვთის ახალი ქმნილება, ღებულობენ უმნიშვნელოვანეს მსახურებას - შერიგების სამმაგ მსახურებას:
1. ჩვენი ეკლესია შედგება მორწმუნეებისგან, რომლებიც ოდესღაც მოწყვეტილი იყვნენ ღმერთისგან, მაგრამ ქრისტეს მსხვერპლის გადამრჩენელი მადლის წყალობით ახლა ღმერთთან შეერთებულნი არიან სულიწმიდით. ჩვენ ვართ ნარჩომი, მოწოდებულნი, რომ წუთისოფელს გამოვუცხადოთ უწყება ბოლო ჟამის შესახებ. ჩვენ უნდა მოვიწვიოთ ისინი, ვინც ჯერ კიდევ მოწყვეტილია ღმერთს, რომ შეურიგდნენ მას და შემოგვიერთდნენ ჩვენს მისიაში. 
2. ეკლესია ასევე არის ღვთის ხალხი, რომლის წევრებიც ერთმანეთს შეურიგდნენ. ქრისტესთან ერთიანობა ნიშნავს, რომ ერთმანეთთანაც ერთნი ვართ. ეს ერთიანობა არ არის უბრალოდ მაღალი იდეალი, ის ხილული რეალობა უნდა იყოს. ერთმანეთთან შერიგება, მშვიდობა და თანხმობა ძმებსა და დებს შორის - ესაა უშეცდომო მოწმობა წუთისოფლისთვის იმის შესახებ, რომ იესო ქრისტე ჩვენი მხსნელი და გამომსყიდველია. “ჩემი მოწაფეები რომ ხართ, ამით გაიგებენ ყველანი, თუ ერთმანეთის სიყვარული გექნებათ” (იოან. 13:35).  
3. ამ შემრიგებლური მსახურების საშუალებით ეკლესია სამყაროს ელაპარაკება იმის შესახებ, რომ გამოსყიდვის ღვთიური გეგმა არის ჭეშმარიტი და მძლავრი. არსებითად, დიადი ბრძოლის გულისყური მიპყრობილია ღმერთის პიროვნებასა და მის ხასიათზე. როდესაც ეკლესია ნერგავს და ავრცელებს ერთობასა და შერიგებას, სამყარო ღმერთის მარადიული სიბრძნის გამოვლენას ხედავს (იხ. ეფეს. 3:8-11). 

სამშაბათი, 27 ნოემბერი
პრაქტიკული ერთიანობა
   1902 წელს ელენ უაითმა დაწერა: “როგორიც იყო ქრისტე თავის მიწიერ ცხოვრებაში, ისეთივე უნდა იყოს ქრისტიანიც. უფალი უნდა იყოს ჩვენი მაგალითი არა მარტო შეუბღალავ სიწმიდეში, არამედ მოთმინებაშიც, ხასიათის სათნოებასა და მშვენიერებაშიც” (ე. უაითი, დროის ნიშნები, 1902 წ. 16 ივლისი). ეს სიტყვები მოგვაგონებს პავლეს მოწოდებას ფილიპელთა მიმართ: “თქვენშიაც იმ საფიქრალზე იფიქრეთ, რაც ქრისტე იესოშია” (ფილიპ. 2:5). 
   წაიკითხეთ ეფეს. 4:25-5:2 და კოლ. 3:1-17, ხოლო მერე უპასუხეთ შემდეგ კითხვებს. ცხოვრების რომელ სფეროებში ვართ მოწოდებულნი, რომ გამოვავლინოთ ჩვენი ერთგულება ქრისტეს მიმართ? როგორი უნდა იყოს ჩვენი მოწმობა იესოს სახარების შესახებ საზოგადოებრივ ცხოვრებაში?
   არის მრავალი სხვა ადგილი წერილებში, რომლებიც ქრისტიანებს იწვევს, მისდიონ იესოს მაგალითს და სხვებთან დაამოწმონ ღვთის მადლის შესახებ. ჩვენ ასევე გვთავაზობს, ხელი შევუწყოთ სხვა ადამიანების კეთილდღეობას (იხ. მათ. 7:12); ვატაროთ ერთმანეთის ტვირთი (იხ. გალატ. 6:2); ვიცხოვროთ უბრალოდ და მეტ ყურადღებას ვუთმობდეთ შინაგან სულიერებას, და არა გარეგნულ საქციელს (იხ. მათ. 16:24-26; 1პეტრ. 3:3, 4); პრაქტიკაში შემოვიღოთ ჯანსაღი ცხოვრების წესი (იხ. 1კორ. 10:31).
   “საყვარელნო, შეგაგონებთ, როგორც მწირებსა და ხიზნებს, განეშორენით ხორციელ გულისთქმებს, რომლებიც სულის წინააღმდეგ იბრძვიან. კარგად მოიქეცით წარმართებში, რათა რაშიც გაძაგებენ, როგორც ბოროტმოქმედებს, იმაში დაინახონ თქვენი კეთილი საქმეები და ადიდონ ღმერთი მოხედვის დღეს” (1პეტრ. 2:11, 12). რაოდენ ხშირად არ ვაფასებთ ქრისტიანული ხასიათის გავლენას იმათზე, ვინც თვალს გვადევნებს? სიბრაზის წუთებში გამოვლენილი მოთმინება, დისციპლინირებული ცხოვრება დაძაბულობისა და კონფლიქტების პერიოდში, უწყინარობა უხეში და მწვავე სიტყვების პასუხად - ეს ყველაფერი ნიშანია ქრისტეს სულისა, რომლის მიბაძვისკენაც ვართ მოწოდებულნი. რადგანაც მეშვიდე დღის ადვენტისტები მოწმობენ წუთისოფელში, რომელსაც არასწორად ესმის ღმერთის ხასიათი, ჩვენ ვხდებით სიკეთის მკეთებელი ძალა, ღვთის სადიდებლად. როგორც ქრისტეს წარმომადგენლები, მორწმუნეები ცნობილი უნდა იყვნენ არა მარტო მაღალი მორალით, არამედ თავისი მონაწილეობითაც სხვების კეთილდღეობაში. თუ ჩვენი რელიგიური გამოცდილება ნამდვილი იქნება, მაშინ თავს გამოავლენს და წუთისოფელზეც მოახდენს გავლენას. ერთიანი ორგანიზმი მორწმუნეებისა, რომლებიც ქრისტეს ხასიათს წუთისოფელს აჩვენებს, ნამდვილად გახდება მძლავრი მოწმობა.    
   როგორ მოწმობას წარადგენთ სხვებთან თქვენ?  თქვენს ცხოვრებაში რამ შეიძლება სურვილი აღუძრას სხვებს, რომ მიჰყვნენ იესოს?

ოთხშაბათი, 28 ნოემბერი
ერთიანობა მრავალფეროვნებაში
   რომაელთა მიმართ წერილის 14 და 15 თავებში პავლე განიხილავს საკითხებს, რომლებმაც ღრმა განხეთქილება მოახდინეს რომის ეკლესიაში. იგი რომაელებს ურჩევს, ერთმანეთის მიმართ გამოიჩინონ მოთმინება და ეკლესია არ გაყონ სადავო საკითხებში. რა შეგვიძლია ვისწავლოთ ამ რჩევიდან?
   წაიკითხეთ რომ. 4:1-6. რა მტკიცებულებები აიძულებდა ეკლესიის წევრებს რომში, რომ განეკითხათ ერთმანეთი, როცა ართულებდნენ ძმურ ურთიერთობას?
   სრულიად სავარაუდოა, რომ ეს მტკიცებულებები დაკავშირებული იყო ცერემონიალური უწმიდურობის ებრაულ გაგებასთან. პავლე იყენებს გამოთქმას “აზრებზე საკამათოდ” (რომ. 14:1), რითიც მიუთითებს, რომ წამოყენებული საკითხები არ იყო ხსნის განმსაზღვრელი, არამედ თითოეულის პირად აზრს გამოხატავდა (რომ. 14:5).
   თავიდან ეს კამათი ეხებოდა კვების სხვადასხვა რაციონს. პავლე აქ არ განიხილავს ლევ. 11-ში აკრძალული ცხოველების საკვებად გამოყენებას. არ არის რაიმე მტკიცება იმისა, რომ ადრეულმა ქრისტიანებმა პავლეს დროს დაიწყეს ღორის ან სხვა უწმიდური ცხოველების ხორცის გამოყენება. ჩვენ დანამდვილებით ვიცით, რომ პეტრე არასოდეს მიირთმევდა ასეთ საკვებს (იხ. საქმე. 10:14). ის ფაქტი, რომ დავრდომილები მხოლოდ ბოსტნეულს ჭამდნენ (იხ. რომ 14:2) და რომ ასევე იდგა სასმელების გამოყენების საკითხი (იხ. რომ. 14:17, 21), მიუთითებს იმაზე, რომ პირველ რიგში ლაპარაკი იყო ცერემონიალურ გაუწმიდურებაზე. ამაზე კიდევ ერთხელ მეტყველებს ზედსართავი “გაუწმიდურებული” (ბერძ. კოინოს) რომ. 14:14-ში. ძველი აღთქმის ძველბერძნულ თარგმანში ამ სიტყვით აღნიშნულია საკვებად გამოუსადეგარი ცხოველები, და არა უწმიდური ცხოველები ლევ. 11-დან. როგორც ჩანს, რომის საკრებულოში იყვნენ ადამიანები, რომლებიც არ ჭამდნენ ყველასთან ერთად, რადგან დარწმუნებული არ იყვნენ, რომ საკვები სათანადოდ არის მომზადებული ან რომ ის მანამდე არ იყო კერპებისთვის მსხვერპლად შეწირული.
   იგივე ეხება კამათს გარკვეული დღეების დაცვის შესახებ. არ იხილებოდა ყოველკვირეული შაბათის საკითხი, ვინაიდან ვიცით, რომ პავლე შაბათს რეგულარულად იცავდა (იხ. საქმე. 13:14; 16:13; 17:2). სავარაუდოდ, ლაპარაკი იყო სხვადასხვა ებრაულ დღესასწაულებზე ან მარხვის დღეებზე. ამ ტექსტებში პავლე მოუწოდებს, მოთმინებით მოეკიდონ იმათ, ვინც გულწრფელად და კეთისინდისიერად იცავს ამ რიტუალებს, თუკი ისინი ამას ხსნის საშუალებად არ განიხილავენ. ერთიანობა ქრისტიანთა შორის თავს იჩენს მოთმინებასა და ლმობიერებაში მაშინ, როდესაც ჩნდება აზრების განსხვავება ისეთ მეორეხარისხოვან საკითხებში, რომლებიც ჩვენი რწმენისთვის არ არის დამახასიათებელი.     
   ჰკითხეთ კლასს: არის თუ არა რაიმე, რაც გვწამს და რასაც პრაქტიკულად მივმართავთ, როგორც მეშვიდე დღის ადვენტისტები, მაგრამ არ ატარებს უპირობო მოთხოვნის ხასიათს?

ხუთშაბათი, 29 ნოემბერი
ერთიანობა მისიაში
   ერთმანეთს შეადარეთ მოწაფეების განწყობილება უფლის სერობის დროს ლუკას 22:24-ში და ის, რომელიც მათ ჰქონდათ ორმოცდაათობის გამოცდილებამდე ცოტა ხნით ადრე საქმე. 1:14 და 2:1, 46-ში. რამ მოახდინა ასეთი ცვლილებები მათ ცხოვრებაში?
   საქმე. 1:14 და 2:1:46-ში გამოყენებულია სიტყვა “ერთსულოვნად”. ერთსულოვნება იყო შედეგი იმისა, რომ ისინი ერთად იყვნენ, ლოცვით სურდათ, რათა ასრულებულიყო იესოს აღთქმა, რომ ნუგეშისმცემელს გამოუგზავნიდა.
   მოლოდინის პროცესში ადვილი იქნებოდა, დაეწყოთ ერთმანეთის გაკრიტიკება. ზოგიერთი იმაზე მითითებასაც კი შეძლებდა, რომ პეტრემ უარყო იესო (იხ. იოან. 18:5-18, 25-27), ხოლო თომა დაეჭვდა მის აღდგომაში (იხ. იოან. 20:25). მათ შეეძლოთ, ისიც გაეხსენებინათ, რომ იოანემ და იაკობმა მაღალი პოსტები ითხოვეს ქრისტეს სასუფეველში (იხ. მარკ. 10:35-41), ან ის, რომ მათე წარსულში საძულველი მებაჟე იყო (იხ. მათ. 9:9).
   მაგრამ “ღრმა თვითგამორკვევის იმ დღეებში, როცა სულიერ წყურვილს გრძნობდნენ, ისინი უფალს სთხოვდნენ წმიდა ცხებულებას, სთხოვდნენ კურთხევას არა მხოლოდ საკუთარი თავისთვის, მათ ხომ სულების ხსნის საქმე ჰქონდათ დაკისრებული. ისინი აცნობიერებდნენ, რომ სახარება წუთისოფლისთვის უნდა ყოფილიყო ნაქადაგები, და იმედს ამყარებდნენ იმ ძალაზე, ქრისტემ რომ აღუთქვა” (ე. უაითი. მოციქულთა საქმეები, ორიგ. გვ. 37).
   მოწაფეთა შორის არსებულმა ძმურმა ურთიერთობამ და მათმა გაძლიერებულმა ლოცვებმა მოამზადა ისინი ორმოცდაათობის ღირსშესანიშნავი გამოცდილებისთვის. როცა მიუახლოვდნენ ღმერთს და გვერდზე გადადეს თავიანთი პირადი განსხვავებები, ისინი სულიწმიდამ მოამზადა, რათა ყოფილიყვნენ იესოს აღდგომის უშიშარი და მამაცი მოწმეები. მათ იცოდნენ, რომ იესომ მიუტევა მათი მრავალრიცხოვანი ნაკლი, და ამან მათ მისცა გაბედულება, წინ ევლოთ. მათ იცოდნენ, თუ რა გააკეთა მათთვის იესომ მათ ცხოვრებაში. მათ იცოდნენ, რომ ხსნის აღთქმა დაფარულია მასში, და ამგვარად, “მორწმუნეთა ცხოვრების აზრი მდგომარეობდა მისწრაფებაში, რომ აესახათ ქრისტეს ხასიათი და გაევრცელებინათ მისი სასუფეველი” (იქვე, გვ. 48). გასაკვირი არაა, რომ უფალმა შეძლო, მათი მეშვეობით ასეთი დიდი სასწაულები აღესრულებინა. რა გაკვეთილია ჩვენთვის, როგორც ეკლესიისთვის დღეს!      
   ყოველთვის ადვილია, შეცდომები დაინახო სხვის ცხოვრებაში. როგორ შეიძლება ისწავლო, რომ არ ამჩნევდე სხვა ადამიანთა შეცდომებს დიადი მიზნის - ერთიან ეკლესიაში ღმერთის ნების შესრულების  გულისთვის?

პარასკევი, 30 ნოემბერი
შემდგომი გამოკვლევისათვის
   ე. უაითი. ევანგელიზმი, თავი “ერთიანობა მრავალფეროვნებაში”, გვ. 98-103.
   შემდეგი ციტატა გვაჩვენებს, თუ როგორ შეძლო ქრისტეში გაერთიანებულმა ადრეულმა ეკლესიამ, რომ ყველა განსხვავების მიუხედავად შეენარჩუნებინა ერთიანობა, და ამით გამხდარიყო მძლავრი მოწმობა ქვეყნიერებისთვის. “წმიდა წერილი გვაჩვენებს, თუ როგორ ხელმძღვანელობდა სულიწმიდა ადრეულ ეკლესიას გადაწყვეტილებების მიღების პროცესში. ეს ხდებოდა, როგორც მინიმუმ, სამი ერთმანეთთან მჭიდროდ დაკავშირებული საშუალებით: გამოცხადების მეშვეობით (სულიწმიდის კონკრეტული მითითება კორნელიოსის, ანანიას და ფილიპეს მიმართ და კენჭისყრის შედეგი), წმიდა წერილის მეშვეობით (ეკლესია გადაწყვეტილებას ღებულობდა წმიდა წერილის საფუძველზე) და ერთობლივი გადაწყვეტილების მიღების მეშვეობით (მსჯელობისა და შესწავლის პროცესში ეკლესია სულიწმიდის ზემოქმედებით აღწევდა შეთანხმებას). როგორც ჩანს, მორწმუნეთა შორის კულტურულ, დოქტრინალურ და ღვთისმეტყველურ კამათთან შეჯახებისას წმიდა სული იყენებდა კონსესუსს, როგორც კონფლიქტების მოგვარების საშუალებას. ამ პროცესში ყველა ვხედავთ არა მარტო ლიდერების, არამედ მორწმუნეების მთელი კრებულის აქტიურ როლს, ასევე ლოცვის პირველხარისხოვან მნიშვნელობას. წმიდა სულის ხელმძღვანელობა იგრძნობა კრებულის მიერ ღვთის სიტყვის შეცნობაში, კრებულის საჭიროებათა შევსებაში, ასევე ლიდერების მსახურებაში. სხვადასხვა საეკლესიო გადაწყვეტილება მიღებული იყო პროცესში, რომელსაც წარმართავდა სულიწმიდა და რომელშიც წმიდა წერილი, ლოცვა და გამოცდილება ღვთისმეტყველური გააზრების ელემენტები იყო” (Denis Fortin, “The Holy Soirit and the Church,” in Angel Manuel Rodriguez, ed., Meesage, mission, and Unity of the Church, pp. 321, 322).
კითხვები მსჯელობისათვის
1. კლასში უპასუხეთ ოთხშაბათის გაკვეთილში დასმულ კითხვას: როგორ განვსაზღვრავთ, თუ რომელი სწავლება და პრაქტიკა არის არსებითი ჩვენთვის, როგორც მეშვიდე დღის ადვენტისტებისთვის, და რომელი - არა? 
2. როგორ უნდა ვექცეოდეთ სხვა კონფესიის ქრისტიანებს, რომლებსაც ჩვენსავით სწამთ იესოს სიკვდილი და აღდგომა?
დასკვნა:
   ერთიანობის უფრო მეტად დამაჯერებელი მტკიცებულება არის ის, რომ ძმებსა და დებს ერთმანეთი უყვართ ქრისტეს მაგალითისამებრ. ცოდვების მიტევება და ხსნის საჩუქარი ჩვენი ეკლესიის საუკეთესო გამაერთიანებელი ძალაა. ქრისტეში მოწოდებული ვართ, რომ ჩვენი ერთიანობა და რწმენა წუთისოფელს ვაჩვენოთ! 

გაკვეთილი 10
1-7 დეკემბერი

ერთიანობა და დარღვეული ურთიერთობები
ბიბლიური ტექსტები გამოსაკვლევად: 
2ტიმ. 4:11; ფილიმ. 1-25; 2კორ. 10:12-15; რომ. 5:8-11; ეფეს. 4:26; მათ. 18:15-17.
საზეპირო მუხლი:
“ვინაიდან, თუ მისი ძის სიკვდილით შევურიგდით ღმერთს, როცა მტრები ვიყავით, მით უმეტეს, შერიგებულნი გადავრჩებით მისი სიცოცხლით” (რომ. 5:10).
   როგორც ვნახეთ, ორმოცდაათობის დღის შემდეგაც კი მორწმუნეებს შორის ურთიერთობა ზოგჯერ დაძაბული იყო. ახალ აღთქმაში ვპოულობთ იმის მაგალითებს, თუ წამოჭრილ პრობლემებს როგორ აგვარებდნენ ეკლესიის ლიდერები და მისი ცალკეული წევრები. ეს პრინციპები მეტად ფასეულია ეკლესიისთვის დღეს. ისინი გვიჩვენებს, თუ რა კურთხევებს ვღებულობთ, როდესაც მათ ვიყენებთ კონფლიქტების მოგვარებისას და ქრისტეში ჩვენი ერთიანობის შენარჩუნებისას.
   ამ კვირაში ვნახავთ, თუ როგორ უწყობს ხელს ადამიანთა შორის ურთიერთობის აღდგენა ჩვენს ერთიანობას ქრისტეში. სულიწმიდის მსახურება გულისხმობს ადამიანთა მიახლოებას ღმერთთან და ერთმანეთთან. ეს შეიცავს დაბრკოლებების გადალახვას ჩვენს ურთიერთობებში ღმერთთან და ერთმანეთთან. არსებითად, სახარების ძალა ვლინდება არა იმაში, თუ რას ამბობს ეკლესია, არამედ იმაში, თუ როგორ ცხოვრობს ის.  
   “ჩემი მოწაფეები რომ ხართ, ამით გაიგებენ ყველანი, თუ ერთმანეთის სიყვარული გექნებათ” (იოან. 13:35). მთელი ჩვენი საუბრები ეკლესიის ერთიანობის შესახებ ამ სიყვარულის გარეშე არაფერთან მიგვიყვანს.  

კვირა, 2 დეკემბერი
აღდგენილი მეგობრობა
   პავლე და ბარნაბა ერთად მუშაობდნენ, როცა მოწმობდნენ იესოს შესახებ. მაგრამ მათ შორის უთანხმოება წარმოიშვა იმის თაობაზე, შეუძლიათ თუ არა, რომ ენდონ ისეთ მშიშარა ადამიანს, როგორიცაა იოანე მარკოზი (იხ. საქმე. 15:36-39). სახარების ქადაგების პოტენციურმა საფრთხეებმა მარკოზი აიძულა, რაღაცა მომენტში დაეტოვებინა პავლე და ბარნაბა და შინ დაბრუნებულიყო (იხ. საქმე. 13:13).
   “ამ დეზერტირობის გამო პავლე ცუდად განეწყო მარკოზის მიმართ და მკაცრადაც კი ექცეოდა მას. ბარნაბა კი, პირიქით, ამართლებდა და საბაბად მისი გამოუცდელობა მოჰყავდა. მას არაფრით სურდა, რომ მარკოზს მსახურება დაეტოვებინა, რადგანაც მასში დაინახა თვისებები, რომელთა წყალობითაც ის შესაძლოა გამხდარიყო სასარგებლო მუშაკი ღვთის ყანაში” (ე. უაითი, მოციქულთა საქმეები, გვ. 170).
   მართალია, ღმერთი მოქმედებდა ამ ადამიანებიდან თითოეულის მეშვეობით, მათ შორის წარმოიშვა უთანხმოებები, რომლებიც აუცილებლად უნდა მოეგვარებინათ. მოციქულს, რომელიც მადლს ქადაგებდა, მადლი უნდა გამოევლინა ახალგაზრდა მქადაგებლისადმი, რომელმაც მას იმედი გაუცრუა. მიტევების მოციქულს უნდა მიეტევებინა. ბარნაბა გაორმაგებული ძალით შეუდგა მარკოზის დამოძღვრას (იხ. საქმე. 15:39), და ჭაბუკში მომხდარი ცვლილებები ბოლოს და ბოლოს შეეხო პავლეს გულს.  
   რას ამბობს ტიმოთესა და კოლოსელთა ეკლესიის მიმართ გაგზავნილი პავლეს წერილები მის განახლებულ ურთიერთობებზე მარკოზთან და იმ დარწმუნებაზე, რომელიც პავლემ ახლიდან შეიძინა ამ ახალგაზრდა მქადაგებელში? იხ. კოლ. 4:10, 11; 2ტიმ. 4:11.
   თუმცა ჩვენ არ ვიცით პავლეს და მარკოზის შერიგების ყველა წვრილმანი, მაგრამ ბიბლია გასაგებად ამბობს: მარკოზი გახდა მოციქულის ერთ-ერთი ყველაზე ახლო თანამუშაკი. პავლემ კოლოსელებს მარკოზი წარუდგინა, როგორც “ღვთის სასუფევლისთვის თანამშრომელი”. თავისი სიცოცხლის ბოლოს პავლე დაჟინებით სთხოვდა ტიმოთეს, რომ მარკოზი თან წამოეყვანა რომში, რადგანაც მას იგი სჭირდებოდა “მსახურებისთვის” (2ტიმ. 4:11). ამ ახალგაზრდა მქადაგებელმა, რომელსაც პავლემ, ალბათ, მიუტევა, ბევრად გაამდიდრა პავლეს მსახურება. მათ შორის ბარიერი დაინგრა, და მათ შეძლეს, ერთად აღესრულებინათ სახარების საქმე. 
   როგორ ვისწავლოთ იმათი მიტევება, ვინც ტკივილი მოგვაყენა ან იმედი გაგვიცრუა? იმავე დროს, მიტევება ყოველთვის რატომ არ შეიცავს ადრინდელი ურთიერთობების სრულ აღდგენას? რატომ არ არის ეს ყოველთვის აუცილებელი?  
     
ორშაბათი, 3 დეკემბერი
მონიდან - ძემდე
   რომში პატიმრობაში ყოფნისას პავლე შეხვდა კოლოსოდან რომში გაქცეულ მონას, სახელად ონისიმოსს. პავლე მიხვდა, რომ პირადად იცნობს ონისიმოსის პატრონს. წერილი ფილიმონის მიმართ არის პავლეს პირადი მიმართვა თავისი მეგობრისადმი თხოვნით, რომ მიიღოს გაქცეული მონა.
   ურთიერთობები პავლესთვის ძალიან მნიშვნელოვანი იყო. მოციქულმა იცოდა, რომ დარღვეული ურთიერთობები ზიანს აყენებს სულიერ ზრდასა და ეკლესიის ერთიანობას. ფილიმონი იყო ლიდერი ელესიისა კოლოსოში. მას რომ ონისიმოსის მიმართ წყენა ჰქონოდა შერჩენილი, ეს შეასუსტებდა მის ქრისტიანულ მოწმობასა და ეკლესიის მოწმობას ურწმუნოთა წინაშე.    
   წაიკითხეთ ფილიმ. 1-25. ურთიერთობათა აღდგენის რომელი მნიშვნელოვანი პრინციპების ნახვა შეიძლება აქ? გახსოვდეთ, ძირითადი სიტყვაა “პრინციპები”.
   ერთი შეხედვით ცოტა საკვირველია, რომ პავლე არ განიკითხავს მონობას. მაგრამ პავლეს სტრატეგია უფრო მეტად ეფექტური იყო. სახარება, იდეალში, ანგრევს ყველა კლასობრივ სხვაობას (იხ. გალ. 3:28; კოლ. 3:10, 11). მოციქულმა ონისიმოსი ისევ ფილიმონთან გაგზავნა, მაგრამ უკვე არა როგორც მონა, არამედ როგორც თავისი ძე იესოში და როგორც უფალში “საყვარელი ძმა” ფილიმონი (ფილიმ. 16).
   პავლემ იცოდა, რომ გაქცეულ მონებს ცუდი მომავალი ელოდა. ისინი შეიძლება, ნებისმიერ დროს შეეპყროთ. ისინი განწირულები იყვნენ სიღატაკითა და ხეტიალით სავსე ცხოვრებისათვის.    
   ზემოთ მოყვანილიდან რომელ სახარებისეულ პრინციპებს შეუძლია დაგეხმაროთ, რომ დაძლიოთ შეხლა-შემოხლა ადამიანებთან ურთიერთობაში და ღია კონფლიქტები? ამ პრინციპების დაცვა როგორ შეუწყობს ხელს თქვენი ადგილობრივი ეკლესიის ერთიანობას? 

სამშაბათი, 4 დეკემბერი
ერთიანობისთვის აუცილებელი სულიერი ნიჭები
   როგორც წინა გაკვეთილებში ვნახეთ, კორინთოს ეკლესიაში სერიოზული პრობლემები იყო. განკურნებისა და აღდგენის რომელ პრინციპებს აღწერს პავლე 1კორ. 3:5-11; 12:1-11 და 2კორ. 10:12-15-ში, რომლებიც ასე მნიშვნელოვანია ეკლესიის ერთიანობისთვის?
   მოციქული ამ ტექსტებში აღწერს ეკლესიის ერთიანობის უმნიშვნელოვანეს პრინციპებს. ის მიუთითებს, რომ თავის ეკლესიაში სხვადასხვა სახის მსახურების შესასრულებლად იესო იყენებს სხვადასხვა მუშაკებს, ხოლო ყველა ერთად შრომობს ღვთის სასუფევლის დასამკვიდრებლად (იხ. 1კორ. 3:9).
   ღმერთი მოგვიწოდებს თანამშრომლობისთვის, და არა კონკურენციისთვის. ყოველი მორწმუნე დაჯილდოებულია ღმერთისგან, რათა თავისი წვლილი შეჰქონდეს ქრისტეს სხეულისა და საზოგადოების მიმართ მსახურებაში (იხ. 1კორ. 12:11). არ არსებობს დიდი ან პატარა ნიჭები. ყველა ნიჭი აუცილებელია ქრისტეს ეკლესიაში (იხ. 1კორ. 12:18-23). ჩვენი ნიჭები, ღმერთისგან გამოგზავნილი, არ არის გათვალისწინებული ეგოისტური გამოვლენისთვის, და ისინი სულიწმიდისგან მოცემულია სახარების გასავრცელებლად.
   სხვა ადამიანებთან ჩვენი ყოველგვარი შედარება უგუნურებაა, რადგან ეს იწვევს ან გამწარებას, ან ქედმაღლობას. თუ ვფიქრობთ, რომ სხვები ოდნავ გვჯობნიან, თავს დათრგუნულად ვიგრძნობთ და შეიძლება ადვილად გაგვიტყდეს გული იმ მსახურებაში, რომელსაც ვასრულებთ. მეორეს მხრივ, თუ ვფიქრობთ, რომ ჩვენი შრომა, ქრისტესთვის გაწეული, უფრო ეფექტურია, ვიდრე სხვების შრომა, ჩვენ ვდიდგულდებით, რაც არავითარ შემთხვევაში არ უნდა დავუშვათ. ორივე თვალსაზრისი ჩრდილს აყენებს ჩვენს მსახურებას ქრისტესთვის და ურთიერთობას, რომელიც ერთმანეთის მიმართ გვაქვს. როდესაც ვმუშაობთ გავლენის იმ სფეროში, რომელიც ქრისტემ მოგვანდო, სიხარულსა და კმაყოფილებას ვიძენთ ჩვენს მოწმობაში ქრისტესთვის. ჩვენს მცდელობას ემატება სხვა წევრების ძალისხმევა, და ქრისტეს ეკლესია ზეციურ სასუფეველს მოგვიახლოვებს.
      პავლეს აწუხებდა ადამიანის ბუნებისთვის დამახასიათებელი ცოდვიანი თვისებები - შური და სიამაყე. რომელი ფეხითაც არ უნდა მოვიკოჭლებდეთ, როგორ ვისწავლოთ უანგარო მსახურება, რომლითაც შევინარჩუნებთ ჩვენს ერთიანობას ქრისტეში?

ოთხშაბათი, 5 დეკემბერი
მიტევება
   რა არის მიტევება? ამართლებს თუ არა ჩვენი მიტევება იმ ადამიანის საქციელს, რომელმაც ძალიან გვაწყენინა? დამოკიდებულია თუ არა ჩემი მიტევება ამ ადამიანის მონანიებაზე? როგორ მოვიქცე, თუ ის, ვინც მაწყენინა, არ იმსახურებს ჩემს მიტევებას?  
   როგორ გვეხმარება შემდეგი ნაწყვეტები, რომ გავიგოთ მიტევების ბიბლიური ხასიათი? იხ. რომ. 5:8-11; ლუკ. 23:31-34; 2კორ. 5:20, 21; ეფეს. 4:26.
   ქრისტემ თავის ხელში აიღო შერიგების ინიციატივა. “ღვთის სახიერებას მონანიებისკენ” მივყავართ (რომ. 2:4). ჩვენ ღმერთს ქრისტეში შევურიგდით მაშინ, როცა ჯერ ისევ ცოდვილები ვიყავით. შერიგება შესაძლებელი გახდა არა ჩვენი მონანიებითა და აღსარებით, არამედ ჯვარზე იესო ქრისტეს სიკვდილის წყალობით. ჩვენ მხოლოდ შეგვიძლია მივიღოთ ის, რაც ჩვენთვის იქნა გაკეთებული.
   ეს მართალია, რომ მიტევების კურთხევას ვერ მივიღებთ, სანამ ცოდვებს არ ვაღიარებთ. ეს არ ნიშნავს, რომ ჩვენი აღსარება მიტევებას შობს ღმერთის გულში. მიტევება მუდამ იყო მის გულში. მაგრამ ცოდვების აღიარებით ვხდებით უნარიანები, რომ მივიღოთ ეს მიტევება (იხ. 1იოან. 1:9). ცოდვების აღიარება და მონანიება სასიცოცხლოდ მნიშვნელოვანია არა იმიტომ, რომ ცვლის ღმერთის დამოკიდებულებას ჩვენდამი, არამედ იმიტომ, რომ ცვლის ჩვენს დამოკიდებულებას მის მიმართ. როდესაც ვემორჩილებით წმიდა სულის მამხილებელ ძალას, რათა მოვინანიოთ და ვაღიაროთ ჩვენი ცოდვა, ჩვენში რაღაცა იცვლება.
   მიტევება ასევე მეტად მნიშვნელოვანია ჩვენი საკუთარი სულიერი კეთილდღეობისთვის. მიუტევებლობას იმის მიმართ, ვინც გვაწყენინა, ჩვენთვის უფრო დიდი ტკივილის მოტანა შეუძლია, ვიდრე მისთვის. მიტევებაზე უარის თქმით საკუთარ თავს კიდევ უფრო მეტ ტკივილს აყენებთ. წყენა ხშირად ხდება განხეთქილებისა და დაძაბულობის მიზეზი ეკლესიაში. ეკლესიის წევრებს შორის შეხლა-შემოხლა არღვევს ქრისტეს სხეულის მთლიანობას.
   მიტევება ათავისუფლებს სხვას ჩვენი განსჯისაგან, რადგან ქრისტემ გაგვათავისუფლა თავისი განსჯისაგან. ის არ ამართლებს სხვა ადამიანის საქციელს ჩვენს მიმართ. ჩვენ შეგვიძლია შევურიგდეთ მას, ვინც გვაწყენინა, რადგან ქრისტემ შეგვარიგა თავის თავთან, როცა მას ვაწყენინეთ. ჩვენ შეგვიძლია, მივუტევოთ, რადგან ჩვენ მოგვეტევა. ჩვენ შეგვიძლია გვიყვარდეს, რადგან ჩვენ ვუყვარვართ. მიტევება არის არჩევანი. ჩვენ შეგვიძლია, შეგნებულად მივუტევოთ, მიუხედავად სხვა ადამიანის საქციელისა ან დამოკიდებულებისა. ამაში იესოს ჭეშმარიტი სული გამოვლინდება.    
   როგორ გვეხმარება აზრი მიტევებისა, რომელიც ქრისტეში მივიღეთ, რომ ვისწავლოთ სხვების მიტევება? რატომ არის მიტევება ჩვენი ქრისტიანული გამოცდილების მნიშვნელოვანი ასპექტი? 
    
ხუთშაბათი, 6 დეკემბერი
აღდგენა და ერთიანობა
   წაიკითხეთ მათ. 18:15-17. რომელ სამ ნაბიჯს გვთავაზობს იესო, რათა დაგვეხმაროს, რომ მოვაგვაროთ კონფლიქტები ეკლესიის სხვა წევრებთან? როგორ გამოვიყენებთ ამ რჩევას თანამედროვე პირობებში?
   მათ. 18-ში რჩევის მიცემისას იესომ გვიჩვენა, რომ ეკლესიის შიგნით პიროვნებებს შორის კონფლიქტში ჩართული უნდა იყოს რაც შეიძლება, ცოტა ადამიანი.  სასურველია, რომ ორმა ადამიანმა თავად მოაგვაროს თავიანთი პრობლემა. აი, რატომ აცხადებს იგი: “ხოლო თუ შენი ძმა შესცოდავს შენს წინააღმდეგ, მიდი და ამხილე იგი, როცა მარტონი იქნებით. თუ გაგიგონებს, შეგიძენია შენი ძმა” (მათ. 18:15). ორმხრივ კონფლიქტში მონაწილე ადამიანთა რიცხვის ზრდასთან ერთად შეიძლება, წარმოიქმნას უფრო დიდი კამათი, რაც სხვა მორწმუნეთა ურთიერთობას გაართულებს. ადამიანები ერთ-ერთ მხარეს იკავებენ, და კონფლიქტი იზრდება. მაგრამ როდესაც ქრისტიანები ცდილობენ, რომ თავიანთი უთანხმოება დაარეგულირონ  კერძო წესით, ქრისტიანული სიყვარულისა და ურთიერთგაგების სულით, იქმნება შერიგების ატმოსფერო. ასეთ ატმოსფეროში თანმშრომლობს მათთან წმიდა სული, რადგანაც ისინი ცდილობენ, მოაგვარონ თავიანთი უთანხმოება.
   ზოგჯერ არაეფექტურია პირადი მოწოდება კონფლიქტების მოგვარებისკენ. ამ შემთხვევაში იესო გვიწვევს, თან ვიახლოთ ერთი ან ორი ადამიანი. ეს მეორე ნაბიჯი შერიგების პროცესში უნდა მოჰყვებოდეს პირველს. მიზანი ისაა, რომ ადამიანები გაერთიანდნენ და არა ის, რომ უფრო მეტად განცალკევდნენ. შეურაცხყოფილი მხრიდან მოსული ადამიანი არ ამტკიცებს თავის მოსაზრებას და არ უერთდება ბრალდებას სხვა ადამიანის მიმართ. იგი ავლენს ქრისტიანული სიყვარულისა და თანაგრძნობის სულს, გამოდის კონსულტანტის როლში და გაძლიერებულად ლოცულობს, რათა გადამტერებული მხარეები შეარიგოს.
   არის სიტუაციები, როდესაც პრობლემის გადაჭრის ყველა მცდელობა შედეგს არ იძლევა. ამ შემთხვევაში ქრისტე გვასწავლის, რომ ეს საკითხი მთელი ეკლესიის წინაშე დავაყენოთ. რა თქმა უნდა, ის არ გვეუბნება, რომ საჭიროა, პირადი კონფლიქტის განხილვით შევწყვიტოთ შაბათის დილის ღვთისმსახურება. თუ წინა ორმა ნაბიჯმა ვერ შეარიგა კონფლიქტის მხარეები, პრობლემის გადაწყვეტის შესაფერისი ადგილი არის საეკლესიო საბჭო. და კვლავ, ქრისტეს მიზანი არის შერიგება. საეკლესიო საბჭო არ უნდა ადანაშაულებდეს ერთ მხარეს და ამართლებდეს მეორეს. 
   “ნუ დაუშვებთ, რომ გძლიოთ წყენამ, რომელიც შეიძლება ბოროტებაში გადაიზარდოს. ნუ დაუშვებთ, რომ ჭრილობა რთულდებოდეს და წყლული გარეთ გამოდიოდეს შხამიან სიტყვებად, რომლებიც აზიანებს იმათ გონებას, ვინც მათ ისმენენ. ნუ დაუშვებთ, რომ მწარე აზრებმა აავსოს თქვენი და თქვენი მოსაუბრის გონება. წადით თქვენს ძმასთან და მშვიდად, გულწრფელად დაელაპარაკეთ შექმნილ გაუგებრობაზე” (ე. უაითი, სახარების მსახურები, გვ. 499).     

პარასკევი, 7 დეკემბერი
შემდგომი გამოკვლევისათვის
   ე. უაითი. ქრისტეს იგავები, თავი “რამდენჯერ უნდა მივუტევო?”, გვ. 136-140.    “როდესაც მუშაკთა სულში ქრისტე იქნება დამკვიდრებული, როდესაც ყოველი ეგოიზმი ჩაკვდება, როდესაც არ იქნება მეტოქეობა და მისწრაფება აღმატებულობისკენ, როდესაც ისინი ერთნი იქნებიან, ისინი თავს განიწმენდენ ისე, რომ მათი ურთიერთსიყვარული შესამჩნევი გახდება, მაშინ სულიწმიდის მადლის მდინარეები გადმოვა მათზე, და ეს ისევე სარწმუნოა, როგორც ღვთის ნებისმიერი აღთქმის შესრულება” (ე. უაითი, რჩეული უწყებები, ტ. 1, გვ. 175).
   “თუ გვსურს, რომ უფლის დიად დღეს ვიყოთ იესო ქრისტესთან, როგორც ჩვენს თავშესაფართან და მაღალ კოშკთან, აუცილებლად გვერდზე უნდა გადავდოთ ყოველგვარი შური, ყოველგვარი კამათი, თუ ვინ უფრო მეტია. ამისთვის საჭიროა, ძირიანად აღმოვფხვრათ ამ უწმიდური საქციელების ფესვები, რათა კვლავ არ იჩინოს თავი ჩვენს ცხოვრებაში. ჩვენ მთლიანად უფლის მხარეზე უნდა დავდგეთ” (ე. უაითი, უკანასკნელი დღეების მოვლენები, გვ. 190). 
კითხვები მსჯელობისათვის
1. წაიკითხეთ კოლ. 3:12-17. განიხილეთ ქრისტიანული თვისებები, რომელთა განვითარებასაც ურჩევს პავლე მოციქული კოლოსელთა ეკლესიის წევრებს.  რატომ არის ეს თვისებები კონფლიქტების მოგვარების საფუძველი? როგორ წარგვმართავს ისინი იმ პრინციპების დაცვისაკენ, რომლებზეც იესო ლაპარაკობს მათ. 18:15-18-ში?
2. კიდევ ერთხელ გააანალიზეთ კოლ. 3:12-17-ში შესული რჩევები. რატომ არის ისინი ასე აუცილებელი ეკლესიის ერთიანობისთვის?
3. თუ შევხედავთ მეშვიდე დღის ადვენტისტების ეკლესიას მთლიანობაში, ყველაზე მეტად რა  უშლის ხელს ერთიანობას, რომელიც აუცილებელია, რათა სახარება მთელ მსოფლიოს ეუწყოს? ჩვენი დოქტრინები? რა თქმა უნდა, არა! ეს სწორედ ისაა, რაც ღმერთმა დაგვავალა, რომ მსოფლიოს ვაუწყოთ. შესაძლოა, პრობლემა მდგომარეობს მხოლოდ ჩვენში - ჩვენს პიროვნებათშორის ურთიერთობებში, ჩვენს წვრილმან ახირებებში, საყვედურებში, ეგოიზმში, მისწრაფებაში, რომ სხვებზე მეტი ვიყოთ და ბევრ სხვა საქციელში. რატომ არის აუცილებელი ლოცვა სულიწმიდის ძალაზე, რათა მან მოახდინოს ჩვენში ცვლილებები, სანამ დავინახავთ მთელი ეკლესიის ერთიანობას?  

დასკვნა:
   იესო ქრისტეს სახარება გულისხმობს განკურნებასა და გარდაქმნას. და როდესაც ეს პროცესები ხდება, არ შეიძლება, რომ გავლენა არ იქონიოს ჩვენს დამოკიდებულებაზე სხვების მიმართ. ბიბლია გვაძლევს ძლიერ პრინციპებსა და მაგალითებს იმისა, თუ როგორ შეგვიძლია, კარგი და ახლო ურთიერთობები ვიქონიოთ სხვა ადამიანებთან, თუნდაც ცოდვიან წუთისოფელში ცხოვრებისას. 

გაკვეთილი 11
18-14 დეკემბერი

ერთიანობა თაყვანისცემაში
ბიბლიური ტექსტები გამოსაკვლევად: 
გამოცხ. 4:8, 11; მათ. 4:8, 9; დან. 3:8-18; გამოცხ. 14:9; გამოცხ. 14:6, 7; საქმე. 4:23-31.
საზეპირო მუხლი:
“ვიხილე სხვა ანგელოზი, რომელიც ზეცის შუა დაფრინავდა. მას ჰქონდა მარადიული სახარება, მიწის მკვიდრთათვის - ყოველი ერის და ტომის, ენისა და ხალხისათვის სახარებლად. ამბობდა დიდი ხმით: “გეშინოდეთ ღვთისა და დიდება მიაგეთ მას, ვინაიდან დადგა მისი სამსჯავროს ჟამი. თაყვანი ეცით ცისა და მიწის, ზღვისა და წყალთა წყაროების შემქმნელს” (გამოცხ. 14:6, 7).
   ადრეული ქრისტიანები ორმოცდაათობის დღის შემდეგ თავიანთი დროის დიდ ნაწილს თაყვანისცემაში ატარებდნენ. “და იყვნენ ისინი გამუდმებით მოციქულთა მოძღვრებაში, თანამოზიარობაში, პურის გატეხასა და ლოცვაში” (საქმე. 2:42). იესოს, როგორც მესიის შეცნობითა და ძველი აღთქმის წინასწარმეტყველებათა შესრულებით მიღებულმა სიხარულმა მათი გულები ღმერთის მიმართ მადლიერებითა და სიყვარულით აღავსო. როგორი უპირატესობაა ამ საოცარი ჭეშმარიტების ცოდნა! ადრეული ქრისტიანები გრძნობდნენ მოთხოვნილებას, რომ დრო ერთად გაეტარებინათ ურთიერთობაში, სწავლასა და ლოცვაში, რათა ღმერთისთვის მადლობა გადაეხადათ მისი გამოცხადებისთვის იესოს ცხოვრებაში, სიკვდილსა და აღდგომაში და იმისთვის, რაც მან მათ ცხოვრებაში გააკეთა. 
   იესო ქრისტეს ეკლესია გარკვეულად წარმოადგენს თაყვანისმცემელთა კრებულს, რომლის წევრებსაც ღმერთმა მოუწოდა, რომ “აშენდით, როგორც ცოცხალი ქვები, სულიერ სახლად, წმიდა სამღვდელოებად, რათა შესწიროთ ღვთის მოსაწონი სულიერი მსხვერპლები იესო ქრისტეს მეშვეობით” (1პეტრ. 2:5). მადლიერება ღმერთისადმი, გამოხატული ერთობლივ თაყვანისცემაში, გარდაქმნის ადამიანთა გულებსა და გონებას, მათ ღმერთის ხასიათს ამსგავსებს და მსახურებისთვის ამზადებს.
   ამ კვირის გაკვეთილი ეძღვნება თაყვანისცემის მნიშვნელობასა და მის როლს იესოს მორწმუნეთა გამთლიანებაში.

კვირა, 9 დეკემბერი
თაყვანისცემა ჩვენს შემოქმედსა და გამომსყიდველს
   თაყვანისცემის თემის განხილვისას ჩვენ, როგორც წესი, აღვნიშნავთ თაყვანისცემის ელემენტებს, თუ რას შეიცავს იგი და როგორ ტარდება. მაგრამ როგორია თაყვანისცემის სიღრმისეული აზრი? რას ნიშნავს თაყვანისცემა ღმერთს მიმართ? და რატომ ვაკეთებთ ამას? ფსალმ. 28:2-ში დავითი ამბობს: “უძღვენით უფალს მისი სახელის დიდება; თაყვანი ეცით უფალს წმიდა ბრწყინვალებით”. ეს ფსალმუნი გვიჩვენებს თაყვანისცემის აზრს. თაყვანი ვცეთ უფალს, ნიშნავს, რომ მას აღვუვლინოთ ის დიდება და პატივი, რომლებსაც იგი იმსახურებს. 
   გამოცხ. 4 და 5 თავში აღწერილია ზეცაში იესოს მეფედ კურთხევა მისი ამაღლების შემდეგ. რა არის ის მიზეზები, რომელთა გამოც ზეცის მკვიდრნი თაყვანს სცემენ ღმერთსა და იესოს, ღვთის კრავს? იხ. გამოცხ. 4:8, 11; 5:9, 10, 12, 13.
   თაყვანისცემის სცენა ზეციურ სამეფო დარბაზში, სადაც შედის იესო, როგორც ღვთის კრავი და წუთისოფლის მხსნელი, გვაოცებს. თაყვანისცემა ხდება, როცა ღვთის ქმნილება ქრისტეს მიმართავს სიყვარულისა და მადლიერების სიტყვებით იმის გამო, რაც მან აღასრულა. თაყვანისცემა არის მადლიერი ადამიანის გამოძახილი შექმნაზე და ხსნაზე. ჟამთა დასასრულს გამოსყიდულებიც შეუერთდებიან თაყვანისცემას და ასევე მადლიერებით გამოეხმაურებიან ღვთიურ ხსნას. “დიდია და საკვირველი შენი საქმენი, უფალო, ღმერთო ყოვლისმპყრობელო! წრფელი და ჭეშმარიტია შენი გზები, ხალხთა მეფეო! ვის არ შეეშინდება, უფალო, და არ ადიდებს შენს სახელს? რადგან მხოლოდ შენა ხარ წმიდა. ყველა ერი მოვა და თაყვანს გცემს შენ, ვინაიდან გამოჩნდნენ შენი სამართალნი” (გამოცხ. 15:3, 4).
   მაშ ასე, თაყვანისცემა არის გამოძახილი იმისა, რომ გვწამს ღმერთი და მისი ძლევამოსილი საქმეები: პირველ რიგში, მან შეგვქმნა ჩვენ, და, მეორე, მან გვიხსნა. თაყვანისცემის პროცესში ჩვენ ღმერთს მივაგებთ მოწიწებას, პატივს, ქებას, სიყვარულსა და მორჩილებას, რადგან ის ამის ღირსია. რა თქმა უნდა, ცოდნას ღმერთის, როგორც ჩვენი შემოქმედის შესახებ, წმიდა წერილიდან ვიღებთ. უფრო მეტიც, ჭეშმარიტება ღმერთზე, რომელიც იციან ქრისტიანებმა, უფრო სრულად იყო გახსნილი იესოს პიროვნებასა და მსახურებაში (იხ. იოან. 14:8-14). ქრისტიანები თაყვანს სცემენ იესოს, როგორც მხსნელსა და გამომსყიდველს, რადგანაც მისი, როგორც მსხვერპლის სიკვდილი და აღდგომა თაყვანისცემის ცენტრშია მოთავსებული.
   როდესაც ქრისტიანები ერთად იკრიბებიან თაყვანისცემისთვის, მათ ამოძრავებს მოწიწებისა და მადლიერების გრძნობა. 
   იფიქრეთ იმაზე, თუ რა მოგვცა ქრისტემ, როგორც ჩვენმა შემოქმედმა და მხსნელმა,  რისგან გვიხსნა და რას გვთავაზობს იმის შედეგად, როცა ჩვენს ნაცვლად მოკვდა თავისი ნებით. რატომ უნდა იყოს ეს ჭეშმარიტებები მთელი ჩვენი თაყვანისცემის საფუძველი?  
  
ორშაბათი, 10 დეკემბერი
არასწორი თაყვანისცემა
   წაიკითხეთ მათ. 4:8 9. როგორი იყო იესოს მესამე გამოცდა უდაბნოში?
   სატანამ ამაყად და ქედმაღლურად გამოცხადა თავი წუთისოფლის კანონიერ მმართველად, მისი მთელი სიმდიდრისა და დიდების მფლობელად და მოითხოვა თაყვანისცემა და პატივისცემა ყველასგან, ვინც მასში ცხოვრობს, ისე, თითქოს სამყარო მისი შექმნილი ყოფილიყო. რა შეურაცხყოფაა ღმერთისთვის, შემოქმედისა და იესოს მამისთვის! სატანამ აჩვენა, რომ კარგად ესმის თაყვანისცემის აზრი - პატივისა და დიდების მიძღვნა მთელი სამყაროს კანონიერი მფლობელისადმი.
   შეადარეთ სამი ებრაელი ჭაბუკის გამოცდილება (იხ. დან. 3:8-18) და საქციელი ბოროტი ძალისა, რომელიც თავს იჩენს უკანასკნელ ჟამს (იხ. გამოცხ. 13:4 და 14:9-11). რა დგას რისკის ქვეშ ამ ისტორიულ პერიოდში? რა საკითხი არის წამოწეული ორივე ტექსტში?  
   კაენისა და აბელის დროიდან თვით ფინალურ მოვლენებამდე, რომლებიც ეხება “მხეცის ნიშანს” (გამოცხ. 16:2), სატანა ცდილობს, დაადგინოს თაყვანისცემის ცრუ სისტემა, რომელიც ადამიანებს ჭეშმარიტი ღმერთისგან შორს წაიყვანს და შეუმჩნევლად მისკენ წარმართავს. მას ხომ ჯერ კიდევ თავის დაცემამდე სურდა ყოფილიყო, როგორც ღმერთი (იხ. ეს. 14:14). იმის მსგავსად, როგორც სამი ებრაელი ჭაბუკი ბაბილონში შეეჯახა სიკვდილის საფრთხეს, თუ თაყვანს არ სცემდნენ “კერპს”, ასევე ბოლო დღეებშიც ღვთის ერთგული ხალხი შეხვდება სიკვდილის საფრთხეს, თუ თაყვანს არ სცემს რომელიმე “კერპს”. რატომ უნდა ვცეთ თაყვანი რომელიმე “კერპს”, თუ მოწოდებულნი ვართ, რომ ჭეშმარიტ ღმერთს ვცემდეთ თაყვანს?
   “რა მნიშვნელოვანი გაკვეთილების მიღება შეიძლება იმ გამოცდილებიდან, რომელიც იუდაელმა ჭაბუკებმა დურას ველზე მიიღეს... მწუხრის ჟამი, რომელიც ღვთის ხალხს ელოდება, ურყევ რწმენას მოითხოვს. მისმა შვილებმა უნდა დაამოწმონ, რომ იგია ერთადერთი თაყვანისცემის ობიექტი და არაფერი, საკუთარი სიცოცხლეც კი არ აიძულებს, ცრუ მსახურთა წინაშე დათმობაზე წავიდნენ. მარადიული ღმერთის სიტყვის წინაშე ერთგული ადმიანებისთვის ყოველგვარ მნიშვნელობას დაკარგავს მოკვდავ ცოდვილთა დადგენილებები. შესაძლოა, მათ ელოდებოდეს დაპატიმრება, განდევნა ან სიკვდილი, მაგრამ ისინი ჭეშმარიტებას არ უღალატებენ” (ე. უაითი, წინასწარმეტყველები და მეფეები, ორიგ. გვ. 512, 513).
    რომელი სხვადასხვა გზით შეიძლება ვცდუნდეთ, რომ თაყვანი ვცეთ კიდევ სხვა რამეს, გარდა ღმერთისა, რომელიც ერთია თაყვანისცემის ღირსი? რატომ არ შეიძლება, რომ სათანადო ყურადღება არ მივაქციოთ ცრუ თაყვანისცემის საფრთხეს?
	
სამშაბათი, 11 დეკემბერი
პირველი ანგელოზის უწყება
   მეშვიდე დღის ადვენტისტები სამი ანგელოზის უწყებას გამოცხ. 14:6-12-დან თვლიან, რომ ის არის მათი მისიისა და უშუალოდ ქრისტეს მეორედ მოსვლის წინ მათ მიერ გამოცხადებული  უწყების არსის ასახვა (იხ. გამოცხ. 14:14-20). ეს მნიშვნელოვანი უწყება საჭიროა, “მაღალი ხმით” ემცნოს დედამიწის ყველა მცხოვრებს.
   წაიკითხეთ გამოცხ. 14:6, 7. როგორია პირველი ანგელოზის უწყება და რას ამბობს ის ღმერთზე? რატომ არის ამ უწყებაში მითითება თაყვანისცემის შესახებ?
   სამი ანგელოზიდან პირველი თავის უწყებას მთელ მსოფლიოს უცხადებს. ეს არის მათ. 24:14-ში იესოს წინასწარმეტყველების შესრულება. ამ სამი ანგელოზისა და მათი მისიის აღწერაში ჩანს, თუ რამდენად გადაუდებელი და საჩქაროა ეს უწყება. პირველი ანგელოზის უწყება ადამიანებს უბიძგებს, რომ ყურადღება გაამახვილონ ღმერთზე, ვინაიდან “დადგა მისი სამსჯავროს ჟამი” (გამოცხ. 14:7). იესოს მეორედ მოსვლა ნიშანია სამსჯავროს დასრულებისა.   
   “გეშინოდეთ ღვთისა”, - იძახის ანგელოზი (გამოცხ. 14:7). მათ, ვინც ღმერთს სერიოზულად არ აღიქვამს, ამ უწყებამ და მოქმედებისკენ მოწოდებამ ნამდვილად შეიძლება, შიში მოჰგვაროს. მაგრამ იესოს მიმდევრებში ეს მოწოდება მოწიწებასა და პატივისცემას იწვევს. ისინი ღმერთს უმზერენ და მისი აღთქმების შესრულებას ხედავენ. მათ ღმერთისადმი მადლიერი პატივისცემის გრძნობა ეუფლება.
   “თაყვანი ეცით ცისა და მიწის, ზღვისა და წყალთა წყაროების შემქმნელს” (გამოცხ. 14:7). ამ მუხლის ენა მიუთითებს შექმნასთან დაკავშირებულ მეოთხე მცნებაზე შაბათის შესახებ (იხ. გამ. 20:8-11). ღმერთი შემოქმედია, რომელმაც დაადგინა შაბათი, როგორც თავისი შემოქმედებითი ძალის სამახსოვრო, ძეგლი, ეს არის ის, ვისაც თაყვანს უნდა ვცემდეთ და ვისაც უნდა ვაფასებდეთ.
   საინტერესოა აღინიშნოს, რომ ჟამთა დასასრულს თაყვანისცემის საკითხი გადამწყვეტი იქნება დიად ბრძოლაში კაცობრიობის დასაუფლებლად. მთელი მსოფლიოსკენ არის მიმართული მოწოდება, რომ შემოქმედს სცენ თაყვანი.
   “უკანასკნელი კრიზისის ცენტრალური საკითხი იქნება თაყვანისცემა. გამოცხადების წიგნი გასაგებად ამბობს, რომ შეფასების საზომი იქნება არა თავად თაყვანისცემის ფაქტი, არამედ მისი ობიექტი.  დასასრულის დროს მსოფლიოში იქნება ადამიანთა მხოლოდ ორი ჯგუფი: ჭეშმარიტი ღმერთის თაყვანისმცემლები და მოშიშნი (იხ. 11:1, 18; 14:7) და ისინი, ვისაც სძულს ჭეშმარიტება და თაყვანს სცემენ გველეშაპსა და მხეცს (იხ. 13:4-8; 14:9-11). 
   თუკი თაყვანისცემა ცენტრალური საკითხი იქნება უკანასკნელ კონფლიქტში, გასაკვირი არაა, რომ ღმერთი თავის უწყებას გზავნის უკანასკნელი ჟამისთვის, და დედამიწის მცხოვრებლებს მოუწოდებს, სერიოზულად მოეკიდონ მას და თაყვანი სცენ, როგორც შემოქმედს - ერთადერთს, ვინც თაყვანისცემის ღირსია” (Ranko Stefanovic, Revelation of Jesus Cgrist: Commentary on the Book of Revelation, pp. 444, 445).
    
ოთხშაბათი, 12 დეკემბერი
ბიბლიის შესწავლა და ურთიერთობა
   წაიკითხეთ საქმე. 2:42. როგორი იყო ადრეული ქრისტიანული ღვთისმსახურების ზოგიერთი ელემენტი? 
   “და იყვნენ ისინი გამუდმებით მოციქულთა მოძღვრებაში, თანამოზიარობაში” (საქმე. 2:42). ადრეულ ეკლესიაში თაყვანისცემის ცენტრალური ნაწილი იყო მოციქულთა მიერ გადმოცემული ღვთის სიტყვის შესწავლა. პირველი ქრისტიანები გულმოდგინედ სწავლობდნენ წერილს, რათა გაეგოთ, რას ამბობს ის იესო-მესიაზე. ისინი იყვნენ მუდმივად ურთიერთობაში, ერთმანეთს უზიარებდნენ კურთხევებს, რომლებიც ღმერთმა მისცა, ამხნევებდნენ ერთმანეთს სულიერ სვლაში ღმერთთან ერთად. ღვთის სიტყვიდან იღებდნენ წმიდა ჭეშმარიტებებს, რომლებიც მსოფლიოსთვის მათი ქადაგების საფუძველი გახდა.  
   რას ამბობს შემდეგი ნაწყვეტები ღვთის სიტყვის ერთობლივად შესწავლის მნიშვნელობაზე?
   4მეფ. 22:8-13 
   საქმე. 17:10, 11
   2ტიმ. 3:14-17
   “სადაც არ უნდა იქადაგებოდეს სახარებისეული უწყებები, ადამიანები, რომლებსაც სურთ სამართლიანად მოქცევა, მიმართავენ წმიდა წერილებს, რათა გულმოდგინედ მიჰყვნენ მათ. ამ წუთისოფლის ისტორიის დასასრულს ადამიანები, რომლებსაც ექადაგებათ მარადიული ჭეშმარიტებები, რომ გაჰყოლოდნენ ბერეელთა მაგალითს და ყოველდღე გამოეკვლიათ წმიდა წერილები და მათთვის ნაქადაგები უწყება შეედარებინათ ბიბლიისთვის, მაშინ დღეს ღვთის რჯულის მცნებათა მორჩილი უფრო მეტი ადამიანი იქნებოდა” (ე. უაითი, მოციქულთა საქმეები, გვ. 232).
   ჩვენ ერთიანი ხალხი ვართ იმ ჭეშმარიტების წყალობით, რომელსაც ღვთის სიტყვიდან ვიღებთ და წუთისოფელს ვუცხადებთ. ასე იყო ადრეულ ეკლესიაში, ასევეა საქმე ეკლესიაში დღესაც. ღვთის სიტყვის შესწავლა უქმნის ღერძს როგორც ჩვენს თაყვანისცემას ღმერთის მიმართ, ასევე ჩვენს ერთობასაც, როგორც ხალხისა, ვინც მოწოდებულია, მთელ მსოფლიოს გამოუცხადოს სამი ანგელოზის უწყება. როდესაც ერთ ოჯახად ვიკრიბებით ძმური ურთიერთობისა და თაყვანისცემისთვის, წმიდა წერილი გადმოგვცემს სიტყვებს ღმერთისგან და ხელმძღვანელობს ჩვენს ცხოვრებას, გვამზადებს მისიისა და იესოს მეორედ მოსვლისთვის.  
   რამდენად მტკიცედ ხართ დარწმუნებული იმაში, რაც გწამთ ბიბლიის საფუძველზე? სხვა სიტყვებით, ხართ თუ არა საკმაოდ ძლიერი თქვენს რწმენაში, რათა სამი ებრაელი ჭაბუკის მსგავსად, მამაცურად იდგეთ სიკვდილის პირისპირ?

ხუთშაბათი, 13 დეკემბერი
პურის გატეხა და ლოცვა
   როგორიც არ უნდა ყოფილიყო პრობლემები, რომლებსაც ადრეული ეკლესია შეეჯახა, ისინი ერთიანნი იყვნენ თავიანთ საერთო რწმენაში იესოსადმი და ჭეშმარიტებაში, რომელიც მან მიანდო, რომ ქვეყნიერებისთვის მიეტანათ. ეს ისაა, რასაც პეტრემ უწოდა “ახალი ჭეშმარიტება” (2პეტრ. 1:12). და ჭეშმარიტებაში გაერთიანებისას, ისინი რამდენიმე საშუალებით გამოხატავდნენ თავიანთ ერთიანობას.
   “და იყვნენ ისინი... პურის გატეხასა და ლოცვაში” (საქმე. 2:42). ეს სიტყვები პურის გატეხაზე, ალბათ, შეეხება რეგულარულ საერთო ტრაპეზს, რომლებსაც მორწმუნეები ატარებდნენ. ასეთი ტრაპეზის რომელიღაც მომენტში ვინმე განსაკუთრებული სახით აკურთხებდა პურსა და სასმისს იესოს სიკვდილის, აღდგომისა და მისი მალე დაბრუნების სამახსოვროდ. ადრეულ ქრისტიანებს უყვარდათ ერთობლივ სადილებზე იესოს ცხოვრებიდან მსახურების განხილვა. საკრებულოს ტრაპეზები გახდა თაყვანისცემის დრო. “დღენიადაგ ერთსულოვნად ტაძარში იმყოფებოდნენ, სახლებში ტეხდნენ პურს, იღებდნენ საზრდელს მხიარულებით და გულუბრალოებით. აქებდნენ ღმერთს და მთელი ხალხის თვალში მადლს ჰპოვებდნენ. უფალი კი ყოველ დღე უმატებდა დახსნილებს მათ რიცხვს” (საქმე. 2:46. 47). ეჭვგარეშეა, რომ ერთობლივი ურთიერთობის ეს დრო მათ ეხმარებოდა, განემტკიცებინათ შეგრძნება ერთიანობისა, რომელიც იესოში ჰქონდათ.      
   ადრეული ქრისტიანების ერთობლივი ლოცვის რომელ მაგალითებს ვპოულობთ საქმეების წიგნში? რაზე ლოცულობდნენ ისინი?
   საქმე. 1:14
   საქმე. 4:23-31
   საქმე. 12:12 
   ადრეული ეკლესია უფრთხილდებოდა ღმერთთან პირდაპირი ურთიერთობის შესაძლებლობას და თავის ღვთისმსახურებებზე ყოველთვის აღუვლენდა ლოცვებს მას. პავლე თავის პირველ წერილში ტიმოთეს მიმართ ახსენებს ლოცვის მნიშვნელობას იმ მომენტში, როდესაც ქრისტიანები ერთად იკრიბებიან (იხ. 1ტიმ. 2:1). ეფესელთა მიმართ წერილშიც ასევე ხაზგასმით აღნიშნავს იგი ლოცვის აუცილებლობას: “ყოველგვარი ლოცვით და ვედრებით ილოცეთ ყოველ ჟამს სულით, და მუდამ იფხიზლეთ ამაზე ყოველგვარი სიმედგრით და ლოცვით ყველა წმიდისათვის, ჩემთვისაც, რათა მომეცეს სიტყვა და ჩემი პირით გაცხადებით ვაუწყო, რომლის ელჩიცა ვარ” (ეფეს. 6:18, 19).
   როგორ შეგვიძლია, გამოვცადოთ უფრო ღრმა ერთიანობა შუამდგომლური ლოცვის ძალის წყალობით? როგორ გვეხმარება ეს ლოცვა, რომ გავერთიანდეთ, როგორც ეკლესია?

პარასკევი, 14 დეკემბერი
შემდგომი გამოკვლევისათვის
   ე. უაითი. ლოცვა, თავი “ლოცვა და ღვთისმსახურება”, გვ. 198-206.
   «შაბათი, უფლის შემოქმედების ნიშანი, იმიტომ არის ასე მნიშვნელოვანი, რომ იგი ყოველთვის მოწმობს ღმერთისადმი ჩვენი თაყვანისცემის მიზეზს, რაც იმაში მდგომარეობს, რომ იგი შემოქმედია, ჩვენ კი მისი ქმნილება. “შაბათი განსაკუთრებით იმიტომაც არის ღვთისმსახურების საძირკველი, რომ იგი ნებისმიერ დადგენილებებზე მეტად გამოხატავს ამ უდიდეს ჭეშმარიტებას. ჭეშმარიტი მიზეზი ღვთის თაყვანისცემისა ნათლად ჩანს არა მხოლოდ შაბათის მცნებაში, არამედ იმ განსხვავებაშიც, რომელიც არსებობს ღმერთსა და მის ქმნილებას შორის. ეს უმნიშვნელოვანესი ფაქტი არასოდეს დაძველდება და მისი დავიწყებაც არ შეიძლება” (ჯ. ენდრიუსი. შაბათის ისტორია, თავი 27). ღმერთმა შაბათის მცნება დაადგინა ედემში, რათა ამ გზით გაეხსენებინა ადამიანისათვის ეს ჭეშმარიტება და მანამ, სანამ ჩვენ პატივს მივაგებთ ჩვენს უფალს, როგორც შემოქმედს, შაბათი დარჩება მისი შემოქმედებითი საქმიანობის ნიშნად და სამახსოვრო დღედ. ყველა რომ შაბათს იცავდეს, მაშინ ადამიანთა ფიქრები და მისწრაფებები მიმართული იქნებოდა უფლისაკენ, შემოქმედისაკენ, და იქნებოდა საყოველთაო თაყვანისცემა და პატივი მის მიმართ, მაშინ აღარ იარსებებდა არც ერთი კერპთაყვანისმცემელი, ათეისტი და ურწმუნო. შაბათის დაცვა ნიშანია ერთგულებისა ჭეშმარიტი ღმერთისადმი, ვინც “შექმნა ცა და მიწა, ზღვა და წყალთა წყაროები”. აქედან გამომდინარე, სახარება, რომელიც ადამიანებს მოუწოდებს, თაყვანი სცენ ღმერთს და დაიცვან მისი მცნებები, განსაკუთრებით მიგვითითებს მეოთხე მცნების დაცვის აუცილებლობაზე» (ე. უაითი, დიადი ბრძოლა, გვ. 338.
კითხვები მსჯელობისათვის
1. იმის გათვალისწინებით, რომ თაყვანისცემის, შექმნისა და ხსნის ბიბლიური კონცეფციები მჭიდროდაა ერთმანეთან დაკავშირებული, შეიძლება თუ არა, რომ ღვთის შაბათი იყოს შხამსაწინააღმდეგო წამალი ცრუ თაყვანისცემის განსაკურნავად? რა როლს თამაშობს შაბათი წინასწარმეტყველებაში ბოლო ჟამის შესახებ გამოცხ. 14:6, 7-დან? რატომ მოიხსენიება შაბათი პირველი ანგელოზის უწყებაში?
2. ხშირად, თაყვანისცემაზე ლაპარაკისას, ჩამოვთვლით იმას, რაც უნდა ვაკეთოთ ან არ უნდა ვაკეთოთ. საკმარისია თუ არა ეს? რა არის თაყვანისცემის არსი? თქვენი ადგილობრივი ეკლესია რანაირად ავსებს თაყვანისცემას შინაარსიანი ელემენტებით?
3. ზოგიერთ ქვეყანაში ქრისტიანული ერთობლივი თაყვანისცემა ქრება. რისი გაკეთება შეუძლია თქვენს ადგილობრივ ეკლესიას, რომ წინ აღუდგეს ამ ტენდენციას?
დასკვნა:
   თაყვანისცემა ღმერთის მიმართ - ესაა ქრისტიანის მადლობით აღსავსე გამოხმაურება ხსნის ღვთიურ ნიჭზე. ეს ასევე ერთიანობისა და ძმური ურთიერთობის ქრისტიანული გამოცდილების მნიშვნელოვანი ელემენტია. ღვთის ჭეშმარიტების შეცნობის სურვილით გამოწვეული ლოცვისა და ბიბლიის შესწავლის გარეშე შეუძლებელია, გამოსცადოთ ერთობა ქრისტეში.   


გაკვეთილი 12
15-21 დეკემბერი

საეკლესიო ორგანიზაცია და ერთიანობა
ბიბლიური ტექსტები გამოსაკვლევად: 
ეფეს. 5:23-27; მათ. 20:25-28; ტიტ. 1:9; მათ. 16:19; გალატ. 6:1, 2; მათ. 28:18-20.
საზეპირო მუხლი:
“მაგრამ თქვენს შორის ასე ნუ იქნება, არამედ, ვისაც თქვენს შორის დიდობა სურს, თქვენი მსახური იყოს. ვისაც თქვენს შორის პირველობა სურს, თქვენი მონა იყოს” (მათ. 20:26, 27).
   როგორც მეშვიდე დღის ადვენტისტები, ჩვენ ვართ ქრისტიან-პროტესტანტები, რომლებიც ვთვლით, რომ ხსნა გვეძლევა მხოლოდ იმის რწმენით, რაც იესო ქრისტემ აღასრულა კაცობრიობისთვის. ჩვენ არ გვჭირდება ეკლესიის ან მისი იერარქების შუამდგომლობა, რათა სარგებლობა მივიღოთ იქიდან, რაც ქრისტემ ჩვენთვის აღასრულა. იმას, რასაც ქრისტესგან ვღებულობთ, ვღებულობთ უშუალოდ მისგან, როგორც ჩვენი შემცვლელისგან ჯვარზე და ჩვენი შუამდგომელი მღვდელმთავრისგან ზეციურ საწმიდარში. 
   მაგრამ მაინც, ეკლესია არის ღვთის შექმნილი, და ის ღმერთმა ჩვენთვის მოათავსა აქ, არა როგორც ხსნის საშუალება, არამედ როგორც საშუალება, რომ ეს ხსნა წუთისოფელს გამოვუხატოთ და გამოვუცხადოთ. ეკლესია არის ორგანიზაცია, რომელიც იესომ შექმნა სახარების გასავრცელებლად მსოფლიოში. ორგანიზაცია მნიშვნელოვანია, რადგანაც ის განამტკიცებს ეკლესიის მისიას და შესაძლებელს ხდის მის განხორციელებას. საეკლესიო ორგანიზაციის გარეშე იესოსმიერი გადარჩენის უწყების გავრცელება ასე ეფექტური არ იქნებოდა. ასევე მნიშვნელოვანნი არიან ეკლესიის ხელმძღვანელები, რადგანაც ისინი ხელს უწყობენ ერთიანობას და იესოს მაგალითს დემონსტრირებენ.
   ამ კვირაში შევისწავლით, თუ რატომ აქვს საეკლესიო ორგანიზაციას გადამწყვეტი მნიშვნელობა მისიისთვის და როგორ უწყობს ის ხელს ეკლესიის ერთიანობას.  

კვირა, 16 დეკემბერი
ქრისტე ეკლესიის თავია
   წინა გაკვეთილიდან უკვე ვიცით, რომ ახალ აღთქმაში ეკლესია წარმოდგენილია სხეულის სახით. ეკლესია არის ქრისტეს სხეული. ეს მეტაფორა მიუთითებს ეკლესიის, ასევე ქრისტესი და მისი ხალხის ურთიერთობის რამდენიმე ასპექტზე. ეკლესია, ქრისტეს სხეული, მასზეა დამოკიდებული. ის თავია (იხ. კოლ. 1:18; ეფეს. 1:22) და ეკლესიის სიცოცხლის წყარო. მის გარეშე არ იქნებოდა ეკლესია.
   თავის იდენტურობას ეკლესია ასევე ქრისტესგან იღებს, რადგანაც ის არის მისი რწმენისა და სწავლების წყარო, საფუძველი და ავტორი. მაგრამ ეკლესია რაღაც უფრო მეტია, ვიდრე რწმენა და სწავლება, და ეს ფაქტორები ბევრ რამეში აყალიბებს მის არსს. იმას, თუ რას წარმოადგენს ეკლესია, განსაზღვრავს ქრისტე და მისი სიტყვა, წმიდა წერილებში გაცხადებული. ამგვარად, ეკლესია თავის სახესა და დანიშნულებას ქრისტესგან ღებულობს. 
   ეფეს. 5:23-27-ში პავლე იყენებს დამოკიდებულებას ქრისტესა და მის ეკლესიას შორის, რათა გვაჩვენოს ის ურთიერთობები, რომლებიც უნდა იყოს ქმარსა და ცოლს შორის. როგორია ქრისტესა და მის ეკლესიას შორის ურთიერთობის ძირითადი პრინციპები?
   თუმცა შეგვიძლია, არ ვეთანხმებოდეთ მორჩილების კონცეფციას  იმ მიზეზით, რომ მრავალი საუკუნის განმავლობაში ლიდერები მას ბოროტად იყენებდნენ, მაგრამ მაინც ეკლესია ემორჩილება თავს - ქრისტეს, რომელსაც მასზე აქვს ძალაუფლება. ჩვენი აღიარება ქრისტესი, როგორც ეკლესიის თავისა, გვეხმარება გვახსოვდეს, რომ ჩვენ ვართ უფლის ერთგულები, და სხვა არავისი. ეკლესიას უნდა ჰქონდეს ორგანიზაცია, მაგრამ ეს ორგანიზაცია ყოველთვის უნდა ემორჩილებოდეს იესოს, როგორც ჩვენი ეკლესიის ჭეშმარიტი ხელმძღვანელის ავტორიტეტს.
   «ეკლესია ეყრდნობა ქრისტეს და იგი უნდა ემორჩილებოდეს მას, როგორც ეკლესიის თავს. იგი არ შეიძლება იყოს დამოკიდებული ადამიანზე ან მის მმართველობაზე. ბევრს ჰგონია, რომ ეკლესიაში ხელმძღვანელ პოსტზე ყოფნა უფლებას აძლევს, სხვებს უკარნახოს, თუ რა უნდა ირწმუნონ და როგორ უნდა მოიქცნენ. ღმერთი არ იწონებს ამას. მაცხოვარი შეგვახსენებს: “თქვენ ყველანი ძმები ხართ”. ყველა შეიძლება ცდუნდეს და შეცდეს. ჩვენ არ შეგვიძლია მოკვდავი ადამიანის იმედი გვქონდეს და ცხოვრების ხელმძღვანელად ავირჩიოთ იგი. რწმენის კლდე ცოცხალი ქრისტეა ეკლესიაში. მისი იმედი შეიძლება ჰქონდეთ ყველაზე უძლურთ, ხოლო ისინი, ვისაც თავი ძლიერი ჰგონიათ, ყველაზე უძლურნი გახდებიან ქრისტეს ძალის გარეშე» (ე. უაითი, ქრისტე - წუთისოფლის იმედი, გვ. 319, 320).
   როგორ ვისწავლოთ, რომ იმედი დავამყაროთ ქრისტეზე, და არა “მოკვდავ არსებაზე”? 
   
ორშაბათი, 17 დეკემბერი
ხელმძღვანელობა, როგორც მსახურება
   თავისი მსახურების დროს იესომ არაერთხელ გამოსცადა წყენა, როცა ხედავდა, თუ მისი მოწაფეები როგორ ცდილობენ ერთმანეთზე მბრძანებლობას. მოციქულები, როგორც ჩანს, ცდილობდნენ, გამხდარიყვნენ იესოს სამეფოს გავლენიანი ლიდერები (იხ. მარკ. 9:33, 34; ლუკ. 9:46). საიდუმლო სერობის დროსაც კი შეინიშნებოდა მათში ბატონობისა და უფროსობის სურვილი (იხ. ლუკ. 22:24). 
   ერთ-ერთი ასეთი შემთხვევის დროს იესომ მკაფიოდ გამოთქვა თავისი აზრი სულიერი ლიდერის შესახებ თავის ხალხს შორის. ლიდერობის რომელ პრინციპებს ვგებულობთ იესოს დარიგებიდან მათ. 20:25-28-ში? როგორ შევძლებთ, გამოვავლინოთ ეს პრინციპი ჩვენს ცხოვრებაში, განსაკუთრებით ჩვენს ეკლესიებში?
   «ამ მოკლე ნაწყვეტში იესო ძალაუფლების ორ მოდელს წარმოგვიდგენს. პირველი არის რომის სახელისუფლებო იდეა. ამ მოდელში ელიტა იერარქიულად მაღლა დგას სხვებზე. მას აქვს უფლება, მიიღოს გადაწყვეტილებები და ელოდოს მორჩილებას მათგან, ვინც მათზე დაბლა დგას. იესომ აშკარად უარყო ხელისუფლების ეს მოდელი, როცა თქვა: “თქვენს შორის ასე ნუ იქნება”. ამის ნაცვლად მან მოწაფეებს წარუდგინა ხელისუფლების ახალი მოდელი, საპირისპირო იმ იერარქიული მოდელისა, რომელსაც ისინი იცნობდნენ (Darius Jankiewicz, “Serving Like Jesus: Authority in God’s Church,” Adventist Review, March 13, 2014, p. 18).
   ძალაუფლების კონცეფცია, რომელსაც იესო ამ ისტორიაში წარმოგვიდგენს, ემყარება ორ საკვანძო სიტყვას: “მსახური” (ბერძნ. დიაკონოს) და “მონა” (ბერძნ. დულოს). ზოგიერთ თარგმანში სიტყვა “მსახური” ითარგმნება, როგორც “მომსახურე”, ხოლო “მონა”, როგორც “მსახური”. ამასთან იკარგება მნიშვნელოვანი ნაწილი იმისა, რისი გამოხატვაც სურდა იესოს. იესოს არ ჰქონია განზრახული, გაეუქმებინა ყველა სახელისუფლებო სტრუქტურა, არამედ სურდა ხაზი გაესვა, რომ საეკლესიო ლიდერები უპირველეს ყოვლისა უნდა იყვნენ ღვთის ხალხის მონები და მსახურები. მათ რწმუნებულება მიცემული აქვთ არა იმისთვის, რომ ადამიანები მართონ, იბატონონ მათზე ან თავისთვის პრესტიჟი და რეპუტაცია შეიძინონ. «ქრისტე კი სულ სხვა პრინციპებზე აგებდა თავის სამეფოს. იგი ადამიანებს მოუწოდებდა, კი არ ებატონათ, არამედ ემსახურათ. ძლიერთ სთავაზობდა, გაეზიარებინათ უძლურთა ტვირთი. ძალაუფლება, თანამდებობა, ტალანტი და განათლება მოყვასისადმი დამატებით მსახურებას ავალებს მათ მფლობელს. ყველაზე უმცირესისათვის ქრისტეს მოწაფეთა შორის არის ნათქვამი: “ყოველივე თქვენთვის არის” (2კორ. 4:15)» (ე. უაითი. ქრისტე - წუთისოფლის იმედი, გვ. 424). 
   წაიკითხეთ იოან. 13:1-20). ლიდერობის როგორი მაგალითი დაუტოვა ქრისტემ თავის მოწაფეებს? რა სურს იესოს, რომ ჩვენ გვასწავლოს? როგორ შეგვიძლია, ეს პრინციპი გამოვავლინოთ სხვა ადამიანებთან ურთიერთობისას, როგორც ეკლესიაში, ისე მის ფარგლებს გარეთ?

სამშაბათი, 18 დეკემბერი
საეკლესიო ერთიანობის შენარჩუნებისას
   წაიკითხეთ 2ტიმ. 2:15 და ტიტ. 1:9. ტიმოთესადმი და ტიტესადმი მიმართული პავლეს რჩევების თანახმად, რომელი მნიშვნელოვანი ამოცანები აწევს მხრებზე ეკლესიის ერთგულ ლიდერსა და პასტორს?
   შენიშნეთ, რა დიდ მნიშვნელობას ანიჭებს პავლე იმას, რომ სარწმუნოებრივი მოძღვრება შეუბღალავად შეინახოს. ამას ერთიანობისთვის გადამწყვეტი მნიშვნელობა აქვს, განსაკუთრებით იმიტომ, რომ ჩვენი მოძღვრება ეკლესიას ყველაზე მეტად აერთიანებს. ჩვენ, ადვენტისტები, ადამიანები სხვადასხვა სოციალური ფენიდან, სხვადასხვა განათლებითა და წარმომავლობით, ქრისტეში ერთიანობას ვაღწევთ ქრისტესგან მოცემული ჭეშმარიტების საერთო შეგნებით. თუ ეჭვს შევიტანთ ამ მოძღვრებაში, დადგება ქაოსი და განხეთქილება, მით უმეტეს, რომ დასასრულს ვუახლოვდებით.
   “ამრიგად, გიმოწმებ ღვთისა და ქრისტე იესოს წინაშე, რომელიც განიკითხავს ცოცხლებსა და მკვდრებს თავისი მოსვლითა და თავისი სასუფევლით. იქადაგე სიტყვა, დაჟინებით, დროულად და უდროოდ, ამხილე, შერისხე, შეაგონე მთელი სულგრძელებითა და სწავლებით. ვინაიდან დადგება დრო, როდესაც საღ მოძღვრებას არ მიიღებენ, არამედ თავიანთი გულისთქმებით ამოირჩევენ ყურის მაამებელ მასწავლებლებს. ჭეშმარიტებას აარიდებენ ყურს და ზღაპრებისაკენ მიმართავენ” (2ტიმ. 4:1-4).
   ამ სიტყვებში პავლე ყურადღებას ამახვილებს იესოს მეორედ მოსვლასა და სამსჯავროს დღეზე. მოციქული იყენებს ღმერთისგან მიცემულ მთელ ძალაუფლებას (იხ. 1ტიმ. 1:1), რათა ტიმოთეს ეს მნიშვნელოვანი რჩევა მისცეს. ბოლო დღეების კონტექსტში, როდესაც ცრუ სწავლებები გამრავლებულია და წუთისოფელი უწმიდურობით არის სავსე, ტომოთემ უნდა იქადაგოს ღვთის სიტყვა. ესაა მსახურება, რომლისკენაც მოწოდებულია იგი.
   თავისი მსახურების შესრულებისას ტიმოთე ვალდებულია იქადაგოს, ამხილოს და შეაგონოს. ეს ზმნები ეხმიანება ზმნებს, რომლებიც 2ტიმ. 3:16-ში აღწერს წმიდა წერილით განხორციელებულ ხელმძღვანელობას. ცხადია, რომ ტიმოთეს მუშაობა მდგომარეობს იმაში, რომ მიჰყვებოდეს და ასწავლიდეს პრინციპებით, რომლებსაც ის წმიდა წერილებში ნახულობს, და ამას სათანადო მოთმინებით აკეთებდეს. სასტიკ და მკაცრ საყვედურებს იშვიათად მიჰყავს ცოდვილი ქრისტესთან. როცა სულიწმიდის ხელმძღვანელობით მიჰყვება იმას, რასაც პავლე წერდა, და პრაქტიკულად ლიდერ-მსახურის მიდგომას გამოიყენებს, ტიმოთე გახდება მნიშვნელოვანი გამაერთიანებელი ძალა ეკლესიაში. 
   რომელი პრაქტიკული საშუალებებით შეგვიძლია დავეხმაროთ ჩვენს საეკლესიო ლიდერებს, რომ შეინარჩუნონ ერთიანობა ეკლესიაში?  როგორ დავრწმუნდეთ იმაში, რომ ყოველთვის ხელს ვუწყობთ ერთიანობას, თუნდაც საკამათო საკითხების არსებობის დროს?

ოთხშაბათი, 19 დეკემბერი
საეკლესიო დისციპლინა
   საეკლესიო ორგანიზაციის ერთ-ერთი ძირითადი საკითხი არის დისციპლინა. საკითხი იმისა, თუ როგორ ეხმარება დისციპლინა საეკლესიო ერთიანობის შენარჩუნებას, დელიკატურ ხასიათს ატარებს და შეიძლება არასწორად იყოს გაგებული. მაგრამ ბიბლიური თვალსაზრისით, საეკლესიო დისციპლინა ყურადღებას ამახვილებს ორ ძირითად საკითხზე: მოძღვრების სიწმიდის დაცვასა და საეკლესიო ცხოვრების სიწმიდის შენარჩუნებაზე.
   როგორც უკვე ვნახეთ, ახალი აღთქმა ხაზს უსვამს ბიბლიური სწავლების სიწმიდის შენარჩუნებას, საპირწონედ განდგომილებისა და ცრუ მოძღვრების გავრცელებისა ბოლო ჟამს. არანაკლებ მნიშვნელოვანია ქრისტიანული საკრებულოს დადებითი რეპუტაციის შენარჩუნება უზნეობასთან, უწმიდურებასა და ნაკლოვანებასთან ბრძოლის გზით. ამ მიზეზით ნათქვამია, რომ “მთელი წერილი ღვთივსულიერია და სასარგებლოა სასწავლებლად, სამხილებლად, გამოსასწორებლად, დასარიგებლად სიმართლეში” (2ტიმ. 3:16).  
   წაიკითხეთ მათ. 16:19 და 18:15-20.  რომელი პრინციპები დაუტოვა იესომ ეკლესიას შინაგანი დისციპლინისა და დამნაშავეთა დამოძღვრის შესახებ?
   ბიბლია მხარს უჭერს დისციპლინის, ასევე სულიერ და ზნეობრივ ცხოვრებაში ერთმანეთის მიმართ პასუხისმგებლობის ცნებას. ფაქტობრივად, ეკლესიის ერთ-ერთი განმასხვავებელი ნიშანი არის მისი სიწმიდე, ანუ ქვეყნიერებისგან განშორება. ბიბლიაში შეიძლება იპოვოთ რთული სიტუაციების მრავალი მაგალითი, როდესაც ეკლესია ვალდებული იყო, გადაჭრით გამოსულიყო ამორალური საქციელის წინააღმდეგ. ეკლესია უნდა იცავდეს მორალურ სტანდარტებს.  
   რომელ პრინციპებს უნდა მივყვებოდეთ აუცილებლად რთული საკითხების გადაწყვეტისას ეკლესიაში? იხ. მათ. 7:1-5; გალატ. 6:1, 2.
   ჩვენ ვერ უარვყოფთ ბიბლიურ სწავლებას საეკლესიო დისციპლინის აუცილებლობის შესახებ. დისციპლინის გარეშე ვერ ვიქნებით ღვთის სიტყვის ერთგულნი. მაგრამ ყურადღება მიაქციეთ გულმოწყალების ელემენტს ამ მრავალ დარიგებას შორის. დისციპლინა უნდა იყოს გულმოწყალე იმდენად, რამდენადაც ეს შესაძლებელია. ასევე უნდა გვახსოვდეს, რომ ყველანი ცოდვილები ვართ და ყველას გვესაჭიროება მადლი. ამგვარად, როდესაც დისციპლინარულ ზომებს მივმართავთ, ეს თვინიერებითა და საკუთარი ნაკლოვანებების შეგნებით უნდა ვაკეთოთ.
   როგორ ვისწავლოთ, რომ განდგომილებთან ურთიერთობაში ვავლენდეთ თავმდაბლობის, და არა დასჯის სულს?

ხუთშაბათი, 20 დეკემბერი
მისიის ორგანიზაცია
   უკვე მრავალჯერ ითქვა, რომ ჩვენ, როგორც ეკლესია, ორგანიზებული და გაერთიანებული ვართ მისიის შესასრულებლად. ჩვენ არ ვართ უბრალოდ სოციალური კლუბი თანამოაზრეებისთვის, რათა ერთად ვიკრიბებოდეთ და ერთმანეთს განვამტკიცებდეთ იმაში, რაც გვწამს (თუმცა ესეც მნიშვნელოვანია). ჩვენ ერთად შევიკრიბეთ, რათა წუთისოფელს გავუზიაროთ ჭეშმარიტება, რომელიც შევიყვარეთ.
   მათ. 28:18-20-ში იესომ თავის მოწაფეებს მისცა უკანასკნელი მითითებები წუთისოფელში მათი მისიის თაობაზე. გაარკვიეთ იესოს საკვანძო სიტყვები. რას ნიშნავს ეს სიტყვები ეკლესიისთვის დღეს?
   იესოს დიადი დავალება, თავისი მოწაფეებისთვის მიცემული, შეიცავს ოთხ საკვანძო ზმნას: “წადით”, “მოიმოწაფეთ”, “მონათლეთ”, “ასწავლეთ”. ბერძნული გრამატიკის თანახმად, ამ რიგში მთავარი ზმნა არის “მოიმოწაფეთ”, ხოლო დანარჩენი სამი ზმნა აჩვენებს, როგორ მიიღწევა ეს. ადამიანები მოწაფეები ხდებიან, როცა მორწმუნეები მიდიან ყველა ხალხში, ქადაგებენ სახარებას, ნათლავენ ადამიანებს და ასწავლიან იმის დაცვას, რაც იესომ ბრძანა. 
   იმის მიხედვით, თუ როგორ ასრულებს ეკლესია ამ დავალებას, ღვთის სასუფეველი ფართოვდება, და ყველა ეროვნების უფრო მეტი ადამიანი უერთდება იმათ რიგებს, ვინც იესოს ღებულობს, როგორც მხსნელს. როცა ემორჩილებიან იესოს ბრძანებას, რომ მოინათლონ და დაიცვან მისი სწავლება, ისინი ქმნიან ახალ უნივერსალურ ოჯახს. ახალ მოწაფეებსაც აქვთ იმის რწმუნება, რომ იესო მათთან არის ყოველდღე, რადგანაც ისინი თავადაც ახდენენ ახალი მოწაფეების მოქცევას ქრისტიანობაში. იესოს სუფევა არის ღმერთის სუფევის დაპირება. მათეს სახარება იწყება ცნობით, რომ დაიბადა იესო, რომლის სახელიც ნიშნავს “ჩვენთან არს ღმერთი” (მათ. 1:23), და დასასრულს ვკითხულობთ იესოს დაპირებას, რომ ჩვენთან იქნება მის მეორედ მოსვლამდე. 
   “ქრისტე მოწაფეებს ეუბნებოდა, რომ მათი შრომა არ იქნებოდა ადვილი... იგი დაპირდა, რომ თავად იქნებოდა მათთან; ყოვლისშემძლე დაიცავდა მათ, თუკი ისინი რწმენით წავიდოდნენ წინ. მან მოუწოდა, ყოფილიყვნენ მამაცები და მტკიცენი, ვინაიდან მათ შორის არის ის, ვინც ანგელოზებზე უფრო ძლიერია, - ზეციური ლაშქრის ბელადი. მან გააკეთა ყველაფერი აუცილებელი, რათა მოწაფეებს შეესრულებინათ ეს საქმე, და თავის თავზე აიღო პასუხისმგებლობა მის წარმატებაზე, და იქამდე, ვიდრე ისინი დაემორჩილებოდნენ უფლის სიტყვას და მასთან ერთად იშრომებდნენ, მარცხი არ ექნებოდათ” (ე. უაითი, მოციქულთა საქმეები, ორიგ. გვ. 29).  
   იფიქრეთ, რა მნიშვნელობა აქვს იესოს დაპირებას, რომ თავის ხალხთან იქნება მის მეორედ მოსვლამდე. რა სახით ხდება ამ დაპირების შესრულება ჩვენს ცხოვრებაში, როდესაც მივისწრაფით, შევასრულოთ იესოსგან მოცემული დავალება?

პარასკევი, 21 დეკემბერი
შემდგომი გამოკვლევისათვის
   ე. უაითი. მოწმობები მქადაგებლებისათვის, თავი “პირადი პასუხისმგებლობა და ქრისტიანული ერთიანობა”, გვ. 485-505; ე. უაითი. სახარების მსახურები, თავი “ერთიანობა მრავალფეროვნებაში”, გვ. 483-485, “საეკლესიო დისციპლინა”, გვ. 498-503.
   “კარგი ლიდერობის პრინციპები მისაღებია ყველა საზოგადოებრივ ინსტიტუტში, ეკლესიის ჩათვლით. მაგრამ ეკლესიის ლიდერი მარტო ლიდერი კი არა, ასევე მსახურიც უნდა იყოს. 
   არსებობს მოჩვენებითი წინააღმდეგობა ლიდერისა და მსახურის როლებს შორის. როგორ შეიძლება, ერთდროულად ხელმძღვანელობდე და ემსახურებოდე? განა ლიდერს არ უკავია საპატიო თანამდებობა? განა ის არ მეთაურობს და სხვებისგან მორჩილებას არ ელოდება? მაშ როგორღა უკავია უმდაბლესი მდგომარეობა მსახურისა, რომელიც ბრძანებებს ღებულობს და ასრულებს მათ?
   ამ პარადოქსის გადასწყვეტად შევხედოთ იესოს. ის წარმოადგენდა ლიდერ-მსახურის უმაღლეს ნიმუშს. მთელი მისი ცხოვრება იყო მსახურება. და იმავე დროს იყო უდიდესი ლიდერი, რომელსაც კი როდისმე იცნობდა წუთისოფელი” (G. Arthur Keough, Our Church Today: What Is and Can Be, p. 106).

კითხვები მსჯელობისათვის
1. იფიქრეთ ლიდერ-მსახურის იდეაზე. არის თუ არა ასეთი ლიდერების მაგალითები საერო ცხოვრებაში?
2. კიდევ ერთხელ წაიკითხეთ მათ. 20:25-28. რას ამბობს ეს ნაწყვეტი იმაზე, თუ რა აზრს დებს ღმერთი სიტყვაში “უდიდესი” (მათ. 20:26)?
3. რა უნდა გაკეთდეს, თუ საეკლესიო ლიდერები მერყეობენ და მათი ადამიანური ბუნება ხელს უშლის, შეასრულონ თავიანთი მოვალეობა - ხელი შეუწყონ ეკლესიის ერთიანობას?
4. რატომ არის ასე მნიშვნელოვანი, რომ პრაქტიკულად შემოვიღოთ საეკლესიო დისციპლინა გულმოწყალებისა და სიყვარულის სულში იმათ მიმართ, ვინც შემცდარია? რატომ არის აუცილებელი, რომ ამ დროს მუდამ გვახსოვდეს მათ. 7:12 მუხლი? 
დასკვნა:
   კარგ საეკლესიო ორგანიზაციას დიდი მნიშვნელობა აქვს ეკლესიის მისიის შესრულებისა და მორწმუნეთა ერთიანობის შენარჩუნებისათვის. ქრისტე ეკლესიის თავია და საეკლესიო ლიდერები უნდა მიჰყვებოდნენ მის მაგალითს, როცა ღვთის ხალხი მიჰყავთ. ერთიანობა შენარჩუნდება ღვთის სიტყვაში ჩაწერილი დარიგებებისა და ამ სიტყვის თანახმად ცხოვრების წყალობით. 

ერთიანობის საბოლოო აღდგენა
ბიბლიური ტექსტები გამოსაკვლევად: 
იოან. 14:1-3; ეს. 11:1-10; გამოცხ. 21:1-5; 1თეს. 4:13-19; გამოცხ. 22:1-5; ეს. 35:4-10.
საზეპირო მუხლი:
“ხოლო ჩვენ მისი აღთქმისამებრ მოველით ახალ ცასა და ახალ მიწას, სადაც დამკვიდრებულია სიმართლე” (2პეტრ. 3:13).
   ბიბლიის ერთ-ერთი უდიდესი აღთქმა არის იესოს დაპირება, რომ ისევ მოვა. ჩვენი იმედი დამყარებულია ამ აღთქმასა და მის მნიშვნელობაზე ჩვენთვის. როდესაც იესო ცის ღრუბლებზე მჯდომი დაბრუნდება, ყველაფერი მიწიერი და ადამიანური, დროებითი და ზოგჯერ უაზრო, გაქრება. ზეცაში ათასწლიანი მეფობის შემდეგ დედამიწა განახლდება და გადაიქცევა იმ გამოსყიდულთა მკვიდრობის ადგილად, რომლებიც საბოლოოდ შეუერთდებიან თავის უფალს და ერთმანეთს.
   ქრისტეს მეორედ მოსვლის იმედი მთავარი თემაა ახალი აღთქმისა, და საუკუნეთა განმავლობაში ქრისტიანებს სწყუროდათ ამ აღთქმის შესრულება. ჩვენ, როგორც მეშვიდე დღის ადვენტისტები, ასევე ველოდებით მის დაბრუნებას. სინამდვილეში, თავად ჩვენი სახელწოდება აცხადებს ამ იმედს.
   მოცემულ დასკვნით გაკვეთილში განვიხილავთ ამ დაპირებას და მის მნიშვნელობას ქრისტიანული ერთიანობისთვის. ჩვენს ერთიანობას ქრისტეში ხშირად ემუქრება ადამიანური შეზღუდულობა და სისუსტეები. მაგრამ ჩვენ უკვე აღარ დაგვჭირდება, ვეძებოთ განხეთქილების საწინააღმდეგო წამალი, რადგან განხეთქილება აღარ იქნება. როდესაც ქრისტე მეორედ მოვა, ჩვენ ერთნი ვიქნებით უფალთან და საბოლოოდ გავერთიანდებით, ჩამოვაყალიბებთ ერთ დიდ ოჯახს.
      
კვირა, 23 დეკემბერი
დარწმუნებულობა ქრისტეს დაბრუნებაში
   იოანეს 14:1-3 შეიცავს იესოს მეორედ მოსვლის ყველაზე ცნობილ აღთქმას. რას ამბობს ეს აღთქმა გამოსყიდულთა ცხოვრების შესახებ ახალ მიწაზე?
   ადრეული ქრისტიანები ქრისტეს დაბრუნებას უწოდებდნენ “ნეტარ სასოებას” (ტიტ. 2:13). ისინი მოელოდნენ, რომ წერილის ყველა წინასწარმეტყველება და აღთქმა შესრულდება მეორედ მოსვლისას, რადგანაც ეს ქრისტიანული ხიზნობის მთავარი მიზანია. ყველა, ვისაც უყვარს ქრისტე, მოუთმენლად ელის იმ დღეს, როცა შეძლებს, პირისპირ ესაუბროს მას. ამ მუხლებში მისი სიტყვები მიუთითებს ახლო ურთიერთობაზე არა მარტო იესოსთან, არამედ ერთმანეთთანაც.
   ქრისტიანებს სწამთ ეს აღთქმა, რადგან ბიბლია გვარწმუნებს მის ასრულებაში. ჩვენი დარწმუნება დამყარებულია იესოს სიტყვებზე: “ისევ მოვალ” (იოან. 14:3). მსგავსად იმისა, როგორც ქრისტეს პირველი მოსვლა იყო ნაწინასწარმეტყველები, ასევე წინასწარ ნაუწყებია მეორედ მოსვლაც, ძველ აღთქმაშიც კი. წარღვნის წინ ღმერთმა პატრიარქ ხანოქს უთხრა, რომ ქრისტეს დიდებით მოსვლა ბოლოს მოუღებს ცოდვას. «ხანოქმაც, ადამის შემდეგ მეშვიდემ, იწინასწარმეტყველა მათზე (უკეთურებზე) და თქვა: “აჰა, მოდის უფალი თავის ათეულ ათასობით წმიდასთან ერთად. რათა ყველა განიკითხოს და ამხილოს უღვთოთა ყოველგვარი საქმე, რაც მათ უღვთოებით ჩაუდენიათ, და ყველა სასტიკი სიტყვა, მის მიმართ რომ უთქვამთ იმ უღვთო ცოდვილთ”» იუდ. 14, 15).
   ათასი წლით ადრე, სანამ იესო მოვიდოდა ამ დედამიწაზე, მეფე დავითმაც იწინასწარმეტყველა მოსვლა მესიისა, რომელიც ერთად შეკრებდა ღვთის ხალხს. «მოვა ჩვენი ღმერთი და ნუმც დადუმდება; მის წინაშე მწველი ცეცხლია, და მის ირგვლივ - ძლიერი ქარიშხალი. მოუწოდებს ცას ზევიდან და დედამიწას თავისი ხალხის სამსჯავროზე: “შემოიკრიბეთ ჩემი წმიდები, რომელთაც აღთქმა დადეს ჩემთან შესაწირავზე”» (ფსალმ. 49:3-5).
   იესოს მეორედ მოსვლა მჭიდროდაა დაკავშირებული მის პირველ მოსვლასთან. მისი დაბადებისა და მსახურების მაუწყებელი წინასწარმეტყველებები (მაგ., იხ. დაბ. 3:15; მიქა 5:2; ეს. 11:1; დან. 9:25, 26) საფუძვლად უდევს ჩვენს იმედსა და ნდობას მეორედ მოსვლის აღთქმების მიმართ. “ის (ქრისტე) კი ერთხელ, საუკუნეთა დასასრულს, გამოჩნდა თავისი მსხვერპლით ცოდვის აღსაკვეთად... ასევე ქრისტეც, რომელმაც ერთხელ შესწირა თავი, რომ აღეხოცა მრავალთა ცოდვა, მეორედ გამოჩნდება არა ცოდვებისაგან განსაწმედად, არამედ მის მომლოდინეთა სახსნელად” (ებრ. 9:26, 28).    
   როგორ შეიძლება უკვე ახლა ვიპოვოთ ჩვენთვის იმედი და ნუგეში მეორედ მოსვლის აღთქმაში?

ორშაბათი, 24 დეკემბერი
აღდგენის აღთქმა
   წაიკითხეთ ეს. 11:1-10. რა დაპირება მიეცა ისრაელს და რას ამბობს იგი გამოსყიდულთა მარადიული მკვიდრობის ადგილის შესახებ?
   ბიბლია იწყება თხრობით დედამიწის შექმნის შესახებ (იხ. დაბ. 1; 2). ეს არის აღწერა მშვენიერი და ჰარმონიული ქვეყნიერებისა, რომელიც ჩვენს წინაპრებს - ადამსა და ევას ჩაბარდა. იდეალური სამყარო და სახლი ღმერთისგან შექმნილი ადამიანთა მოდგმისათვის. ბიბლიის ორ ბოლო თავში ლაპარაკია იმაზე, რომ ღმერთი ახლიდან წარმოშობს სრულყოფილ და ჰარმონიულ სამყაროს გამოსყიდული კაცობრიობისათვის (იხ. გამოცხ. 21, 22) და გააქრობს ცოდვის დამანგრეველ შედეგებს.
   ბიბლია ბევრგან ამბობს, რომ გამოსყიდულთა ეს მარადიული სახლი იქნება რეალური ადგილი, და არა წარმოსახვითი ფანტაზია ან ოცნება. გამოსყიდულები შეძლებენ დაინახონ, იყნოსონ, შეეხონ და იგრძნონ ახალი გამოცდილება, ახალი სიცოცხლე. ესაიას წიგნის მე-11 თავის წინასწარმეტყველება არის შესანიშნავი ნაწყვეტი, მაუწყებელი მესიის მოსვლისა და ახალი ეპოქის დასაწყისისა. იგი წერტილს დაუსვამს ძალადობას და გამოაცხადებს მარადიულ სამყაროს. ღმერთის მეფობა ახალ მიწაზე საყოველთაო ჰარმონიას დაამკვიდრებს.  
   წაიკითხეთ გამოცხ. 21:1-5. რა გაქრება  სამუდამოდ ახალი ჰარმონიის დამყარების პროცესში?
   ელენ უაითი წერდა იმის შესახებ, თუ რა ელოდება გამოსყიდულებს:
   “მარადისობაში განვლილი წლები სულ უფრო ღრმა და დიად ჭეშმარიტებებს გამოაცხადებს ღმერთსა და ქრისტეზე. შემეცნების გამრავლების მიხედვით გაიზრდება სიყვარული, ღვთისმოსაობა და ბედნიერება. რაც უფრო მეტად შეიცნობენ ადამიანები ღმერთს, მით უფრო მეტად აღფრთოვანდებიან მისი ხასიათით. და როდესაც იესო მათ წინაშე გამოაცხადებს გამოსყიდვის საიდუმლოთა სიმდიდრეს და სატანასთან დიადი ბრძოლის საოცარ მიღწევებს, გამოსყიდულთა გულებში უფრო დიდი სიყვარული აგიზგიზდება, კიდევ უფრო დიდი აღტაცებით დაუკრავენ თავიანთ ოქროს ქნარებზე, და ათასობით უკვდავი ხმა შეუერთდება ძლევამოსილ სადიდებელ გუნდს” (ე. უაითი, ხსნის ისტორია, ორიგ. გვ. 432, 433).
   როგორ შეგვიძლია გავიგოთ ღმერთის ხასიათი უკვე ახლა? სხვებთან ერთიანობაში ჰარმონიული ცხოვრება რას გვეუბნება ღმერთის ხასიათსა და ბუნებაზე?

სამშაბათი, 25 დეკემბერი
აღდგომა და აღდგენილი ურთიერთობები
   ეკლესიის არსებობის პირველივე დღიდან ქრისტეს დაბრუნების დაპირებას ყველაზე ძლიერად ინახავდნენ გულში ღვთის ერთგული შვილები, განსაკუთრებით განსაცდელების დროს. როგორი საშინელიც არ უნდა ყოფილიყო მათი ბრძოლა, როგორი უნუგეშოც არ უნდა ყოფილიყო მათი მწუხარება და ტკივილი, მათ ჰქონდათ იმედი ქრისტეს დაბრუნებისა და მეორედ მოსვლასთან დაკავშირებული ყველა საოცარი აღთქმის ასრულებისა. 
   წაიკითხეთ 1თეს. 4:13-18. რა აღთქმას შეიცავს ეს ნაწყვეტი? რას ამბობს ის ურთიერთობათა აღდგენის იმედზე?
   ქრისტეს მეორედ მოსვლა ღრმად იმოქმედებს მთელ კაცობრიობაზე. “მოავლინებს თავის ანგელოზებს დიდხმიანი საყვირით და შეკრებენ მის რჩეულებს ოთხივე ქართაგან, ცათა ერთი კიდიდან მეორე კიდემდე” (მათ. 24:31). ამ მომენტში მიცვალებული მართლები აღდგებიან და მიიღებენ უკვდავებას (იხ. 1კორ. 15:52, 53). “ჯერ ქრისტეში მკვდარნი აღდგებიან” (1თეს. 4:16). ეს ის მომენტია, რომელსაც ყველა ველოდებით. აღმდგარნი შეუერთდებიან იმათ, ვისაც აკლდა მათი ყოფნა და სიყვარული. აი, როგორ ხარობს პავლე ამ მოვლენის შესახებ: “სად არის, სიკვდილო, შენი ნესტარი, სად არის, ჯოჯოხეთო, შენი ძლევა?” (1კორ. 15:55).
   აღდგომის მომენტში გაცოცხლდებიან არა სნეული, ბებერი, მახინჯი სხეულები, რომლებიც საფლავებში ჩაუშვეს, არამედ ახალი, უკვდავი, სრულყოფილი სხეულები, რომლებსაც ცოდვა არ შეხებია. აღმდგარი წმიდები თავის თავზე გამოსცდიან ქრისტეს აღდგომითი მსახურების დასკვნით ეტაპს და აირეკლავენ ღმერთის სრულყოფილ ხატებას, რაც მან შექმნის დროს ჩაიფიქრა (იხ. დაბ. 1:26; 1კორ. 15:46-49).
   იესოს მეორედ მოსვლის მომენტში როდესაც მკვდარი გამოსყიდულები აღდგებიან, დედამიწაზე მცხოვრები მართლებიც შეიცვლებიან და შეიძენენ ახალ, სრულყოფილ სხეულებს. “ვინაიდან, ეს ხრწნადი უხრწნელებით უნდა შეიმოსოს და ეს მოკვდავი უკვდავებით უნდა შეიმოსოს” (1კორ. 15:53). მაშ ასე, გამოსყიდულთა ორი ჯგუფი - აღმდგარი და შეცვლილი მართლები იქნებიან “ზეატაცებულნი ღრუბლებში, რათა ჰაერში შევეგებოთ უფალს და ამგვარად უფალთან ვიქნებით სამარადისოდ” (1თეს. 4:17).  
   ჩვენს მეცნიერულ საუკუნეში ზოგიერთი ქრისტიანი ცდილობს, იპოვოს სასწაულების ბუნებრივი ახსნა. აღდგომის შესახებ აღთქმის თანახმად, რატომ შეუძლია ჩვენი გადარჩენა მხოლოდ ღმერთის არაბუნებრივ მოქმედებებს?

ოთხშაბათი, 26 დეკემბერი
ახალი მიწა გამოსყიდულთათვის
   “რადგან, აჰა, მე შევქმნი ახალ ცას და ახალ მიწას. და აღარ გაიხსენება წინანდელნი და არ ამოვა გულთან”  (ეს. 65:17). ესაიამ და იოანემ (იხ. გამოცხ. 21:1) ხილვაში ნახეს დაპირებული ახალი მიწა. 
   იფიქრეთ გამოსყიდულთა საოცარ ქალაქზე, ახალ იერუსალიმზე, რომელსაც იოანე აღწერს გამოცხ. 21:2, 9-27-ში. რას ამბობს ეს მუხლები ერთიანობასა და ჰარმონიაზე, რომლებიც გამეფებული იქნება ამ ქალაქში?
   წაიკითხეთ გამოცხ. 22:1-5. სიცოცხლის მდინარე, რომელიც ღმერთის ტახტიდან მოედინება, და სიცოცხლის ხე - ახალი ქალაქის ორი სხვა მნიშვნელოვანი თვისებაა. რა იქნება მათი მიზანი ახალ მიწაზე?
   სიცოხლის ხეს, რომელთან წვდომაც ადამმა თავისი შეცოდების გამო დაკარგა (იხ. დაბად. 3:22-24), ქრისტე აღადგენს ახალ იერუსალიმში. ამ ხესთან წვდომა - ერთ-ერთი აღთქმაა გამარჯვებულებისთვის (იხ. გამოცხ. 2:7). მას ექნება თორმეტი სახეობის ნაყოფი, ყოველ თვეში - ახალი სახეობა. ახალ მიწაზე «“ყოველ თვეს და ყოველ შაბათს მოვა ყოველი ხორციელი თაყვანისსაცემლად ჩემს წინაშე!” - ამბობს უფალი». “ნახსენები “ხალხთა განკურნება” ასევე ხაზს უსვამს ღმერთის განზრახვას, დაარღვიოს ყველა ბარიერი ხალხთა შორის და კაცობრიობა აღადგინოს პირველდაწყებითი ჩანაფიქრის შესაბამისად: გააერთიანოს ყველა ხალხი, ტომი და ერი ერთ განუყოფელ ოჯახში, რომელიც იცხოვრებს ჰარმონიაში, მშვიდობაში და ღმერთს დიდებას მიაგებს. «გამოთქმა “ხალხთა განკურნება” ხატოვნად ეხება ყველა ეროვნული, ენობრივი ბარიერისა და კედლის მოშორებას... სიცოცხლის ხის ფოთლები განკურნავს ხალხთა შორის ურთიერთობათა იარებს. არაებრაელები აღარ იქნებიან “წარმართები”, არამედ ერთ ოჯახში გაერთიანდებიან, როგორც ღვთის ჭეშმარიტი ხალხი (გვ. 21:24-26). ის, რასაც მიქა მრავალი საუკუნის წინ ელოდებოდა, ახლა შესრულდება: “გაიკითხავს სამართალს უამრავ ხალხებს შორის და მსჯავრს დასდებს ძლიერ ხალხებს შორეთამდე. თავიანთ მახვილებს სახნისებად გამოჭედავენ და შუბისწვერებს - ნამგლებად. ხალხი ხალხის წინააღმდეგ აღარ აღმართავს მახვილს. და ომს აღარასოდეს ისწავლიან. ყველა თავისი ვაზის და ლეღვის ქვეშ იჯდება და არავინ იქნება დამაფრთხობელი, რადგან ცაბაოთ უფლის ბაგე ლაპარაკობს ამას” (მიქა 4:3, 4. შეადარეთ ეს. 2:4). იქ, სიცოცხლის მდინარის ნაპირებზე გამოსყიდულები მიიწვევენ თავიანთ ახლობლებს (იხ. ზაქ. 3:10). ხის სამკურნალო ფოთლები განკურნავს რასობრივ, ეთნიკურ, ტომობრივ ან ენობრივ ჭრილობას, რომლებიც ასწლეულობით ყოფდა და განაშორებდა კაცობრიობას» (Ranko Stefanovic, Revelation of Jesus Cgrist: Commentary on the Book of Revelation, p. 593).

ხუთშაბათი, 27 დეკემბერი
ცხოვრება ახალ მიწაზე
   წაიკითხეთ ეს. 35:4-10; 65:21-25. როგორი განსხვავებული იქნება ცხოვრება ახალ მიწაზე იმისგან, რაც ახლა გვაქვს?
   ესაიას წიგნში რამდენჯერმე ვკითხულობთ სიტყვას “ახალი” (იხ. 42:9, 10; 43:19; 48:6; 62:2). 65-ე თავში ახალ ვითარებას ვხედავთ. ღმერთის ყველა ქმნილებას შორის მშვიდობა და ჰარმონია არის გამეფებული. აღთქმის წყევლა, რომელიც დედამიწას ურჩობისა და ამბოხების გამო დაატყდა თავს (იხ. ლევ. 26:14-17; რჯლ. 28:30), სამუდამოდ გაუქმდება, რადგან ცოდვა აღარ იქნება. ამის ნაცვლად იქნება უხვი კურთხევები, სახლები საცხოვრებლად და მშვენიერი საკვები.
   როგორი იქნება ცხოვრება ასეთ მშვენიერ ქვეყანაში? ზოგიერთი სვამს კითხვას, შევძლებთ თუ არა, ვიცნოთ ჩვენი მეგობრები და ოჯახის წევრები მას შემდეგ, რაც ჩვენი სხეულები უკვდავებას მიიღებენ და ღვთის მსგავსად გარდაიქმნებიან. ქრისტე აღდგომის შემდეგ მისმა მოწაფეებმა იცნეს. მარიამმა იცნო მისი ხმა (იხ. იოან. 20:11-16). თომამ იესოს გარეგნული სახე იცნო (იხ. იოან. 20:27, 28). ორმა მოწაფემ ემაუსში იცნო მისი მანერები სადილობის დროს (იხ. ლუკ. 24:30, 31, 35). ამიტომ, თუ ჩვენი სხეულები ქრისტეს აღმდგარი სხეულის მსგავსი იქნება, ჩვენ, უეჭველად, ვიცნობთ ერთმანეთს. ჩვენ ყველა საფუძველი გვაქვს ვივარაუდოთ, რომ მარადისობაში გავაგრძელებთ ურთიერთობას მათთან, ვისაც ვიცნობთ და ვინც გვიყვარს.
   «იქ გამოსყიდულნი შეიცნობენ ისევე, როგორც თავად არიან შეცნობილნი. თანაგრძნობისა და სიყვარულის ნაზი გრძნობა, რომელიც თვით უფალმა მისცა მათ სულებს, ახლა ჭეშმარიტად და თავისუფლად გამოვლინდება. უანგარო ურთიერთობა წმინდანებთან, ჰარმონიული ცხოვრება ნეტარ ანგელოზებთან და ყველა საუკუნის ერთგულებთან ერთად, რომელთაც გაირეცხეს თავიანთი სამოსელი და კრავის სისხლით გაასპეტაკეს ისინი; წმიდა დამოკიდებულება, რომელიც აკავშირებს “ყოველ მამობას ცაში და ქვეყანაზე” (ეფეს. 3:15) - ყოველივე ეს ნეტარებას მისცემს გამოსყიდულთ» (ე. უაითი, დიადი ბრძოლა, გვ. 527, 528).
   “ამიტომ არ ვცხრებით... ვინაიდან ჩვენი მსუბუქი და ხანმოკლე ტანჯვა დიდ და მომეტებულ საუკუნო დიდებას ქმნის ჩვენთვის. როცა ვუყურებთ არა ხილულს, არამედ უხილავს, ვინაიდან ხილული დროებითია, ხოლო უხილავი - საუკუნო” (2კორ. 4:16-18). როგორ ვისწავლოთ, რომ გარდამავალ წუთისოფელში შევიცნობდეთ უხილავსა და მარადიულს?

პარასკევი, 28 დეკემბერი
შემდგომი გამოკვლევისათვის
   ე. უაითი. რჩევები ეკლესიისთვის, თავი “ჰე, მოვალ მალე”, გვ. 355-359.
   “ჩვენი უფლის აღდგომა და ამაღლება არის დამაჯერებელი მოწმობა ღვთის წმიდების ტრიუმფისა სიკვდილსა და საფლავზე, ასევე არის იმის საწინდარი, რომ ზეცა გახსნილია მათთვის, ვინც თავიანთი ხასიათის სამოსი გაისპეტაკეს კრავის სისხლით. იესო მამასთან ამაღლდა, როგორც კაცობრიობის მოდგმის წარმომადგენელი. ღმერთი ყველას, ვინც მის სახეს ირეკლავს, ნებას მისცემს, რომ მის დიდებას უმზიროს და იგემოს ის.
   იქ მომზადებულია საცხოვრებლები დედამიწიდან მოსული ხიზნებისათვის. იქ მათ ელოდება მართალთა სამოსი, დაგვირგვინებული გამარჯვების შემახსენებელი დიდების დიადემებითა და პალმის რტოებით. ყველაფერი, რასაც ვერ ვიგებდით ღვთის განგების გზებზე ამქვეყნად, მაშინ ცხადი გახდება. რაც მიუწვდომელი იყო ჩვენი შემეცნებისთვის, ახლა თავის ახსნას ჰპოვებს. ჩვენს წინაშე გაიხსნება ღვთის მადლის საიდუმლონი. ყველაფერი, რაც ჩვენს შეზღუდულ ადამიანურ გონებას აშფოთებდა და რაშიც დარღვეულ დაპირებებს ვხედავდით, ახლა სრულყოფილ და მშვენიერ ჰარმონიად გაგვიცხადდება. ჩვენ მივხვდებით, რომ მხოლოდ უსასრულო სიყვარულმა გაგვატარა განცდებში, ძალიან ძნელი რომ გვეჩვენებოდა. როცა შევიგნებთ ნაზ ზრუნვას იმისგან, ვისი წყალობითაც ყველაფერი ჩვენს სასიკეთოდ გვეწევა, გამოუთქმელი სიხარულით გავიხარებთ ღვთის დიდების სისრულეში” (ე. უაითი, რჩევები ეკლესიისთვის, გვ. 358).
კითხვები მსჯელობისათვის
1. თუმცა ბევრ ქრისტიანს სწამს იესოს პირდაპირი მნიშვნელობით მეორედ მოსვლა, რა აქცევს უნიკალურად ადვენტისტურ იმედს ქრისტეს მეორედ მოსვლის შესახებ? 
2. ჩვენ, ცოდვაში შობილ, ცოდვით აღსავსე და ცოდვილ წუთისოფელში მცხოვრებ არსებებს, როგორ შეგვიძლია, დანამდვილებით შევიცნოთ, თუ რა საოცარი ახალი ცხოვრება გველოდება ახალ ცაში და ახალ მიწაზე? მიუხედავად ჩვენი შეზღუდულობისა, მაინც რატომ უნდა შევეცადოთ, რომ წარმოვიდგინოთ, თუ როგორი იქნება ეს ყველაფერი?  
3. ეჭვს არ იწვევს, რომ როგორიც არ უნდა იყოს ჩვენი არსებობა ახალ მიწაზე, ჩვენ ვიცხოვრებთ ყველასთან ერთიანობაში. რა შეგვიძლია გავაკეთოთ პირდაპირ ახლა, რათა მოვემზადოთ ამისთვის?
დასკვნა:
   ბიბლია დამაჯერებლად ლაპარაკობს იმის შესახებ, რომ ჩვენი დედამიწა აღდგენილი იქნება, ხოლო ცოდვის შედეგები სამუდამოდ გაქრება. ბოლოს და ბოლოს, კაცობრიობა გარდაიქმნება ღმერთის მსგავსებაში, და ყველა ადამიანი ჰარმონიაში იცხოვრებს. ქრისტეში ჩვენი ახლანდელი სულიერი ერთიანობა მაშინ ცოცხალი და მარადიული რეალობა გახდება.


